
I SAMUÊL  

Tơlơi Pơhiăp Hlâo  

Sŏp-hră Samuêl Tal Sa čih pioh kơ tơlơi pơplih amăng ƀing Israel čơdơ̆ng mơ̆ng 
rơnŭk ƀing khua phat-kơđi hlŏng truh kơ rơnŭk hơmâo lŏn-čar hăng pơtao. Hơdôm 
tơlơi pơplih amăng tơlơi hơdip ƀing Israel anŭn phŭn tĕk djơ̆ kơ klâo čô anai: Samuêl, 
jing pô khua phat-kơđi hơnăl-tuč amăng ƀing khua phat-kơđi yom-pơphan; Saul, jing 
pô pơtao blung-hlâo kơ ƀing Israel; laih anŭn Dawid, jing pô đuaĭ hyu lu anih hlâo kơ 
hơmâo tơlơi dưi git-gai lŏn-čar, samơ̆ tơlơi hơdip ñu ăt tĕk djơ̆ hăng tơlơi hơdip 
Samuêl laih anŭn Saul mơ̆n.  

Akŏ-phŭn kơ sŏp-hră anai, ăt hrup hăng hơdôm sŏp-hră hră-ruai pơkŏn mơ̆n amăng 
Tơlơi Pơgop Hơđăp, jing ră ruai kơ tơlơi tơdah dŏ tŏng-ten hăng Ơi Adai či hơmâo 
tơlơi dưi-jing hĭ yơh, samơ̆ tơdah ƀu gưt-tui ôh tơlơi Ơi Adai kiăng sit či bưp tơlơi 
răm-rai yơh. Tơlơi anŭn hơmâo pơrơđah rơđah-rơđo̱ng yơh amăng boh-hiăp Khua 
Yang tơdang ră ruai kơ khua ngă yang Êli amăng črăn 2:30 tui anai, “Kâo či pơpŭ kơ 
hlơi pô pơpŭ kơ Kâo, samơ̆ Kâo či djik-djak kơ hlơi pô djik-djak kơ Kâo yơh.”  

Sŏp-hră čih pioh hơdôm tơlơi truh phara-phara kơ tơlơi pơkô ̆-pơjing lŏn-čar. Khua 
Yang pô yơh arăng yap jing pơtao sit kơ ƀing Israel, samơ̆ tơdang ƀing ană-plei kwưh-
rơkâo kơ Ñu kiăng kơ hơmâo pơtao, Ñu brơi kơ ƀing gơñu ruăh sa čô pơtao yơh. 
Tơlơi yom-pơphan biă-mă anŭn jing pơtao laih anŭn ƀing ană-plei ƀing Israel le̱ng kơ 
dŏ gah yŭ kơ Ơi Adai dưi-kơtang phat-kơđi git-gai yơh (2:7-10). Abih-bang tơlơi dưi 
ƀing ană-plei, ƀing pơdrŏng laih anŭn ƀing rin kar-kaĭ, le̱ng kơ ngă tơlơi-bruă gah yŭ 
kơ tơlơi juăt Ơi Adai yơh.  

Jar Atŭt-Kơsem  

Samuêl jing khua phat-kơđi ƀing Israel (1:1–7:17)  
Saul jing pơtao (8:1–10:27)  
Khul thŭn blung-hlâo amăng tơlơi Saul git-gai (11:1–15:35)  
Dawid hăng Saul (16:1–30:31)  
Tơlơi Saul hăng ƀing ană đah-rơkơi ñu djai (31:1-13)  

1Hơmâo sa čô mơnuih anăn Elkanah mơ̆ng plei-pơnăng Ramah,a jing mơ̆ng tring bŏl-
čư̆b Ephraim yơh. Ñu jing ană đah-rơkơi Yêrôham, jing tơčô Êlihu, tơčĕ Tôhu, tơhrĕ 
Zup jing mơnuih Ephraim. 2Elkanah hơmâo dua čô bơnai, anăn gơñu jing H’Hannah 
laih anŭn H’Peninnah. H’Peninnah hơmâo ană-bă, samơ̆ H’Hannah ƀu hơmâo ană-bă 
ôh.  

3Rĭm thŭn Elkanah mơ̆ng plei ñu đĭ nao kơkuh-pơpŭ laih anŭn pơyơr gơnam ngă 
yang kơ Yahweh Dưi Kơtang ƀơi sang yang Yahweh amăng plei-pơnăng Silôh. Amăng 
plei anŭn, Êli jing khua ngă yang laih anŭn ñu hơmâo dua čô ană đah-rơkơi: Anŭn jing 
Hopni laih anŭn Phinehas, ăt jing ƀing khua ngă yang kơ Yahweh mơ̆n. 4Tơdang truh 
hrơi Elkanah kiăng kơ nao pơyơr gơnam ngă yang, ñu pha-brơi hơdôm črăn añăm-
mơnơ̆ng ngă yang kơ bơnai ñu H’Peninnah wơ̆t-hăng kơ abih-bang ƀing ană đah-rơkơi 
đah-kơmơi gơ̆ mơ̆n. 5Samơ̆ bơ kơ H’Hannah, ñu pha-brơi kơ gơ̆ črăn añăm ngă yang 
anŭn dua wơ̆t lu hloh yơh yuakơ ñu khăp biă-mă kơ gơ̆, wơ̆t-tơdah Yahweh aka ƀu 
brơi kơ gơ̆ ană-bă ôh. 6Laih anŭn yuakơ Yahweh aka ƀu brơi kơ gơ̆ ană-bă ôh, tui anŭn 
pô rŏh-ayăt ñu jing H’Peninnah, juăt čuih gơ̆ kiăng kơ gơ̆ hil yơh. 7Tơlơi anŭn truh kơ 
H’Hannah nanao rĭm thŭn. Tơdang H’Hannah đĭ nao pơ sang Yahweh, H’Peninnah juăt 
čuih gơ̆ yơh tơl ngă kơ gơ̆ hia laih anŭn ƀu kiăng ƀơ̆ng-huă ôh. 8Rơkơi gơ̆ Elkanah 
pơhiăp hăng gơ̆ tui anai, “Ơ H’Hannah, ih anăm hia ôh! Ih khŏm ƀơ̆ng-huă bĕ! Yua-
hơget pran-jua ih pơtah hơtai lĕ? Kâo khăp kơ ih biă-mă. Anŭn jing yom hloh kơ ih 
hơmâo pluh čô ană đah-rơkơi yơh.”  

9Hơmâo sa hrơi tơdang ƀing gơñu pơgiŏng hĭ laih ƀơ̆ng-huă laih anŭn mơñum ƀơi 
plei Silôh anŭn, H’Hannah tơgŭ nao laih anŭn iâu-laĭ pơyơr ñu pô kơ Yahweh. Hlak 
anŭn khua ngă yang Êli hlak dŏ be̱r ƀơi grê jĕ ƀơi bah-amăng sang yang Yahweh. 
10Hăng tơlơi ruă-rơngot amăng jua-bơngăt H’Hannah hia mơai laih anŭn iâu-laĭ kơ 
Yahweh. 11Giŏng anŭn, ñu ƀuăn-rơ̆ng tui anai, “Ơ Yahweh Dưi Kơtang ăh, tơdah Ih 
pap-mơñai lăng trŭn ƀơi ding-kơna Ih anai laih anŭn djru brơi kơ kâo đa, anăm wơr-bĭt 
hĭ ôh ding-kơna Ih anai samơ̆ pha-brơi bĕ kơ kâo sa čô ană đah-rơkơi, tui anŭn kâo či 
jao pơyơr ñu kơ Ih yơh amăng abih tơlơi hơdip ñu; laih anŭn dơ̆ng thŏng-khăt ƀu či 
khăt hĭ ƀŭk ƀơi akŏ ñu ôh jing sa gru-kơnăl.”c  

12Tơdang ñu ăt dŏ iâu-laĭ sui ƀơi anăp Yahweh, Êli lăng ƀơi amăng-bah gơ̆. 
13H’Hannah hlak iâu-laĭ amăng pran-jua gơ̆ laih anŭn tơƀông-bah gơ̆ pơpư̆ samơ̆ dơnai 
hiăp gơ̆ ƀu thâo hơmư̆ ôh. Tui anŭn, Êli pơmĭn gơ̆ măt tơpai laih, 14laih anŭn ñu laĭ kơ 
                                                 
a1:1 Amăng tơlơi Hêbrơ jing plei Ramathayim.  
b1:1: Anai ăt jing “bul čư̆” mơ̆n.  
c1:11 Tơlơi Yap 6:5.  

gơ̆ tui anai, “Hơbĭn-sui dơ̆ng ih ăt či dŏ măt tơpai lĕ? Mă-pơđuaĭ hĭ bĕ tơpai ih.”  
15H’Hannah laĭ-glaĭ tui anai, “Ơ khua ăh, ƀu djơ̆ hrup hăng anŭn ôh. Kâo jing sa čô 
đah-kơmơi rŭng-răng biă-mă. Kâo ƀu mơñum ia tơpai ƀôdah gơnam-mơñum ngă brơi 
măt ôh; kâo hlak pơnging jua-bơngăt kâo iâu-laĭ kơ Yahweh. 16Anăm pơmĭn ôh kơ 
ding-kơna ih anai jing sa čô đah-kơmơi sat; pơ anai kâo hlak iâu-laĭ kơ tơlơi kwưh-
kiăng wơ̆t-hăng tơlơi rơngot-hơning prŏng kâo mơ̆n.”  

17Êli laĭ tui anai, “Glaĭ rơnŭk-rơnua bĕ laih anŭn rơkâo Ơi Adai ƀing Israel ta pha-
brơi kơ ih hơdôm tơlơi ih hơmâo rơkâo laih ƀơi Ñu anŭn.”  

18H’Hannah laĭ tui anai, “Brơi kơ kâo, ding-kơna ih anai, hơmâo tơlơi mơak ƀơi 
anăp-mơta ih.” Giŏng anŭn, H’Hannah glaĭ ƀơi jơlan ñu pô. Ñu ƀơ̆ng ƀiă gơnam-ƀơ̆ng 
laih anŭn ƀô̆-mơta ñu ƀu rơngot-hơning dơ̆ng tah.  

19Amăng mơguah-ưm hrơi tŏ-tui, ƀing gơñu tơgŭ kơkuh-pơpŭ ƀơi anăp Yahweh, 
giŏng anŭn ƀing gơñu wơ̆t glaĭ pơ sang gơñu pô pơ plei Ramah. Elkanah dŏ-hrŏm hăng 
bơnai ñu H’Hannah laih anŭn Yahweh laĭ-glaĭ kơ tơlơi gơ̆ iâu-laĭ yơh. 20Hơnŭn yơh, 
tơl hrơi mông truh laih kơ H’Hannah pi-kian laih anŭn tơkeng rai sa čô ană đah-rơkơi. 
Ñu pơanăn ană anŭn Samuêld yuakơ ñu pơmĭn tui anai, “Yuakơ kâo rơkâo laih ñu 
mơ̆ng Yahweh.”  

H’Hannah Pơyơr Samuêl Kơ Yahweh  
21Tơdang Elkanah wơ̆t-hăng abih-bang sang-anŏ ñu đĭ nao pơyơr gơnam ngă yang 

rĭm thŭn kơ Yahweh kiăng kơ pơgiŏng hĭ tơlơi ñu ƀuăn-rơ̆ng, 22H’Hannah ƀu nao hrŏm 
ôh. Ñu laĭ kơ rơkơi ñu tui anai, “Tơdơi kơ čơđai anai abih mĕm amơ̆i kăh, kâo či ba 
nao hăng pơyơr ñu kơ Yahweh, tui anŭn ñu či hơdip pơ anŭn nanao yơh.”  

23Elkanah laĭ-glaĭ kơ gơ̆ tui anai, “Ngă bĕ tui hăng tơlơi ih pơmĭn jing hiam hloh. Dŏ 
bĕ pơ anai tơl ih brơi ñu lui mĕm laih; kơnơ̆ng rơkâo kơ Yahweh pơkơjăp hĭ tơlơi Ñu 
ƀuăn.” Tui anŭn, H’Hannah dŏ pơ sang laih anŭn čem-rong ană đah-rơkơi ñu tơl ñu 
brơi gơ̆ lui mĕm yơh.  

24Tơdơi kơ čơđai anŭn lui mĕm laih, H’Hannah hăng rơkơi ñu djă-ba hrŏm-hăng ƀing 
gơñu ană anet dŏ čơđai anŭn, wơ̆t-hăng sa drơi rơmô-tơno prŏng klâo thŭn, sa ephahe 
tơpŭng, sa ge̱t-klĭfia tơpai boh-kơƀâo laih anŭn ba gơ̆ nao pơ sang Yahweh pơ plei 
Silôh yơh. 25Tơdang ƀing gơñu hơmâo pơdjai hĭ laih rơmô-tơno anŭn kiăng kơ pơyơr 
ngă yang kơ Yahweh, ƀing gơñu ba čơđai anet anŭn pơ khua ngă yang Êli, 26laih anŭn 

                                                 
d1:20 Samuêl kiăng-laĭ Ơi Adai hơmư̆.  
e1:24 Ephah jing duapluh-dua lid.  
f1:24: Anai ăt jing kơdŭng-klĭ mơ̆n.  

H’Hannah laĭ hăng khua ngă yang anŭn tui anai, “Ơ khua ăh, kâo ƀuăn hăng tơlơi 
hơdip ih, kâo yơh jing pô đah-kơmơi dŏ-dơ̆ng jĕ ih laih anŭn iâu-laĭ kơ Yahweh. 27Kâo 
iâu-laĭ kiăng hơmâo ană anai laih anŭn Yahweh pha-brơi kơ kâo tui hăng tơlơi kâo 
hơmâo rơkâo kơ Ñu laih. 28Tui anŭn yơh ră anai, kâo jao pơyơr ñu kơ Yahweh. Kâo 
jao brơi abih tơlơi hơdip ñu kơ Yahweh yơh.” Giŏng anŭn, ƀing gơñu kơkuh-pơpŭ kơ 
Yahweh pơ anŭn yơh.  

2  

Tơlơi H’Hannah Iâu-Laĭ  
1Giŏng anŭn, H’Hannah iâu-laĭ tui anai:g  

 
“Jua-pơmĭn kâo hơ̆k-mơak amăng Yahweh;  

amăng Ih yơh, Ơ Yahweh ăh,  
amăng Ih yơh, Ih brơi kơ kâo kơtang tui.  

Kâo pơư-pơang hăng ƀing rŏh-ayăt kâo yơh,  
yuakơ kâo mơak amăng tơlơi pơklaih Ih.  

 
2“u hơmâo hlơi pô ôh jing rơgoh-hiam hrup hăng Yahweh;  

ƀu hơmâo hlơi pô hrup hăng Ih;  
ƀu hơmâo hlơi pô ôh hrup hăng Ơi Adai ta,  
jing Pô pơgang ta hrup hăng boh-pơtâo prŏng yơh.  

 
3“Ơ mơnuih-mơnam hơi, ƀing gih anăm pơhiăp nanao tơlơi pơgao kar hăng anŭn  

ƀôdah brơi amăng-bah gih pơhiăp tơlơi ngă-ang ôh,  
yuakơ Yahweh jing Ơi Adai Pô thâo-hluh,  
laih anŭn Ñu yơh jing Pô pơkơtraŏ khul bruă-mơnuă.  

 
4“Khul hraŏ ƀing tơhan kơtang jŏh hĭ,  

samơ̆ ƀing hlơi pô rơbuh laih, či buh mă hăng tơlơi kơtang.  
5ing hlơi pô trơi laih hlâo adih, khŏm mă-bruă apăh kơ gơnam-ƀơ̆ng gơñu pô yơh,  

samơ̆ ƀing hlơi pô rơpa-mơhao laih hlâo adih, ƀu rơpa-mơhao dơ̆ng tah.  
Đah-kơmơi jing pô đah-kơmơi plao, hơmâo tơkeng rai laih tơjuh čô ană-bă,  

Samơ̆ đah-kơmơi jing pô hơmâo rai lu ană đah-rơkơi, či rơngot-hơning čŏk-

                                                 
g2:1-10 Luk 1:46-55.  

 4



hia yơh.  
 

6“Yahweh ba rai tơlơi djai laih anŭn pơjing rai tơlơi hơdip;  
Ñu ba trŭn nao pơ anih pơsat ƀing djai Seôl laih anŭn pơhơdip glaĭ mơnuih.  

7Yahweh brơi rai tơlơi ƀun-rin laih anŭn tơlơi pơdrŏng-săh,  
Ñu pơluă-gŭ hĭ mơnuih laih anŭn pơyom đĭ mơnuih mơ̆n.  

8Ñu pŭ đĭ mơnuih rin mơ̆ng ƀruih-lŏn  
laih anŭn yŏng đĭ pô kơƀah-kiăng mơ̆ng djăh-kơmơ̆k;  
Ñu pơdŏ ƀing gơ̆ hrŏm-hăng ƀing khua ba-akŏ  
laih anŭn brơi kơ ƀing gơ̆ mă-tŭ grê-pơtao pơpŭ-pơyom.  

 
“Yuakơ khul atur lŏn-tơnah jing lŏm kơ Yahweh;  

ƀơi ngŏ atur anŭn yơh Ñu pioh kơyâo-pơtâo mơnơ̆ng-mơnuă.  
9Ñu či răk-wai brơi ƀing ană-plei rơgoh-hiam Ñu pơpă ƀing gơ̆ nao yơh,  

samơ̆ ƀing sat-ƀai či răm-rơngiă hĭ amăng anih kơhma ̱l kơnăm-mơmŏt yơh.  
 

“u djơ̆ yua-mơ̆ng tơlơi kơtang pô ôh mơnuih dưi dŏ-kơjăp hĭ;  
10ƀing hlơi pô pơkơdơ̆ng glaĭ hăng Yahweh, ƀing gơñu anŭn či răm-rai hĭ yơh.  

Ñu či pơgrŏm trŭn mơ̆ng adai adih pơkơdơ̆ng glaĭ hăng ƀing gơñu yơh;  
Yahweh yơh či phat-kơđi pơ đŭt lŏn-tơnah.  

 
“Ñu či pha-brơi tơlơi dưi-hĭ kơ pơtao Ñu  

jing pô Ñu trôč laih ia-jâo kiăng kơ jing pơtao.”  
11Giŏng anŭn, ƀing Elkanah glaĭ pơ sang gơñu pô amăng plei Ramah, samơ̆ pô čơđai 

anŭn dŏ mă-bruă ƀơi anăp Yahweh laih anŭn hơmâo khua ngă yang Êli kơčrâo brơi.  

ing Ană Đah-Rơkơi Sat-ai Êli  
12ing ană đah-rơkơi Êli jing ƀing mơnuih sat-ƀai biă-mă; ƀing gơñu ƀu pơpŭ tui-gưt 

kơ Yahweh ôh. 13Anai yơh jing tơlơi-bruă ƀing khua ngă yang juăt ngă hăng ƀing ană-
plei: Tơdang hlơi pô pơyơr sa gơnam ngă yang laih anŭn jăng-jai arăng hlak hơtŭk 
añăm anŭn, pô ding-kơna khua ngă yang či djă rai sa ƀĕ gai ƀrơ-klâo amăng tơngan ñu. 
14Ñu či klâŏ mŭt amăng gŏ-hơna, gŏ-kơƀai, gŏ-kơƀŭng ƀôdah gŏ-lŏn anŭn, tui anŭn 
khua ngă yang anŭn či mă-tŭ kơ ñu pô añăm pă đo̱m ƀơi gai ƀrơ-klâo anŭn yơh. Anŭn 
yơh jing tơlơi ƀing gơñu ngă kơ abih-bang ƀing Israel jing ƀing rai pơ anih Silôh. 
15Samơ̆ wơ̆t-tơdah hlâo kơ arăng čuh hĭ rơmuă hlô-mơnơ̆ng, pô ding-kơna khua ngă 

 5



yang či rai laĭ kơ pô hlak pơyơr gơnam ngă yang anŭn tui anai, “Pha-brơi bĕ kơ khua 
ngă yang ƀiă añăm kiăng kơ ŏm; ñu ƀu či mă-tŭ ôh añăm hơtŭk mơ̆ng ih, samơ̆ kơnơ̆ng 
añăm mơtah đôč.”  

16Tơdah pô anŭn laĭ kơ ñu tui anai, “Brơi kơ ƀing ta čuh hĭ hlâo amơĭ bĕ añăm-
rơmuă, jing čơđeh lŏm kơ Yahweh, anŭn kăh mă-tŭ bĕ hơget añăm ih kiăng,” samơ̆ pô 
ding-kơna anŭn či laĭ-glaĭ tui anai, “Ơ-ơh, brơi bĕ añăm mơtah ră anai; tơdah ih ƀu 
brơi ôh, kâo či pơgŏ̱ mă yơh.”  

17Tơlơi soh ƀing ană đah-rơkơi Êli jing prŏng biă-mă yơh ƀơi anăp Yahweh, yuakơ 
ƀing gơñu ngă kar anŭn jing tơlơi ƀing gơñu djik-djak hĭ kơ gơnam ngă yang Yahweh 
yơh.  

18Samơ̆ Samuêl mă-bruă ƀơi anăp Yahweh; ñu dŏ čơđai laih anŭn buh sa blah ao 
êphôd hăng bơnăl blâo-ƀlĭ hrup hăng ao ƀing khua ngă yang. 19Rĭm thŭn amĭ ñu 
H’Hannah pơkra brơi kơ ñu sa blah ao-phyung anet laih anŭn ba nao kơ gơ̆ tơdang ñu 
rai hrŏm-hăng rơkơi ñu kiăng kơ pơyơr gơnam ngă yang rĭm thŭn. 20Êli bơni-hiam kơ 
Elkanah wơ̆t-hăng bơnai gơ̆ tui anai, “Rơkâo kơ Yahweh pha-brơi kơ ih ană-bă mơ̆ng 
pô đah-kơmơi anai kiăng pơala kơ ană ñu iâu-laĭ hăng jao-pơyơr laih kơ Yahweh 
anŭn.” Giŏng anŭn, ƀing gơñu glaĭ pơ sang gơñu pô yơh. 21Giŏng anŭn, Yahweh pap-
khăp kơ H’Hannah; gơ̆ tŏ-tui pi-kian laih anŭn tơkeng rai klâo čô ană đah-rơkơi laih 
anŭn dua čô ană đah-kơmơi. Tơdang anŭn, čơđai Samuêl prŏng tui ƀơi anăp Yahweh.  

22Hlak anŭn, Êli tha biă-mă yơh. Ñu hơmư̆ rĭm mơta-tơlơi ƀing ană đah-rơkơi ñu 
hlak ngă kơ abih-bang ƀing Israel wơ̆t-hăng tơlơi ñu đih-hrŏm hăng ƀing đah-kơmơi 
jing ƀing mă-bruă jĕ ƀơi bah-amăng mŭt nao pơ Sang Khăn Pơjơnum mơ̆n. 23Giŏng 
anŭn, ñu laĭ kơ ƀing ană ñu anŭn tui anai, “Yua-hơget ƀing gih ngă tơlơi-bruă kar hăng 
anŭn lĕ? Kâo hơmư̆ mơ̆ng abih-bang ană-plei ră ruai kơ khul bruă sat-ƀai ƀing gih ngă 
anŭn. 24Ơ ƀing ană hơi, ƀu djơ̆ ôh; anŭn jing sa tơlơi-bruă ră ruai ƀu hiam ôh tui hăng 
kâo hơmư̆ arăng ruai hyu tŏng-krah ƀing ană-plei Yahweh. 25Tơdah sa čô mơnuih ngă 
soh pơkơdơ̆ng glaĭ hăng mơnuih pơkŏn, năng-ai Ơi Adai či gŭm-djru kơ ñu yơh; samơ̆ 
tơdah sa čô mơnuih ngă soh pơkơdơ̆ng glaĭ hăng Yahweh, tui anŭn hlơi pô dưi djru kơ 
ñu lĕ?” Wơ̆t-tơdah ama gơñu pơhiăp tui anŭn, samơ̆ ƀing gơñu ƀu kiăng hơmư̆ tơlơi 
ama gơñu ƀuăh-pơkra ôh, yuakơ anŭn yơh Yahweh khưp-kiăng kơ ƀing gơñu djai hĭ 
yơh yuakơ tơlơi sat-ƀai gơñu.  

26Čơđai Samuêl prŏng tui amăng drơi-jan, amăng tơlơi Yahweh khăp laih anŭn amăng 
tơlơi mơnuih khăp mơ̆n.h  

                                                 
h2:26 Luk 2:52.  

Tơlơi Laĭ-Lui Hlâo Pơkơdơ̆ng Glaĭ Hăng Sang-Anŏ Khua Ngă Yang Êli  
27Hlak anŭn, hơmâo sa čô mơnuih Ơi Adai rai laĭ kơ Êli tui anai, “Anai yơh jing 

tơlơi Yahweh laĭ: Kâo ƀu pơrơđah rơđah-rơđo̱ng Kâo pô kơ sang-anŏ ơi-adon ih 
tơdang ƀing gơñu dŏ amăng lŏn-čar Êjip gah yŭ tơlơi dưi Pharaoh ôh hă? 28Kâo hơmâo 
ruăh laih ơi-adon ih mơ̆ng abih-bang kơnung-djuai ƀing Israel kiăng kơ jing khua ngă 
yang Kâo, đĭ nao pơ kơnưl ngă yang Kâo, čuh gơnam ƀâo-mơngưi laih anŭn buh sa 
blah ao êphôd ƀơi anăp Kâo kiăng kơ hơduah-tơña tơlơi Kâo kiăng. Kâo ăt jao-brơi kơ 
sang-anŏ ơi-adon ih abih-bang gơnam ngă yang čuh mơ̆ng ƀing Israel mơ̆n.i 29Yua-
hơget ƀing gih djik-djak kơ gơnam ngă yang laih anŭn gơnam-pơyơr Kâo jing tơlơi 
Kâo pơtă pioh laih kơ anih Kâo dŏ lĕ? Yua-hơget ih pơpŭ-pơyom kơ ƀing ană đah-
rơkơi ih hloh pơpŭ-pơyom kơ Kâo tơdang ƀing gih pơrơmŏng gih pô hăng hơdôm 
črăn añăm hiam hloh mơ̆ng rĭm gơnam-pơyơr ană-plei Kâo ƀing Israel pơyơr lĕ?  

30“Tui anŭn yơh, Yahweh jing Ơi Adai ƀing Israel pơhiăp pơhaih tui anai: Kâo ƀuăn 
laih kơ tơlơi sang-anŏ ih laih anŭn sang-anŏ ơi-adon ih či mă-bruă ƀơi anăp Kâo hlŏng-
lar. Samơ̆ ră anai Yahweh pơhiăp pơhaih dơ̆ng tui anai: Kâo ƀu dưi tŭ dơ̆ng tah! ing 
hlơi pô pơpŭ-pơyom kơ Kâo, Kâo či pơpŭ-pơyom kơ ƀing gơñu, samơ̆ ƀing hlơi pô 
djik-djak kơ Kâo, Kâo či djik-djak hĭ ƀing gơñu yơh. 31Mông hlak truh laih tơdang 
anŭn Kâo či pơrai hĭ tơlơi kơtang ih wơ̆t-hăng sang-anŏ ơi-adon ih, tui anŭn ƀu či 
hơmâo hlơi pô ôh truh kơ thŭn tha amăng sang-anŏ kơnung-djuai ih, 32laih anŭn ih či 
ƀuh tơlơi tơnap-rŭng yơh amăng anih-dŏ Kâo. Wơ̆t-tơdah hơmâo tơlơi đĭ-kơyar hiam 
amăng ƀing Israel, samơ̆ amăng sang-anŏ kơnung-djuai ih ƀu hơmâo hlơi pô ôh hơdip 
truh kơ thŭn tha. 33Đơđa mơnuih amăng ƀing ană-tơčô ih jing pô Kâo ƀu či khăt hĭ ôh 
mơ̆ng kơnưl-kơƀa ̱ng Kâo, ñu anŭn či dưi dŏ-hơdip kơnơ̆ng kiăng kơ pơmŏt hĭ mơta ih 
hăng ia-mơta laih anŭn pơruă hĭ pran-jua ih; abih-bang ƀing ană-tơčô ih či djai amăng 
thŭn gơñu hlak-ai yơh.  

34“Hơdôm tơlơi truh kơ dua čô ană đah-rơkơi ih Hopni hăng Phinehas anŭn, či jing 
sa gru-kơnăl kơ ih yơh, abih dua gơñu či djai hrŏm amăng sa hrơi.j 35Kâo či ruăh-mă 
kơ Kâo pô sa čô khua ngă yang tŏng-ten, jing pô či ngă tui hăng hơdôm tơlơi amăng 
pran-jua Kâo laih anŭn amăng tơlơi pơmĭn Kâo. Kâo či pơkơjăp sang-anŏ ñu, tui anŭn 
ñu či mă-bruă ƀơi anăp pô Kâo či ruăh nanao yơh. 36Giŏng anŭn, rĭm čô ƀing dŏ-so̱t 
amăng sang-anŏ kơnung-djuai ih či bon-kơkuh ƀơi anăp ñu yuakơ kiăng hơmâo sa prăk 
amrăk hăng sa čơđeh ƀañ-tơpŭng laih anŭn rơkâo tui anai: Ruăh-mă bĕ kâo jing sa čô 

                                                 
i2:28 Tơlơi Tơbiă 28:1-4; Tơlơi-Bruă Lêwi 7:35-36.  
j2:34 1 Samuêl 4:11.  

khua ngă yang, tui anŭn kâo dưi hơmâo gơnam-ƀơ̆ng kiăng kơ ƀơ̆ng yơh.”  

3  

Yahweh Iâu Samuêl  
1Čơđai Samuêl mă-bruă ƀơi anăp Yahweh amăng tơlơi Êli kơčrâo brơi. Amăng rơnŭk 

anŭn, ƀing arăng kha ̱ĭ biă-mă hơmư̆ boh-hiăp Ơi Adai laih anŭn kŏn hơmâo lu tơlơi 
pơƀuh lơi.  

2Hlak anŭn, mơta Êli ƀrư̆ tơdu jai hăng ƀu ƀuh rơđah dơ̆ng tah. Hơmâo sa mlam, 
tơdang ñu hlak đih amăng anih ñu juăt đih pĭt, 3apui-kơđen Ơi Adai aka thăm hĭ ôh, 
tơdang anŭn Samuêl hlak đih amăng sang yang Yahweh, jing anih hơmâo Hip Ơi Adai 
dŏ pơ anŭn. 4Giŏng anŭn, Yahweh iâu Samuêl yơh.  

Samuêl laĭ-glaĭ, “Kâo yơh anai.” 5Ñu đuaĭ nao pơ Êli laih anŭn laĭ tui anai, “Kâo yơh 
anai, yuakơ ih iâu laih kâo.”  

Samơ̆ Êli laĭ tui anai, “Kâo ƀu iâu ih ôh; wơ̆t glaĭ đih pĭt bĕ.” Tui anŭn, ñu wơ̆t glaĭ 
đih yơh.  

6Yahweh iâu dơ̆ng, “Ơ Samuêl!” Laih anŭn Samuêl tơgŭ đuaĭ nao pơ Êli dơ̆ng hăng 
laĭ tui anai, “Kâo yơh anai, yuakơ ih iâu laih kâo.”  

Êli laĭ, “Ơ ană, kâo ƀu iâu ih ôh, wơ̆t glaĭ đih bĕ.”  
7Hlak anŭn, Samuêl aka ƀu thâo-krăn ôh Yahweh, yuakơ ñu aka ƀu hơmư̆ djơ̆ ôh boh-

hiăp Yahweh hlâo adih.  
8Yahweh iâu Samuêl tal klâo dơ̆ng; Samuêl tơgŭ laih anŭn nao pơ Êli hăng laĭ tui 

anai, “Kâo yơh anai, yuakơ ih iâu laih kâo.”  
Giŏng anŭn, Êli thâo-krăn mơtam Yahweh hlak iâu čơđai anŭn. 9Tui anŭn, Êli pơtă 

kơ Samuêl tui anai, “Wơ̆t glaĭ đih bĕ laih anŭn tơdah Ñu iâu ih, brơi kơ ih laĭ bĕ tui 
anai: Pơhiăp bĕ, Ơ Yahweh ăh, yuakơ ding-kơna Ih anai hlak dŏ hơmư̆.” Tui anŭn, 
Samuêl wơ̆t glaĭ đih pĭt pơ anih ñu pô yơh.  

10Yahweh rai laih anŭn dŏ-dơ̆ng pơ anŭn, iâu gơ̆ hrup hăng hơdôm tal hlâo mơ̆n tui 
anai, “Ơ Samuêl! Ơ Samuêl!”  

Giŏng anŭn, Samuêl laĭ-glaĭ tui anai, “Pơhiăp bĕ, yuakơ ding-kơna Ih anai hlak dŏ 
hơmư̆.”  

11Tui anŭn, Yahweh pơhiăp hăng Samuêl tui anai, “Anai-nê, Kâo či ngă tơlơi-bruă 
amăng ƀing Israel kơ tơlơi tơl či ngă brơi kơ hlơi pô hơmư̆ tơlơi anŭn le̱ng kơ dŏ-
kơtuă huĭ-bra ̱l yơh. 12ơi mông anŭn Kâo či pơgiŏng hĭ rĭm tơlơi Kâo hơmâo pơhiăp 
pơkơdơ̆ng glaĭ laih hăng sang-anŏ Êli, čơdơ̆ng mơ̆ng phŭn hlŏng truh kơ rơnuč yơh. 

13Kâo ruai laih kơ ñu kơ tơlơi Kâo či pơkơhma ̱l hĭ sang-anŏ ñu nanao yơh yuakơ tơlơi 
soh ñu thâo laih. Anŭn jing tơlơi soh dua čô ană đah-rơkơi ñu hơmâo pơhiăp ƀrưh-
mơhiăh laih kơ Kâo laih anŭn ñu ƀu ƀuăh-pơkra hĭ ôh ƀing ană ñu anŭn. 14Hơnŭn yơh, 
Kâo ƀuăn kơ sang-anŏ Êli tui anai, ‘Wơ̆t-tơdah sang-anŏ Êli pơyơr kơ Kâo gơnam ngă 
yang ƀôdah gơnam-pơyơr, samơ̆ tơlơi soh gơñu Kâo ƀu či pap-brơi ôh.’”  

15Samuêl đih pĭt pơ anŭn hlŏng truh kơ mơguah, giŏng anŭn ñu nao pŏk bah-amăng 
sang yang Yahweh yơh. Ñu ƀu khĭn ră ruai hăng Êli kơ tơlơi pơƀuh anŭn ôh, 16samơ̆ 
Êli iâu ñu rai hăng laĭ tui anai, “Ơ Samuêl, ană kâo hơi.”  

Samuêl laĭ-glaĭ tui anai, “Kâo yơh anai.”  
17Êli tơña tui anai, “Hơget-tơlơi Ñu pơhiăp laih hăng ih lĕ? Anăm pơdŏp hĭ tơlơi 

anŭn mơ̆ng kâo ôh. Rơkâo kơ Ơi Adai ngă sat kơ ih kơtang yơh tơdah ih pơdŏp hĭ ƀu 
ră ruai ôh hăng hơdôm tơlơi Ñu ruai laih hăng ih anŭn.” 18Tui anŭn, Samuêl ră ruai kơ 
ñu abih-bang tơlơi, ƀu pơdŏp hĭ sa mơta tơlơi hơget ôh. Giŏng anŭn, Êli laĭ tui anai, 
“Ñu jing Yahweh; rơkâo kơ Ñu ngă tui hăng hơdră-jơlan Ñu kiăng yơh.”  

19Yahweh dŏ hăng Samuêl tơdang ñu prŏng tui laih anŭn Ơi Adai ngă brơi hơdôm 
boh-hiăp ñu pơhiăp le̱ng kơ pơkrĕp truh hĭ soh-sel. 20Laih anŭn abih-bang ƀing Israel 
čơdơ̆ng mơ̆ng anih tring kơnung-djuai Dan hlŏng truh pơ anih tring Beêrsaba le ̱ng kơ 
thâo-krăn Samuêl yơh jing sa čô pô-pơala năng-lăp kơ Yahweh. 21Hơmâo lu wơ̆t 
Yahweh pơƀuh-rai kơ Samuêl ƀơi plei Silôh; pơ anih anŭn yơh, Ñu pơrơđah Ñu pô kơ 
gơ̆ mơ̆ng tơlơi pơhiăp hăng gơ̆ yơh.  

4  
1Laih anŭn boh-hiăp Samuêl pơhiăp truh ƀơi abih-bang ƀing Israel yơh.  

ing Philistia Hơmâo Mă-Pơđuaĭ Hĭ Hip Tơlơi Pơgop  

Hlak anŭn, ƀing Israel tơbiă nao pơblah pơkơdơ̆ng glaĭ hăng ƀing Philistia. ing 
Israel dŏ jưh ƀơi anih Ebenêzer klă̱-anăp hăng ƀing Philistia dŏ jưh ƀơi anih Aphêk. 
2ing Philistia prap-pre ƀing ling-tơhan gơñu kiăng kơsung-blah ƀing Israel yơh. 
Tơdang hơmâo tơlơi pơblah laih, ƀing Israel kơdŭn-đuaĭ hĭ mơ̆ng ƀing Philistia laih 
anŭn ƀing Philistia pơdjai hĭ pă̱-rơbâo čô ƀing Israel amăng tơdron-blah. 3Tơdang ƀing 
ling-tơhan Israel wơ̆t glaĭ pơ anih-jưh gơñu, ƀing kŏng-tha Israel tơña tui anai, “Yua-
hơget Yahweh ngă kơ ƀing ta kơdŭn-đuaĭ hĭ hrơi anai mơ̆ng ƀing Philistia lĕ? Brơi kơ 
ƀing ta djă ba hrŏm hăng ƀing ta bĕ hip tơlơi pơgop Yahweh mơ̆ng anih Silôh, tui anŭn 
hip anŭn či pơklaih hĭ ƀing ta mơ̆ng tơngan tơlơi dưi ƀing rŏh-ayăt yơh.”  

4Tui anŭn, ƀing ană-plei Israel pơkiaŏ mơnuih nao pơ anih Silôh laih anŭn ba rai hip 

tơlơi pơgop Yahweh Dưi Kơtang, jing Pô dŏ git-gai wai-lăng kơplăh-wăh dua ling-jang 
čêrub. Laih dơ̆ng, dua čô ană đah-rơkơi Êli, Hopni hăng Phinehas ăt rai hrŏm-hăng hip 
tơlơi pơgop Yahweh mơ̆n.k  

5Tơdang hip tơlơi pơgop Yahweh truh pơ anih-jưh, abih-bang ƀing Israel ur-dreo 
kơtang biă-mă tơl lŏn pơpư̆ yơh. 6Hơmư̆ tơlơi ur-dreo anŭn, ƀing Philistia pơtơña tui 
anai, “Hơget jing hơdôm tơlơi ur-dreo kơtang amăng anih-jưh ƀing Israell anŭn lĕ?”  

Tơdang ƀing gơñu hơmư̆ hip Yahweh hơmâo truh laih amăng anih-jưh ƀing Israel, 
7ƀing Philistia huĭ yơh. ing gơñu pơlaĭ tui anai, “ing Israel hơmâo ba rai laih yang 
gơñu pơ anih-jưh gơñu! ing ta či răm-rai yơh! Mơ̆ng hlâo truh kơ tă anai ƀu hơmâo 
ôh tơlơi truh hrup hăng anai. 8Răm-ƀăm yơh kơ ƀing ta! Hlơi či pơklaih hĭ ƀing ta 
mơ̆ng tơngan yang dưi-kơtang anŭn lĕ? Yang anŭn yơh jing ƀing pơrai hĭ laih ƀing Êjip 
hăng djŏp-mơta tơlơi kli̱n-khe̱ng amăng tơdron-ha ̱r. 9Pơkơtang bĕ, Ơ ƀing Philistia! 
Jing mơnuih kơjăp bĕ, huĭdah ƀing gih či jing hĭ ƀing hlŭn-mơnă mă-bruă kơ ƀing 
Hêbrơ, jing tơlơi ƀing gơñu hơmâo ngă laih kơ ƀing gih. Dŏ khĭn-kơtang hăng pơblah 
bĕ!”  

10Tui anŭn, ƀing Philistia pơblah hăng ƀing Israel; ƀing Israel kơdŭn-đuaĭ hĭ laih anŭn 
rĭm čô đuaĭ-kơdŏp pơ anih sang khăn ñu pô. Tơlơi pơdjai anai prŏng biă-mă; ƀing 
Israel djai hĭ klâopluh-rơbâo čô tơhan. 11ing Philistia mă hĭ hip Ơi Adai anŭn, laih 
anŭn ăt pơdjai hĭ Hopni hăng Phinehas mơ̆n.  

Tơlơi Êli Djai  
12Amăng hrơi anŭn mơ̆n, sa čô mơnuih Benyamin đuaĭ-kơdŏp mơ̆ng tơdron-blah 

hăng nao truh pơ anih Silôh, ñu hek tơĭ hĭ ao ñu laih anŭn pruai ƀruih-lŏn ƀơi akŏ ñu 
kiăng kơ kơŭ-kơuăn yơh. 13Tơdang ñu truh pơ anŭn, Êli hlak dŏ be̱r ƀơi grê ñu jĕ ƀơi 
jơlan hlak dŏ lăng, yuakơ ñu pơmĭn-ƀlơ̆ng kơ hip Ơi Adai anŭn. Tơdang pô Benyamin 
anŭn mŭt amăng plei, ñu ră ruai glaĭ hơdôm tơlơi hơmâo truh laih, tui anŭn abih-bang 
ană-plei ur-hia yơh.  

14Tơdang Êli hơmư̆ tơlơi čŏk-hia anŭn, ñu tơña tui anai, “Hơget tơlơi čŏk-hia ĭng-ăng 
anŭn jing lĕ?” Giŏng anŭn, pô anŭn jač-amač nao pơ Êli hăng ruai glaĭ kơ ñu yơh. 
15Hlak anŭn, Êli hơmâo duapănpluh-sapăn thŭn tha laih anŭn mơta ñu tơdu biă-mă yơh, 
tui anŭn ñu ƀu thâo ƀuh ôh. 16Pô anŭn ruai kơ Êli tui anai, “Kâo phrâo wơ̆t glaĭ mơ̆ng 
tơdron-blah; hrơi anai kâo đuaĭ-kơdŏp hĭ mơ̆ng anih anŭn.” Êli tơña tui anai, “Ơ dăm, 
hơget-tơlơi truh laih lĕ?”  

                                                 
k4:4 Tơlơi Tơbiă 25:22.  
l4:6 Amăng hră phŭn kơčrâo kơ ƀing Hêbrơ.  

17Pô ba rai tơlơi laĭ-pơthâo anŭn laĭ, “ing Israel kơdŭn-đuaĭ hĭ laih mơ̆ng anăp ƀing 
Philistia laih anŭn hơmâo tơlơi pơdjai prŏng biă-mă tŏng-krah ƀing ling-tơhan. Laih 
anŭn dơ̆ng, dua čô ană đah-rơkơi ih Hopni hăng Phinehas ăt djai mơ̆n, laih anŭn arăng 
mă hĭ laih hip Ơi Adai.”  

18Tơdang ñu laĭ djơ̆ kơ hip Ơi Adai, Êli rơbuh hĭ hrăh-đang mơ̆ng grê ñu jĕ ƀơi 
amăng-ja̱ng plei. Tơkuai ñu jŏh hĭ laih anŭn ñu djai mơtam yơh, yuakơ ñu tha-rơma 
laih anŭn rơmŏng mơ̆n. Ñu hơmâo dui ba ƀing Israel amăng pă̱pluh thŭn.  

19Tơdang anŭn, hơđŭ ñu jing bơnai Phinehas hlak pi-kian laih anŭn jĕ truh hrơi đih-
apui laih. Tơdang ñu hơmư̆ tơlơi laĭ-pơthâo hip Ơi Adai arăng mă-tŭ laih, laih anŭn 
tơhmua ñu hăng rơkơi ñu ăt djai hĭ mơ̆n, ñu jing hĭ ruă-nuă laih anŭn tơkeng rai ană 
ñu, samơ̆ tơlơi ruă ñu kơtang đơi. 20Tơdang ñu jĕ či tơĭ-pran, ƀing đah-kơmơi dŏ pơ 
anŭn laĭ-pơthâo kơ ñu tui anai, “Anăm huĭ ôh, ih hơmâo tơkeng rai laih sa čô ană đah-
rơkơi.” Samơ̆ ñu ƀu laĭ-glaĭ hơget ôh laih anŭn kŏn pơđi ̱ng tơngia lơi.  

21Ñu pơanăn ană nge anŭn Ikhabôdm, anăn anŭn kiăng kơ laĭ tui anai, “Tơlơi ang-
yang hơmâo đuaĭ hĭ laih.” Ñu pơanăn tui anŭn yuakơ tơlơi arăng mă hĭ laih hip Ơi 
Adai laih anŭn tơlơi tơhmua ñu hăng rơkơi ñu ăt djai laih mơ̆n. 22Ñu laĭ, “Tơlơi ang-
yang hơmâo đuaĭ hĭ laih mơ̆ng Israel yuakơ arăng mă hĭ laih hip Ơi Adai.”  

5  

Hip Tơlơi Pơgop Laih Anŭn ing Philistia  
1Tơdơi kơ ƀing Philistia hơmâo mă laih hip Tơlơi Pơgop anŭn, ƀing gơñu ba mơ̆ng 

anih pơblah Ebenêzer truh pơ plei-pơnăng Asđôd. 2Giŏng anŭn, ƀing gơñu yŏng hip 
anŭn ba mŭt pơ sang yang Dagon laih anŭn pioh jĕ rup-trah Dagon. 3Tơdang ƀing ană-
plei plei Asđôd tơgŭ ưm mơguah amăng hrơi tŏ-tui, ƀing gơñu ƀuh Dagon rơbuh 
pơkŭp ƀô̆ ñu pơ anŭn ƀơi atur gah anăp kơ hip Yahweh anŭn! ing gơñu pŭ Dagon laih 
anŭn pơdơ̆ng glaĭ pơ anih hơđăp ñu dơ̆ng. 4Samơ̆ tơdang ƀing gơñu tơgŭ amăng ưm 
mơguah hrơi tŏ-tui dơ̆ng, Dagon ăt rơbuh pơkŭp ƀô̆ ñu dơ̆ng pơ anŭn ƀơi atur gah anăp 
hip Yahweh mơ̆n! Akŏ ñu laih anŭn tơngan ñu jŏh hĭ bru-bra ƀơi atur sang jĕ bah-
amăng; kơnơ̆ng drơi-jan ñu đôč dŏ-dơnơ̆ng ƀu jŏh hĭ. 5Yuakơ tơhnăl-tơlơi anŭn yơh 
hlŏng truh kơ ră anai, ƀing khua ngă yang Dagon wơ̆t-hăng ƀing pơkŏn mơ̆n ƀu juă ôh 
ƀơi atur jĕ bah-amăng sang yang Dagon anŭn tơdang ƀing gơñu mŭt rai.  

6Yahweh pơkơhma ̱l hĭ ƀing ană-plei plei Asđôd anŭn kơtang biă-mă laih anŭn ƀơi 
ƀing re̱ng-gah gơñu mơ̆n; Yahweh ba rai tơlơi răm-rai prŏng ƀơi ƀing gơñu laih anŭn 

                                                 
m4:21 Boh-hiăp Ikhabôd kiăng-laĭ ƀu hơmâo tơlơi ang-yang ôh.  

pơrai hĭ ƀing gơñu hăng tơlơi ruă brăh-rơnăh yơh. 7Tơdang ƀing mơnuih plei Asđôd 
ƀuh hơdôm tơlơi hlak truh anŭn, ƀing gơñu pơlaĭ, “Khŏm anăm pioh ôh hip yang ƀing 
Israel dŏ pơ anai hrŏm-hăng ƀing ta, yuakơ tơngan ñu brơi rai tơlơi truh prŏng ƀơi 
ƀing ta laih anŭn ƀơi Dagon yang ta mơ̆n.” 8Tui anŭn, ƀing gơñu iâu-pơƀut glaĭ abih-
bang ƀing khua djă-akŏ ƀing Philistia laih anŭn pơtơña, “Hơget-tơlơi ƀing ta khŏm ngă 
kơ hip yang ƀing Israel anŭn lĕ?”  
ing khua anŭn laĭ-glaĭ tui anai, “Mă-pơđuaĭ hĭ bĕ hip yang Israel anŭn pơ plei Gat.” 

Tui anŭn, ƀing gơñu ba pơđuaĭ hĭ hip Ơi Adai ƀing Israel anŭn pơ plei Gat, jing plei 
ƀing Philistia pơkŏn dơ̆ng.  

9Samơ̆ tơdơi kơ ƀing gơñu hơmâo ba pơđuaĭ hĭ laih hip anŭn, Yahweh pơkơdơ̆ng 
glaĭ hăng plei anŭn; Ñu ba rai tơlơi huĭ-bra ̱l prŏng. Ñu pơkơhma ̱l ană-plei amăng plei 
anŭn, ƀing tha wơ̆t-hăng ƀing čơđai, hăng tơlơi ruă brăh-rơnăh yơh tơbiă rai. 10Tui 
anŭn, ƀing gơñu mơit đuaĭ hĭ hip Ơi Adai nao pơ plei-pơnăng Ekrôn.  

Tơdang ƀing gơñu ba hip Ơi Adai truh pơ plei-pơnăng Ekrôn, ƀing ană-plei amăng 
plei Ekrôn anŭn ur-kraih, “Lăng adih, ƀing gơñu ba rai hip yang ƀing Israel amăng ƀing 
ta kiăng pơdjai hĭ ƀing ta wơ̆t-hăng ƀing ană-plei ta yơh!” 11Tui anŭn, ƀing gơñu iâu-
pơƀut glaĭ abih-bang ƀing khua djă-akŏ ƀing Philistia laih anŭn pơlaĭ, “Ba glaĭ bĕ hip 
yang ƀing Israel anai pơ anih ñu hlâo adih, huĭ-dah ñu či pơdjai hĭ ƀing ta wơ̆t-hăng 
ƀing ană-plei ta mơ̆n.” Hơmâo tơlơi huĭ-brăl prŏng djŏp anih amăng plei anŭn yuakơ 
Yahweh pơkơhma ̱l ƀing gơñu kơtang. 12ing hlơi pô ƀu djai ôh, ƀing gơñu hơmâo bă 
hăng tơlơi ruă brăh-rơnăh yơh, tui anŭn tơlơi brŏk pơkrao amăng plei anŭn rơoang 
truh pơ adai yơh.  

6  

Hip Wơ̆t Glaĭ Pơ Israel  
1Tơdang hip Yahweh dŏ amăng guai-lŏn ƀing Philistia tơjuh blan, 2ƀing Philistia iâu 

rai ƀing khua soi yang wơ̆t-hăng ƀing pơsêh laih anŭn tơña tui anai, “Hơget-tơlơi ƀing 
ta khŏm ngă kơ hip Yahweh anai lĕ? Laĭ bĕ kơ ƀing gơmơi hơdră hiư̆m-pă kiăng mơit 
glaĭ hip anai pơ anih hơđăp ñu.”  

3ing gơñu laĭ-glaĭ tui anai, “Tơdah ƀing gih mơit glaĭ hip yang ƀing Israel anai, 
anăm mơit nao đôč-đač ôh, samơ̆ khŏm brơi kơ yang anŭn sa gơnam-pơyơr tơlơi soh. 
Tui anŭn yơh, ƀing gih či suaih hĭ laih anŭn ƀing gih či thâo-krăn yơh yua-hơget Ñu ăt 
dŏ pơkơhma ̱l hĭ ƀing gih.”  

4ing Philistia tơña tui anai, “Hơget jing gơnam-pơyơr tơlơi soh jing gơnam ƀing 

gơmơi năng brơi kơ yang anŭn lĕ?”  
ing gơñu laĭ-glaĭ tui anai, “Rơma boh ge ̱t-bem ngă hăng mah laih anŭn rơma drơi 

tơkuih ngă hăng mah mơ̆n tui hăng mrô ƀing khua djă-akŏ Philistia, yuakơ ăt tơlơi ruă 
khe̱ng hrup hăng anŭn mơ̆n truh laih ƀơi ƀing gih laih anŭn ƀơi ƀing khua djă-akŏ gih. 
5Tui anŭn, ƀing gih khŏm pơkra bĕ khul rup pơhmutu hrup hăng bem laih anŭn tơkuih 
jing hlô-mơnơ̆ng hlak pơrai hĭ lŏn-čar gih; giŏng anŭn ăt pơpŭ-pơyom mơ̆n kơ yang 
ƀing Israel. Năng-ai yang anŭn ƀu či pơkơhma ̱l hĭ ƀing gih, ƀing yang gih laih anŭn 
anih-lŏn gih dơ̆ng tah. 6ing gih anăm pơkhăng hĭ pran-jua gih kar hăng ƀing Êjip laih 
anŭn Pharaoh ngă laih ôh. Yuakơ tơdơi kơ yang anŭn pơtơnap djik-mưč kơ ƀing Êjip 
laih, tơl ƀing Êjip brơi kơ ƀing Israel tơbiă đuaĭ hĭ mơ̆ng lŏn-čar Êjip yơh.  

7“Bơ kơ ră anai, mă pre bĕ sa boh rơdêh-rơmok phrâo hrŏm-hăng dua drơi rơmô-ania 
hlak pơmĕm ană, samơ̆ aka băk oč ôh. Troă bĕ gơñu ƀơi rơdêh anŭn, samơ̆ mă-pơđuaĭ 
hĭ bĕ ană gơñu hăng krư̆ hĭ pơ war. 8Giŏng anŭn, mă bĕ hip Yahweh laih anŭn pioh ƀơi 
rơdêh anŭn; pioh bĕ amăng kơthŭng-kĕh ƀơi djeo rơdêh anŭn gơnam mah ƀing gih 
mơit nao hrŏm kơ Ñu jing sa gơnam-pơyơr tơlơi soh. Brơi bĕ kơ rơmô dui rơdêh anŭn 
nao tui hăng jơlan gơñu pô. 9Samơ̆ krăp lăng bĕ pơpă anih rơdêh anŭn nao. Tơdah ñu 
đĭ nao pơ guai-lŏn ñu pô, anăp nao pơ plei-pơnăng Bet-Semes amăng čar Israel, tui 
anŭn Yahweh hơmâo ba rai laih tơlơi răm-rai anai ƀơi ƀing ta. Samơ̆ tơdah rơdêh anŭn 
ƀu nao pơ plei anŭn ôh, tui anŭn ƀing ta či thâo-krăn yơh ƀu djơ̆ Ñu ôh brơi laih tơlơi 
truh sat ƀơi ƀing ta laih anŭn ƀing ta či thâo tơlơi truh sat anŭn rai ƀơi ƀing ta yuakơ tui 
hăng yang-đăr đôč.”  

10Tui anŭn, ƀing gơñu ngă tui hăng tơlơi anŭn. ing gơñu mă dua drơi rơmô hrup 
hăng anŭn pơmŭt amăng rơdêh laih anŭn ba krư̆ hĭ ană rơmô anŭn amăng war. 11ing 
gơñu pioh đĭ hip Yahweh ƀơi rơdêh anŭn wơ̆t-hăng kơthŭng-kĕh hơmâo khul tơkuih 
mah laih anŭn khul rup bem mơ̆n. 12Giŏng anŭn, rơmô anŭn đĭ nao tơpă truh pơ anih 
Bet-Semes tui hăng jơlan prŏng, rơmô anŭn ur jai tơdang rơbat nao; gơñu ƀu wir nao 
gah hơnuă ôh, kŏn wĕh nao gah ieo lơi. ing khua djă-akŏ ƀing Philistia đuaĭ tui lăng 
gơñu truh pơ guai-lŏn Bet-Semes yơh.  

13Hlak anŭn, ƀing ană-plei Bet-Semes hlak yuă-hơpuă pơdai-kơtor amăng anih 
dơnung. ing gơñu hơ̆k-mơak yơh tơdang ƀing gơñu angak lăng ƀuh glaĭ hip anŭn 
dơ̆ng. 14-15Hip anŭn rai truh pơ hơma Yôsua mơnuih mơ̆ng Bet-Semes laih anŭn rơdêh 
anŭn dơ̆ng glaĭ hĭ pơ anŭn jĕ sa boh-pơtâo prŏng. ing Lêwi mă trŭn hip Yahweh wơ̆t-
hăng kơthŭng-kĕh hơmâo khul gơnam mah amăng anŭn; giŏng anŭn ƀing gơñu mă pioh 
khul gơnam anŭn ƀơi boh-pơtâo anŭn. ing gơñu blah kơyâo rơdêh anŭn laih anŭn ngă 
yang pơyơr dua drơi rơmô-ania anŭn jing sa gơnam-pơyơr čuh kơ Yahweh. ơi hrơi 

anŭn ƀing ană-plei plei Bet-Semes pơyơr khul gơnam-pơyơr čuh laih anŭn ngă yang 
pơyơr đĭ kơ Yahweh. 16Tơdang rơma čô khua djă-akŏ ƀing Philistia ƀuh abih-bang 
tơlơi anŭn, ăt amăng hrơi anŭn mơ̆n ƀing gơñu wơ̆t glaĭ pơ plei-pơnăng Ekrôn yơh.  

17Anai yơh jing khul gơnam bem mah ƀing Philistia mơit tui jing sa gơnam-pơyơr 
tơlơi soh kơ Yahweh tui anai: Rĭm boh gơnam anŭn pơala kơ plei-pơnăng Asđôd, plei-
pơnăng Gaza, plei-pơnăng Eskelôn, plei-pơnăng Gat laih anŭn plei-pơnăng Ekrôn. 
18Laih anŭn dơ̆ng mrô khul tơkuih mah ăt yap tui hăng mrô plei ƀing Philistia lŏm kơ 
rơma čô khua djă-akŏ gơñu anŭn mơ̆n, anŭn jing hơdôm plei kơđông-kơjăp laih anŭn 
hơdôm plei-pla jum-dar gơñu yơh. Boh-pơtâo prŏng, jing anih ƀing gơñu pioh trŭn hip 
Yahweh, amăng hơma Yôsua mơnuih mơ̆ng Bet-Semes anŭn yơh jing hĭ tơlơi ngă 
gơ̆ng-jơlan truh kơ ră anai.n  

19Samơ̆ Yahweh pơdjai hĭ đơđa ƀing mơnuih plei Bet-Semes yơh. Ñu pơdjai hĭ 
tơjuhpluh čô amăng ƀing gơñu yuakơ ƀing gơñu lăng mŭt amăng hip Yahweh. ing 
ană-plei anŭn rơngot-hơning yơh yuakơ Yahweh hơmâo pơkơhma ̱l hĭ ƀing mơnuih 
amăng gơñu kơtang biă-mă. 20Giŏng anŭn, ƀing mơnuih plei Bet-Semes tơña tui anai, 
“Hlơi pô dưi dŏ-dơ̆ng ƀơi anăp Yahweh jing Ơi Adai rơgoh-hiam anai lĕ? Hip anai či 
tơbiă nao pơ pă mơ̆ng anih anai lĕ?”  

21Giŏng anŭn, ƀing gơñu pơkiaŏ ƀing mơnuih laĭ-pơthâo pơ ƀing mơnuih amăng plei-
pơnăng Kiryat-Yearim amăng čar Israel tui anai, “ing Philistia hơmâo brơi glaĭ laih 
kơ ƀing ta hip Yahweh. Tui anŭn, rai mă bĕ hip anŭn ba nao pơ anih gih.”  

7  
1Tui anŭn, ƀing mơnuih tring Kiryat-Yearim rai mă-tŭ hip Yahweh anŭn yơh. ing 

gơñu mă ba nao pơ sang Abinadab amăng tring bŏl-čư̆ laih anŭn pơyơr-pơkô ̆ Êliazar 
ană đah-rơkơi Abinadab kiăng wai-lăng brơi hip Yahweh anŭn.o  

Samuêl Blah Dưi-Hĭ Hăng ing Philistia ơi Mizpah  
2Čơdơ̆ng mơ̆ng anŭn sui biă-mă yơh, duapluh thŭn abih-bang, hip anŭn ăt dŏ amăng 

anih tring Kiryat-Yearim laih anŭn abih-bang ƀing Israel kơŭ-kơuăn yuakơ tơlơi ƀing 
rŏh-ayăt kơtư̆-juă, tui anŭn ƀing gơñu hơduah-sem tơlơi Yahweh djru yơh. 3Laih anŭn 
Samuêl laĭ kơ abih-bang ƀing Israel tui anai, “Tơdah ƀing gih wơ̆t glaĭ pơ Yahweh 
hăng abih pran-jua gih, tui anŭn mă-pơđuaĭ hĭ bĕ mơ̆ng gih pô khul yang-rơba ̱ng laih 
anŭn rup-trah yang Astôret; giŏng anŭn jao bĕ gih pô kơ Yahweh kiăng kơ mă-bruă kơ 

                                                 
n6:18 Ră anai kiăng-laĭ kơ truh ƀơi mông čih rai sŏp-hră anai yơh.  
o7:1 2 Samuêl 6:2-4; 1 Hră-Ruai 13:5-7.  

hơjăn Ñu đôč, tui anŭn Ñu či pơklaih hĭ ƀing gih mơ̆ng tơngan ƀing Philistia yơh.” 
4Tui anŭn, ƀing Israel mă-pơđuaĭ hĭ rup-trah ƀing yang Baal hăng yang Astôret mơ̆ng 
ƀing gơñu laih anŭn kơnơ̆ng mă-bruă kơ hơjăn Yahweh đôč yơh.  

5Giŏng anŭn, Samuêl laĭ tui anai dơ̆ng, “Iâu-pơƀut glaĭ bĕ abih-bang ƀing Israel ƀơi 
anih Mizpah laih anŭn kâo či iâu-laĭ Yahweh kơ ƀing gih.” 6Tơdang ƀing gơñu hơmâo 
pơjơnum glaĭ laih pơ anih Mizpah, ƀing gơñu tuăh ia laih anŭn tuh tơbiă jing gơnam-
pơyơr ƀơi anăp Yahweh. Amăng hrơi anŭn ƀing gơñu kŏm ƀơ̆ng-huă laih anŭn pơhaih 
tơlơi soh gơñu tui anai, “ing gơmơi hơmâo ngă soh pơkơdơ̆ng glaĭ hăng Yahweh 
laih.” Samuêl yơh jing pô khua git-gai kơ ƀing Israel ƀơi anih Mizpah.  

7Tơdang ƀing Philistia hơmư̆ ƀing Israel hơmâo pơƀut glaĭ laih ƀơi anih Mizpah, ƀing 
khua djă-akŏ Philistia rai kơsung-blah ƀing gơñu yơh. Tơdang ƀing Israel hơmư̆ kơ 
tơlơi ƀing Philistia rai kơsung-blah anŭn, ƀing gơñu huĭ-bra ̱l kơ ƀing Philistia yơh. 
8ing gơñu laĭ hăng Samuêl, “Anăm pơdơi hĭ ôh iâu-laĭ kơ Yahweh Ơi Adai ta brơi kơ 
ƀing gơmơi, tui anŭn Ñu či pơklaih hĭ ƀing ta mơ̆ng tơngan ƀing Philistia yơh.” 9Giŏng 
anŭn, Samuêl mă sa drơi ană triu hlak mĕm laih anŭn čuh pơyơr hlo̱m kơ Yahweh jing 
sa gơnam-pơyơr yơh. Ñu iâu-kwưh Yahweh pơala brơi kơ ƀing Israel laih anŭn 
Yahweh hơmư̆ ñu.  

10Tơdang Samuêl hlak pơyơr đĭ gơnam-pơyơr čuh anŭn, ƀing Philistia rai jĕ kiăng 
kơsung-blah ƀing Israel yơh. Samơ̆ amăng hrơi anŭn, Yahweh pơgrŏm trŭn dơnai 
kơtang biă-mă pơkơdơ̆ng glaĭ hăng ƀing Philistia laih anŭn ngă brơi kơ ƀing gơñu bă 
hăng tơlơi huĭ-bra ̱l; tui anŭn ƀing Philistia tơlŭh đuaĭ hĭ mơ̆ng anăp ƀing Israel yơh. 
11ing Israel tơbiă mơ̆ng anih Mizpah kiaŏ-blah ƀing Philistia, pơdjai hĭ ƀing gơñu 
kơtuai jơlan ataih truh kơ gah adih anih Bet-Khar.  

12Giŏng anŭn, Samuêl mă sa boh-pơtâo pơdơ̆ng đĭ kơplăh-wăh anih Mizpah hăng anih 
Sen. Ñu pơanăn kơ anih anŭn Ebenêzer,p kiăng-laĭ, “Yahweh hơmâo djru laih kơ ƀing 
gơmơi truh kơ ră anai.” 13Tui anŭn, ƀing Israel dưi-hĭ kơ ƀing Philistia laih anŭn ƀing 
Philistia ƀu wa ̱ng-blah guai-čar ƀing Israel dơ̆ng tah.  

Amăng abih tơlơi hơdip Samuêl, tơngan dưi kơtang Yahweh pơkơdơ̆ng glaĭ hăng 
ƀing Philistia yơh. 14Khul plei-pla mơ̆ng plei-pơnăng Ekrôn hlŏng truh pơ plei-pơnăng 
Gat jing plei ƀing Philistia mă-tŭ hlâo adih, ră anai brơi glaĭ kơ ƀing Israel yơh; laih 
anŭn dơ̆ng ƀing Israel ăt pơklaih hĭ ƀing lŏn-čar jum-dar hơdôm plei anŭn mơ̆ng tơlơi 
dưi ƀing Philistia mơ̆n. Hơmâo tơlơi rơnŭk-rơno ̱m tŏng-krah ƀing Israel hăng ƀing 
Amôr.  

                                                 
p7:12 Ebenêzer kiăng-laĭ boh-pơtâo kiăng kơ hơdơr kơ tơlơi djru.  

15Samuêl ăt dŏ jing khua phat-kơđi git-gai ƀing Israel amăng abih hrơi ñu dŏ-hơdip. 
16Rĭm thŭn ñu hyu dar mơ̆ng plei Ramah pơ plei Bêthêl truh pơ plei Gilgal laih anŭn pơ 
plei Mizpah kiăng phat brơi kơđi ƀing Israel amăng khul anih anŭn. 17Samơ̆ ñu nanao 
wơ̆t glaĭ pơ anih Ramah yuakơ anih anŭn jing hơmâo sang ñu dŏ laih anŭn ăt phat brơi 
kơđi ƀing Israel pơ anih anŭn mơ̆n. Amăng plei Ramah anŭn yơh, ñu pơdơ̆ng đĭ sa boh 
kơnưl ngă yang kơ Yahweh.  

8  

ing Israel Rơkâo Kơ Sa Čô Pơtao  
1Tơdang Samuêl tha laih, ñu ruăh ƀing ană đah-rơkơi ñu kiăng kơ jing ƀing khua 

phat-kơđi hrŏm hăng ñu kơ ƀing Israel. 2Anăn ană-kơčoa đah-rơkơi ñu jing Yôêl laih 
anŭn anăn ană đah-rơkơi tal dua ñu jing Abiyah; ƀing gơñu mă-bruă pơ anih Bêêr-
Seba. 3Samơ̆ ƀing ană đah-rơkơi ñu anŭn ƀu rơbat tui amăng jơlan Yahweh kiăng ôh. 
ing gơñu kơnơ̆ng kiăng kơ hơmâo prăk, tui anŭn ƀing gơñu mă-tŭ khul gơnam plŏm-
ƀlŏr laih anŭn phat brơi kơđi kơ arăng ƀu tơpă-hơnơ̆ng ôh.  

4Tui anŭn, abih-bang ƀing kŏng-tha Israel pơƀut glaĭ hăng tơdruă laih anŭn nao bưp 
Samuêl ƀơi plei Ramah. 5ing gơñu laĭ kơ Samuêl tui anai, “Ih jing tha laih, laih anŭn 
ƀing ană đah-rơkơi ih ƀu ngă tui hăng tơlơi hmutu hiam ih ôh. Hơnŭn yơh ră anai, ruăh 
brơi bĕ sa čô pơtao kiăng git-gai ƀing gơmơi, tui anŭn ƀing gơmơi či hơmâo pơtao kar 
hăng abih-bang lŏn-čar pơkŏn hơmâo.”q  

6Samơ̆ tơdang ƀing gơñu laĭ, “Pha-brơi bĕ kơ ƀing gơmơi sa čô pơtao kiăng dui ba 
ƀing gơmơi,” tơlơi anŭn ƀu pơmơak Samuêl ôh; tui anŭn ñu iâu-laĭ kơ Yahweh yơh. 
7Yahweh laĭ-glaĭ kơ ñu tui anai, “Hơmư̆ tui bĕ abih-bang tơlơi ƀing ană-plei laĭ hăng ih 
anŭn; anŭn ƀu djơ̆ ƀing gơñu hơngah hĭ kơ ih ôh, samơ̆ ƀing gơñu hơmâo hơngah hĭ 
laih Kâo jing pơtao kơ ƀing gơñu. 8ing gơñu hlak ngă kơ ih anai ăt hrup hăng tơlơi 
ƀing gơñu hơmâo ngă laih mơ̆n čơdơ̆ng mơ̆ng hrơi Kâo ba tơbiă ƀing gơñu mơ̆ng lŏn-
čar Êjip hlŏng truh kơ tă anai, anŭn jing tơlơi ƀing gơñu đuaĭ ataih hĭ mơ̆ng Kâo laih 
anŭn kơkuh-pơpŭ kơ ƀing yang-rơba ̱ng yơh. 9Ră anai hơmư̆ tui bĕ ƀing gơñu; samơ̆ ih 
khŏm pơkơđiăng ƀing gơñu laih anŭn brơi kơ ƀing gơñu thâo-krăn hơget-tơlơi pơtao, 
jing pô či git-gai ƀing gơñu, či ngă.”  

10Samuêl ruai glaĭ abih-bang khul boh pơhiăp Yahweh anŭn kơ ƀing ană-plei jing ƀing 
rơkâo kơ ñu pha-brơi sa čô pơtao. 11Ñu laĭ dơ̆ng tui anai, “Anai yơh jing tơlơi pơtao, 
jing pô či git-gai ƀing gih, či ngă kơ ƀing gih: Ñu či mă đơđa ƀing ană đah-rơkơi gih 

                                                 
q8:5 Tơlơi Juăt 17:14.  

mă-bruă hăng khul rơdêh-aseh, aseh ñu; giŏng anŭn ƀing gơñu či đuaĭ gah anăp kơ khul 
rơdêh-aseh pơtao anŭn. 12Đơđa mơnuih ñu či ruăh pơjing hĭ ƀing khua git-gai kơ tơpul 
rơbâo čô, ƀing khua kơ tơpul rơmapluh čô, laih anŭn đơđa ƀing pơkŏn dơ̆ng či jŭ-pla 
brơi đang-hơma ñu hăng yuă brơi bơyan hơpuă ñu yơh, laih anŭn ƀing pơkŏn dơ̆ng či 
pơkra khul gơnam-blah wơ̆t-hăng khul gơnam yua kơ rơdêh-aseh ñu mơ̆n. 13Ñu či mă 
ƀing ană đah-kơmơi gih pơkra rai ia ƀâo-mơngưi, tŭk-tơnă laih anŭn ŏm ƀañ-tơpŭng. 
14Ñu či mă đang-hơma hiam hloh amăng khul đang-hơma, khul đang boh-kơƀâo laih 
anŭn khul đang boh ôliwơ gih; giŏng anŭn ñu brơi hĭ khul đang anŭn kơ ƀing ding-
kơna ñu. 15Ñu či mă sa-črăn amăng-pluh mơ̆ng pơdai gih, boh-kơƀâo gih laih anŭn brơi 
hĭ kơ ƀing khua-moa hăng ƀing ding-kơna ñu yơh. 16Ñu či mă-yua kơ ñu pô ƀing ding-
kơna đah-rơkơi đah-kơmơi gih laih anŭn khul rơmô, aseh hiam hloh ƀing gih hơmâo. 
17Hơnăl-tuč, ñu či mă sa-črăn amăng-pluh mơ̆ng khul triu bơbe gih laih anŭn ƀing gih či 
jing hĭ ƀing hlŭn kơ ñu yơh. 18Tơdang hrơi anŭn truh, ƀing gih či iâu-kwưh kiăng 
rơngai hĭ mơ̆ng pơtao jing pô ƀing gih hơmâo ruăh-mă laih, laih anŭn Yahweh ƀu či 
laĭ-glaĭ ôh kơ ƀing gih amăng hrơi anŭn.”  

19Samơ̆ ƀing gơñu hơngah ƀu kiăng hơmư̆ tui Samuêl laĭ ôh. ing gơñu laĭ tui anai, 
“Ơ-ơh. ing gơmơi kiăng hơmâo sa čô pơtao git-gai ƀing gơmơi. 20Tui anŭn, ƀing 
gơmơi či jing hrup hăng abih-bang ƀing lŏn-čar pơkŏn, hrŏm-hăng pơtao kiăng kơ dui-
ba ƀing gơmơi, tơbiă nao hlâo kơ ƀing gơmơi laih anŭn pơblah brơi kơ ƀing gơmơi 
yơh.”  

21Tơdang Samuêl hơmư̆ abih-bang tơlơi ƀing gơñu laĭ laih, ñu ruai glaĭ abih-bang 
tơlơi anŭn ƀơi anăp Yahweh yơh. 22Yahweh laĭ-glaĭ kơ ñu tui anai, “Hơmư̆ tui ƀing 
gơñu bĕ laih anŭn brơi bĕ kơ ƀing gơñu sa čô pơtao.” Giŏng anŭn, Samuêl laĭ kơ ƀing 
Israel tui anai, “Blung-hlâo, ƀing gih wơ̆t glaĭ bĕ pơ plei gih pô.”  

9  

Samuêl Trôč Ia-Jâo ơi Saul  
1Hơmâo sa čô pơdrŏng hăng hing-ang amăng kơnung-djuai Benyamin, anăn ñu Kis, 

jing ană đah-rơkơi Abiêl, tơčô Zeror, tơčĕ Bekorat, jing tơhrĕ Aphiah; ƀing gơñu le̱ng 
kơ mơ̆ng kơnung-djuai Benyamin soh-sel. 2Kis hơmâo sa čô ană đah-rơkơi anăn ñu 
Saul, tơdăm laih anŭn hiam-klă, ƀing Israel pơkŏn ƀu dưi pơhmu hăng ñu ôh; ñu glông 
hloh kơ abih-bang ƀing pơkŏn mơ̆ng tơkuai pơ ngŏ yơh.  

3Hlak anŭn, hơmâo đơđa aseh-glai Kis, jing ama Saul, rơngiă hĭ; tui anŭn Kis laĭ kơ 
ană ñu Saul tui anai, “Iâu ba bĕ sa čô amăng ƀing ding-kơna anai nao hrŏm hăng ih 

kiăng kơ nao sem-hơduah hơdôm aseh rơngiă anŭn.” 4Tui anŭn, ñu găn nao tring bŏl-
čư̆ ƀing Ephraim laih anŭn găn jum-dar tring Salisa, samơ̆ ƀing gơñu hơduah ƀu ƀuh 
khul aseh anŭn ôh. ing gơñu mŭt nao amăng tring Saalim, samơ̆ khul aseh anŭn kŏn 
ƀuh pơ anŭn lơi. Giŏng anŭn, ñu găn nao amăng guai-lŏn ƀing Benyamin, samơ̆ ƀing 
gơñu ăt ƀu hơduah ƀuh mơ̆n.  

5Tơdang ƀing gơñu nao truh pơ tring Zup, Saul laĭ kơ ding-kơna nao hrŏm hăng ñu 
tui anai, “Nă, glaĭ bĕ ta, huĭdah ama kâo ƀu či pơmĭn dơ̆ng tah kơ khul aseh rơngiă 
anŭn samơ̆ ñu či ƀlơ̆ng-bơngơ̆t kơ ƀing ta yơh.”  

6Samơ̆ pô ding-kơna anŭn laĭ-glaĭ tui anai, “Ơ khua ăh, anai-nê amăng plei anai 
hơmâo sa čô mơnuih Ơi Adai; arăng pơpŭ-pơyom kơ ñu biă-mă laih anŭn rĭm tơlơi ñu 
pơhiăp le̱ng kơ krep truh djơ̆ soh-sel. Ră anai ƀing ta nao pơ anŭn bĕ, năng-ai ñu či 
kơčrâo brơi kơ ƀing ta anih pă kiăng kơ nao hơduah hơdôm aseh rơngiă anŭn.”  

7Saul laĭ kơ ding-kơna ñu tui anai, “Tơdah ƀing ta nao pơ pô anŭn, hơget gơnam ƀing 
ta či pha-brơi kơ ñu lĕ? Gơnam-ƀơ̆ng amăng hơdôm kơsăk ta abih laih. ing ta ƀu 
hơmâo gơnam brơi-pơyơr hơget ôh kiăng brơi kơ mơnuih Ơi Adai anŭn. Tui anŭn, 
hơget gơnam ƀing ta hơmâo lĕ?”  

8Pô ding-kơna anŭn laĭ kơ ñu dơ̆ng tui anai, “Anai-nê, kâo hơmâo prăk kăk amrăkr 
anet. Kâo či brơi kơ mơnuih Ơi Adai anŭn, tui anŭn ñu či kơčrâo brơi kơ ƀing ta anih 
pă kiăng kơ nao hơduah hơdôm aseh tơngiă anŭn yơh.” 9Amăng ƀing Israel đưm hlâo 
adih, tơdah hlơi pô kiăng nao tơña kơ Ơi Adai, ñu či laĭ tui anai yơh, “Bơbĕ ta nao pơ 
pô-pơƀuh,” yuakơ pô-pơala amăng rơnŭk anai arăng juăt iâu jing pô-pơƀuh.  

10Saul laĭ kơ ding-kơna ñu tui anai, “Hiam yơh anŭn; brơi kơ ƀing ta nao bĕ.” Tui 
anŭn, ƀing gơñu nao pơ plei hơmâo mơnuih Ơi Adai anŭn dŏ yơh.  

11Tơdang ƀing gơñu hlak đĭ nao pơ bŏl-čư̆ plei anŭn, ƀing gơñu bưp ƀing dra tơbiă 
nao djŏ ia laih anŭn ƀing gơñu tơña ƀing gơ̆ tui anai, “Pô-pơƀuh dŏ pơ plei anai mơ̆?”  

12ing gơ̆ laĭ-glaĭ tui anai, “Ơ, ñu dŏ pơ plei anai mơ̆n. Ñu dŏ pơanăp ƀing gih adih. 
Ră anai nao tañ bĕ; ñu phrâo truh pơ plei gơmơi hrơi anai yuakơ ană-plei plei či pơyơr 
gơnam ngă yang ƀơi kơnưl ngă yang pơ anih bŏl-čư̆ anŭn. 13ơi mông ƀing gih mŭt 
amăng plei, ƀing gih či ƀuh ñu yơh hlâo kơ ñu đĭ nao pơ anih bŏl-čư̆ anŭn kiăng ƀơ̆ng-
huă. ing ană-plei ƀu či ƀơ̆ng-huă ôh tơl ñu rai truh kăh, yuakơ ñu khŏm bơni-hiam kơ 
gơnam ngă yang; tơdơi kơ anŭn, ƀing hlơi arăng jak-iâu rai, či ƀơ̆ng-huă yơh. Nao ră 
anai bĕ, ƀing gih či hơduah-ƀuh ñu yơh ƀơi mông anai.”  

14ing gơñu đĭ nao pơ plei anŭn laih anŭn tơdang ƀing gơñu mŭt amăng plei, ƀing 

                                                 
r9:8: Anai ăt jing “prăk” mơ̆n.  

gơñu ƀuh Samuêl hlak anăp rai pơ ƀing gơñu ƀơi jơlan đĭ nao pơ anih bŏl-čư̆ anŭn.  
15Amăng hrơi hlâo kơ Saul rai, Yahweh hơmâo pơrơđah brơi laih tơlơi anai kơ 

Samuêl: 16“ơi mông anai amăng hrơi pơgi, Kâo či pơkiaŏ rai pơ ih sa čô mơnuih 
mơ̆ng anih-lŏn ƀing Benyamin. Trôč bĕ ia-jâo kơ ñu kiăng dui-ba git-gai ƀing ană-plei 
Kâo Israel; ñu či pơklaih hĭ ană-plei Kâo mơ̆ng tơngan ƀing Philistia yơh. Kâo hơmâo 
ƀuh laih tơlơi tơnap-tap ƀing ană-plei Kâo laih anŭn ăt hơmư̆ laih mơ̆n tơlơi ƀing gơñu 
iâu-kwưh kơ tơlơi djru.”  

17Tơdang Samuêl ƀuh Saul, Yahweh laĭ kơ ñu tui anai, “Anŭn yơh jing pô Kâo laĭ 
laih hăng ih; ñu yơh či git-gai ƀing ană-plei Kâo.”  

18Saul rai jĕ Samuêl ƀơi bah-amăng laih anŭn tơña tui anai, “Rơkâo kơ ih laĭ brơi kơ 
kâo đa, pơpă sang pô-pơƀuh dŏ lĕ?”  

19Samuêl laĭ-glaĭ tui anai, “Kâo yơh jing pô-pơƀuh. Nao hlâo kơ kâo pơ anih bŏl-čư̆ 
adih bĕ, yuakơ hrơi anai ƀing ih či ƀơ̆ng-huă hrŏm-hăng kâo yơh. Mơguah pơgi kâo či 
laĭ-glaĭ kơ abih-bang tơlơi ƀing ih tơña laih anŭn či brơi ƀing ih glaĭ yơh. 20Bơ kơ khul 
aseh-glai rơngiă laih amăng klâo hrơi hlâo, anăm ƀlơ̆ng dơ̆ng tah kơ gơñu yuakơ ră 
anai arăng hơduah-ƀuh laih. Samơ̆ hlơi pô ƀing Israel amoaih lăng tui biă-mă kiăng jing 
pô dui-ba ƀing gơñu lĕ? Anŭn jing ƀu djơ̆ ih laih anŭn abih-bang sang-anŏ ama ih ôh 
hă?”  

21Saul laĭ-glaĭ tui anai, “Samơ̆ kâo jing sa čô mơnuih mơ̆ng kơnung-djuai Benyamin, 
jing kơnung-djuai anet hloh amăng ƀing kơnung-djuai Israel. Laih anŭn djuai kâo jing 
djuai ƀiă hloh amăng abih djuai amăng kơnung-djuai Benyamin. Yua-hơget ih pơhiăp 
hơdôm tơlơi anŭn hăng kâo lĕ?”  

22Giŏng anŭn, tơdang ƀing gơñu truh laih pơ anih bŏl-čư̆ anŭn, Samuêl ba Saul hăng 
ding-kơna gơ̆ mŭt pơ anih sang rơhaih laih anŭn brơi kơ ƀing gơ̆ dŏ ƀơi anih dŏ yom-
pơphan hloh amăng ƀing arăng jak-iâu laih rai pơ anŭn. Abih-bang hơmâo klâopluh čô 
dŏ pơ anŭn. 23Samuêl laĭ kơ pô hơtŭk-tơnă tui anai, “Ba rai bĕ čơđeh añăm kâo brơi 
laih kơ ih anŭn, jing čơđeh kâo pơtă laih kơ ih kiăng kơ răk-pioh brơi.”  

24Tui anŭn, pô tŭk-tơnă mă črăn añăm pha-tơkai hiam hloh laih anŭn pioh ƀơi anăp 
Saul. Samuêl laĭ tui anai, “Anŭn yơh jing črăn añăm arăng hơmâo răk-pioh laih brơi kơ 
ih. ơ̆ng bĕ, yuakơ črăn añăm anŭn kâo hơmâo răk-pioh brơi laih kơ ih ƀơi mông 
mơyŭn anai, čơdơ̆ng mơ̆ng mông kâo laĭ, ‘Kâo hơmâo jak-iâu laih ƀing tuai rai.’” Tui 
anŭn, Saul ƀơ̆ng-huă hrŏm hăng Samuêl amăng hrơi anŭn yơh.  

25Tơdơi kơ ƀing gơñu trŭn rai mơ̆ng anih bŏl-čư̆ anŭn kiăng mŭt nao amăng plei, 

Samuêl pơhiăp hăng Saul ƀơi gah ngŏ bơbŭng tơhnă̱ sang ñu yơh.s Giŏng anŭn, Saul 
pĭt ƀơi anŭn yơh. 26ing gơñu tơgŭ mơguah ưm laih anŭn Samuêl iâu Saul ƀơi bơbŭng 
sang tui anai, “Prap-pre bĕ, kâo či brơi ih glaĭ ƀơi jơlan ih pô yơh.” Tơdang Saul prap-
pre laih, ñu hăng Samuêl tơbiă nao gah rơngiao hrŏm-hơbĭt. 27Tơdang ƀing gơñu trŭn 
nao jĕ truh pơ akiăng plei, Samuêl laĭ kơ Saul, “Pơđar pô ding-kơna ih nao hlâo kơ 
ƀing ta bĕ,” laih anŭn pô ding-kơna anŭn nao hlâo kơ ƀing gơñu; Samuêl laĭ dơ̆ng tui 
anai, “Samơ̆ ih dŏ glaĭ pơ anai ƀiă, tui anŭn kâo či pơtă kơ ih hơdôm tơlơi Ơi Adai 
hơmâo pơtă laih.”  

10  
1Giŏng anŭn, Samuêl mă sa ge̱t ia ƀâo-mơngưi laih anŭn trôč ƀơi akŏ Saul, čum-pơpŭ 

kơ ñu hăng laĭ tui anai, “Yahweh hơmâo ruăh-mă laih ih jing khua djă-akŏ git-gai ƀing 
ană-plei Ñu ƀing Israel. Ih či git-gai ƀing ană-plei Ñu laih anŭn pơgang brơi ƀing gơñu 
mơ̆ng abih-bang ƀing rŏh-ayăt. Laih anŭn anai yơh jing gru-kơnăl kơ ih kơ tơlơi 
Yahweh hơmâo ruăh-mă laih ih jing pô git-gai ƀing ană-plei Ñu: 2Tơdang ih đuaĭ hĭ 
mơ̆ng kâo hrơi anai, ih či bưp dua čô đah-rơkơi jĕ anih pơsat H’Račel, jing jĕ ƀơi anih 
Zelzah amăng guai-lŏn Benyamin. ing gơñu či laĭ-pơthâo kơ ih tui anai, ‘Khul aseh-
glai rơngiă ih nao hơduah-sem anŭn, arăng hơduah-ƀuh laih. Ră anai ama ih ƀu pơmĭn 
dơ̆ng tah kơ aseh anŭn, samơ̆ ñu pơmĭn-ƀlơ̆ng kơ ih yơh, yuakơ ñu tơña tui anai: 
Hơget-tơlơi kâo khŏm ngă kơ ană đah-rơkơi kâo anŭn lĕ?’  

3“Giŏng anŭn, ih či đuaĭ nao mơ̆ng anŭn tơl ih truh pơ phŭn kơyâo prŏng pơ Tabôr. 
Hơmâo klâo čô đĭ nao pơ plei Bêthêl kiăng kơkuh-pơpŭ kơ Ơi Adai či bưp ih pơ anŭn. 
Sa čô či djă ba klâo drơi ană bơbe, sa čô djă ba klâo tơlŏ ƀañ-tơpŭng laih anŭn sa čô 
dơ̆ng djă ba sa ge̱t-klĭ ia tơpai boh-kơƀâo. 4ing gơñu či pơhiăp-kơkuh hăng ih laih 
anŭn pơyơr kơ ih dua tơlŏ ƀañ-tơpŭng, tui anŭn ih či mă ƀañ-tơpŭng anŭn mơ̆ng gơñu 
yơh.  

5“Tơdơi kơ anŭn ih či nao pơ anih bŏl-čư̆ Ơi Adai amăng anih Gibeah, jing anih 
hơmâo sa boh kơđông tơhan ƀing Philistia. Tơdang ih nao truh pơ plei, ih či bưp sa 
tơpul ƀing pô-pơala hlak trŭn rai mơ̆ng kơnưl ngă yang ƀơi anih bŏl-čư̆ pĕ khul go ̱ng-
trap, păh hơgơr-bŏ, ayŭp đing-klơt laih anŭn pĕ go ̱ng-trưng ƀơi anăp gơñu; ƀing gơñu 
hlak pơhiăp laĭ-lui-hlâo yơh. 6Blĭp-blăp mơtam Yang Bơngăt Ơi Adai či trŭn ƀơi ih 
amăng tơlơi dưi-mơyang, laih anŭn ih či pơhiăp laĭ-lui-hlâo hrŏm hăng ƀing gơñu mơ̆n. 
Giŏng anŭn, ih či pơplih jing hĭ kơnuih phara yơh. 7Tơdang khul gru-kơnăl anŭn krep-

                                                 
s9:25 Amăng rơnŭk anŭn, ƀing arăng juăt pơkra sang hơmâo bơbŭng tơhnă̱ laih anŭn arăng ăt dưi pĭt ƀơi 
ngŏ bơbŭng sang anŭn mơ̆n.  

truh laih, ngă bĕ hơdôm tơlơi Ơi Adai kơčrâo brơi kơ ih kiăng kơ ngă.  
8“Trŭn nao bĕ hlâo kơ kâo pơ anih Gilgal. Sit yơh kâo či trŭn nao pơ ih kiăng pơyơr 

khul gơnam-pơyơr čuh laih anŭn gơnam-pơyơr tơlơi pơgop-lir; samơ̆ ih khŏm dŏ-
tơguăn amăng tơjuh hrơi tơl kâo nao pơ ih laih anŭn pơtă kơ ih hơget-tơlơi ih či khŏm 
ngă.”  

Saul Jing Pơtao  
9Tơdang Saul đuaĭ hĭ mơ̆ng Samuêl kiăng kơ glaĭ, Ơi Adai pơplih hĭ jua-pơmĭn Saul 

laih anŭn abih-bang gru-kơnăl anŭn krep-truh djơ̆ amăng hrơi anŭn yơh. 10Tơdang Saul 
hăng ding-kơna ñu nao truh pơ Gibeah, hơmâo sa tơpul ƀing pô-pơala rai bưp Saul. 
Blĭp-blăp Yang Bơngăt Ơi Adai rai ƀơi Saul amăng tơlơi dưi-mơyang, tui anŭn ñu 
pơgop hăng ƀing gơ̆ amăng tơlơi laĭ-lui-hlâo yơh. 11Tơdang abih-bang ƀing hlơi thâo-
krăn Saul hlâo adih, ră anai ƀuh Saul pơhiăp laĭ-lui-hlâo hrŏm-hăng ƀing pô-pơala, ƀing 
gơñu pơtơña kơ tơdruă tui anai, “Hơget-tơlơi truh kơ ană đah-rơkơi Kis anŭn lĕ? Saul 
ăt jing pô-pơala mơ̆n hă?”  

12Sa čô amăng ƀing ană-plei hơdip pơ anih anŭn tơña, “Bơ kơ ƀing pô-pơala pơkŏn 
anŭn, ƀu djơ̆ ôh ama gơñu jing ƀing pô-pơala.” Tui anŭn, hơmâo tơlơi arăng laĭ tui 
anai, “Saul ăt jing pô-pơala mơ̆n hă?”t 13Tơdơi kơ Saul pơjưh laĭ-lui-hlâo, ñu đĭ nao pơ 
anih bŏl-čư̆ anŭn yơh.  

14Giŏng anŭn, met Saul tơña kơ Saul wơ̆t-hăng pô ding-kơna ñu tui anai, “Pơpă ƀing 
gih nao lĕ?”  

Saul laĭ-glaĭ, “Nao hơduah-sem khul aseh-glai, samơ̆ tơdang ƀing gơmơi ƀu dưi 
hơduah-ƀuh ôh, tui anŭn ƀing gơmơi nao pơ Samuêl.”  

15Met Saul tơña dơ̆ng tui anai, “Ruai bĕ kơ kâo, hơget-tơlơi Samuêl pơhiăp laih hăng 
ih lĕ?”  

16Saul laĭ-glaĭ, “Ñu pơkơjăp brơi kơ ƀing gơmơi kơ tơlơi arăng hơduah-ƀuh laih khul 
aseh rơngiă anŭn.” Samơ̆ ñu ƀu ră ruai ôh kơ met ñu hơdôm tơlơi Samuêl hơmâo 
pơhiăp laih kơ tơlơi jing pơtao.  

17Samuêl iâu rai ƀing ană-plei Israel ƀơi anăp Yahweh amăng anih Mizpah, 18laih anŭn 
pơhiăp hăng ƀing gơñu tui anai, “Anai yơh jing tơlơi Yahweh Ơi Adai ƀing Israel laĭ, 
‘Kâo ba tơbiă laih ƀing Israel mơ̆ng lŏn-čar Êjip; Kâo pơklaih laih ƀing gih mơ̆ng tơlơi 
dưi ƀing Êjip laih anŭn ăt mơ̆ng abih-bang lŏn-čar pơkŏn kơtư̆-juă ƀing gih mơ̆n.’ 
19Samơ̆ ră anai ƀing gih hơmâo hơngah hĭ laih Ơi Adai gih jing Pô pơklaih hĭ laih ƀing 
gih mơ̆ng tơlơi răm-rai tơnap-tap. Giŏng anŭn, ƀing gih ăt hơmâo laĭ laih mơ̆n tui anai, 

‘Ơ-ơh, brơi bĕ kơ ƀing gơmơi sa čô pơtao kiăng git-gai ƀing gơmơi.’ Tui anŭn yơh ră 
anai, pơrơđah bĕ gih pô ƀơi anăp Yahweh tui hluai hăng rĭm kơnung-djuai laih anŭn 
djuai sang-anŏ gih.”  

20Tơdang Samuêl pơđar abih-bang ƀing kơnung-djuai Israel rai jĕ, tui anŭn Yahweh 
ruăh djơ̆ kơnung-djuai Benyamin. 21Giŏng anŭn, ñu pơđar kơnung-djuai Benyamin rai 
jĕ, tui hluai rĭm djuai, tui anŭn arăng ruăh djơ̆ djuai Matri. Hơnăl-tuč, Saul ană đah-
rơkơi Kis yơh arăng ruăh djơ̆. Samơ̆ tơdang ƀing gơñu hơduah-sem Saul, arăng ƀu 
hơduah ƀuh ñu ôh. 22Tui anŭn, ƀing gơñu tơña kơ Yahweh dơ̆ng, “Pô anŭn hơmâo rai 
laih aka pơ anai?”  

Yahweh laĭ tui anai, “Ơ, ñu pơdŏp hĭ ñu pô amăng khul dram-gơnam adih.”  
23ing gơñu đuaĭ mŭt hăng ba ñu tơbiă laih anŭn tơdang ñu dŏ-dơ̆ng tŏng-krah ƀing 

ană-plei, ñu glông hloh kơ ƀing pơkŏn mơ̆ng tơkuai truh pơ akŏ yơh. 24Samuêl laĭ kơ 
abih-bang ană-plei tui anai, “ing gih lăng bĕ ƀơi mơnuih Yahweh hơmâo ruăh laih. u 
hơmâo ôh hlơi pô hrup hăng ñu tŏng-krah abih-bang ană-plei ta.”  

Giŏng anŭn, ƀing ană-plei dreo kraih tui anai, “Brơi pơtao dŏ-hơdip sui!”  
25Samuêl pŏk-pơblang kơ ƀing ană-plei khul tơlơi phiăn kơ tơlơi jing pơtao. Ñu čih 

abih-bang tơlơi ƀơi hră-klĭ laih anŭn pioh hră anai ƀơi anăp Yahweh. Giŏng anŭn, 
Samuêl brơi kơ abih-bang glaĭ, rĭm čô wơ̆t glaĭ pơ sang ñu pô yơh.  

26Saul ăt wơ̆t glaĭ pơ sang ñu amăng tring Gibeah mơ̆n hrŏm-hăng đơđa ƀing tơhan 
khĭn-kơtang, jing ƀing Ơi Adai hơmâo ruaih laih pran-jua gơñu. 27Samơ̆ đơđa ƀing 
pơrŭng-pơrăng laĭ, “Hiư̆m-pă, mơnuih anai dưi pơklaih hĭ ƀing ta mơ̆?” ing gơñu 
djik-djak kơ Saul laih anŭn ƀu pha-brơi gơ̆ gơnam brơi-pơyơr hơget ôh. Samơ̆ Saul 
kơnơ̆ng dŏ-rơiăt đôč yơh.  

11  

Saul Pơklaih Plei Yabes  
1Nahas pơtao ƀing Ammôn đĭ rai wa̱ng-hruă plei Yabês-Gilead. Tui anŭn, abih-bang 
ƀing Yabês laĭ kơ ñu, “Pơjing bĕ tơlơi pơgop hăng ƀing gơmơi tui anŭn ih ƀu pơdjai hĭ 
ƀing gơmơi laih anŭn ƀing gơmơi či mă-bruă kơ ih yơh.”  

2Samơ̆ Nahas pơtao ƀing Ammôn anŭn laĭ-glaĭ tui anai, “Kâo či pơjing tơlơi pơgop 
hăng ƀing gih kơnơ̆ng sa tơlơi, kâo či khoĕku hĭ mơta gah hơnuă mơ̆ng rĭm čô amăng 
ƀing gih, tui anŭn kăh kâo či ba rai tơlơi pơmlâo kơ ƀing Israel.”  

3ing kŏng-tha plei Yabês laĭ-glaĭ, “Brơi bĕ kơ ƀing gơmơi amăng tơjuh hrơi, tui 

anŭn ƀing gơmơi či pơkiaŏ nao ƀing laĭ-pơthâo amăng djŏp-djang lŏn-čar Israel; tơdah 
ƀu hơmâo ôh hlơi pô rai pơklaih hĭ ƀing gơmơi, tui anŭn ƀing gơmơi či dŏ gah yŭ 
tơlơi dưi ih yơh.”  

4Tơdang ƀing pô laĭ-pơthâo mơ̆ng plei Yabês nao truh pơ plei Gibeah jing anih Saul 
dŏ laih anŭn ră ruai khul tơlơi anŭn kơ ƀing ană-plei, tui anŭn abih-bang ƀing gơñu hia 
kraih biă-mă yơh. 5ơi mông anŭn Saul hlak glaĭ mơ̆ng đang-hơma gah rŏng kơ tơpul 
rơmô ñu, laih anŭn ñu tơña tui anai, “Hơget-tơlơi truh kơ ƀing ană-plei lĕ? Yua-hơget 
ƀing gơñu čŏk-hia lĕ?” Giŏng anŭn, ƀing gơñu ruai glaĭ kơ Saul hơdôm tơlơi ƀing plei 
Yabes hơmâo laĭ laih.  

6Tơdang Saul hơmư̆ khul tơlơi anŭn, Yang Bơngăt Ơi Adai trŭn ƀơi ñu hăng tơlơi 
dưi-mơyang laih anŭn ñu ƀrŭk hil biă-mă yơh. 7Ñu mă dua drơi rơmô-tơno, khăt hĭ lu 
črăn laih anŭn pơkiaŏ ƀing pô laĭ-pơthâo djă ba rĭm črăn anŭn nao djŏp amăng anih-lŏn 
ƀing Israel hăng pơhaih tui anai, “Anai yơh jing tơlơi či ngă kơ khul rơmô hlơi pô ƀu 
kiăng đuaĭ tui ôh hăng Saul laih anŭn hăng Samuêl kiăng kơ pơblah.” Giŏng anŭn, 
Yahweh ngă brơi kơ ƀing ană-plei huĭ-hiưt yơh tơdang ƀing gơñu ƀuh tơlơi dưi amăng 
Saul, tui anŭn ƀing gơñu rai pơgop glaĭ jing kar hăng sa čô. 8Tơdang Saul iâu pơƀut 
glaĭ ƀing gơñu ƀơi anih Bezek, hơmâo truh kơ klâo-rơtuh-rơbâo čô mơ̆ng ƀing Israel 
laih anŭn truh kơ klâopluh-rơbâo čô mơ̆ng ƀing Yudah.  

9ing gơñu pơtă kơ ƀing pô laĭ-pơthâo hơmâo rai laih anŭn tui anai, “Laĭ bĕ kơ ƀing 
Yabês-Gilead tui anai, ‘ơi mông yang-hrơi pơiă hrơi pơgi, ƀing gih či klaih hĭ yơh.’” 
Tơdang ƀing pô laĭ-pơthâo anŭn ruai glaĭ tơlơi anŭn kơ ƀing plei Yabes, ƀing gơñu 
hơ̆k-mơak biă-mă yơh. 10ing gơñu laĭ hăng ƀing Ammôn tui anai, “Hrơi pơgi ƀing 
gơmơi či jao hĭ gơmơi pô kơ ƀing gih laih anŭn ƀing gih dưi ngă kơ ƀing gơmơi tui 
hăng tơlơi ƀing gih kiăng yơh.”  

11Amăng hrơi tŏ-tui, Saul pơkăh-pơpha ƀing tơhan ñu jing klâo grup. Tơdang amăng 
mông mơguah biă-mă, ƀing gơñu mŭt amăng anih-jưh ƀing Ammôn laih anŭn pơdjai hĭ 
ƀing gơñu tơl truh mông pơiă amăng hrơi yơh. ing hlơi pô dŏ-hơdip čơlah-đuaĭ, tui 
anŭn tơl ƀu hơmâo ôh dua čô amăng ƀing gơñu đuaĭ-kơdŏp hrŏm-hơbĭt.  

Tơlơi Pơrơđah kơ Saul Jing Pơtao  
12Giŏng anŭn, ƀing ană-plei laĭ kơ Samuêl tui anai, “Hlơi jing pô tơña tui anai, ‘Saul 
či git-gai ƀing ta hă?’ Ba rai bĕ ƀing mơnuih anŭn kơ ƀing ta tui anŭn ƀing ta či pơdjai 
hĭ ƀing gơñu.”  

13Samơ̆ Saul laĭ-glaĭ tui anai, “u hơmâo hlơi pô ôh či tŭ tơlơi djai hrơi anai, yuakơ 
hrơi anai Yahweh hơmâo pơklaih hĭ laih ƀing ta, jing ƀing Israel.”  

14Giŏng anŭn, Samuêl laĭ kơ ƀing ană-plei, “Nă, brơi kơ ƀing ta nao bĕ pơ anih Gilgal 
laih anŭn pơkơjăp glaĭ tơlơi jing pơtao pơ anŭn.” 15Tui anŭn, abih-bang ƀing ană-plei 
nao pơ anih Gilgal laih anŭn pơkơjăp kơ tơlơi Saul jing pơtao ƀơi anăp Yahweh. Pơ-
anŭn yơh ƀing gơñu pơyơr đĭ khul gơnam-pơyơr tơlơi pơgop-lir ƀơi anăp Yahweh laih 
anŭn Saul hăng ƀing Israel djă-hơdơr sa tơlơi phet prŏng biă-mă yơh.  

12  

Tơlơi Samuêl Pơhiăp Pơčơlah  
1Samuêl pơhiăp hăng abih-bang ƀing Israel tui anai, “Kâo hơmâo hơmư̆ laih abih-

bang tơlơi gih laĭ laih hăng kâo laih anŭn ăt pioh laih sa čô pơtao kơ ƀing gih. 2Ră anai 
ƀing gih hơmâo pơtao anŭn yơh jing pô khua djă-akŏ gih. Bơ kơ kâo, kâo tha laih anŭn 
hơmâo ƀŭk kô ̱̆ laih; laih dơ̆ng ƀing ană đah-rơkơi kâo ăt pơ anai hrŏm hăng ƀing gih 
mơ̆n. Kâo hơmâo jing laih pô ba-akŏ gih čơdơ̆ng mơ̆ng kâo dŏ čơđai hlŏng truh kơ tă 
anai. 3Tui anŭn, kâo yơh anai. Tơdah kâo hơmâo ngă laih hơget tơlơi soh, ngă gơ̆ng-
jơlan pơkơdơ̆ng glaĭ hăng kâo bĕ ră anai ƀơi anăp Yahweh laih anŭn ƀơi anăp pô Ơi 
Adai hơmâo ruăh laih. Rơmô hlơi kâo hơmâo mă laih lĕ? Aseh hlơi kâo hơmâo mă laih 
lĕ? Hlơi jing pô kâo pleč-ƀlŏr laih lĕ? Hlơi jing pô kâo kơtư̆-juă laih lĕ? Hơmâo mơ̆ 
mơ̆ng tơngan hlơi, kâo hơmâo mă laih gơnam plŏm-ƀlŏr kiăng kơ go̱m hĭ mơta kâo 
phat-kơđi ƀu djơ̆-tơpă? Tơdah kâo hơmâo ngă laih sa amăng hơdôm tơlơi anŭn, kâo či 
kla glaĭ hơdôm tơlơi kâo ngă anŭn yơh.  

4ing gơñu laĭ-glaĭ tui anai, “Ih ƀu hơmâo pơlŏm-ƀlŏr ƀôdah kơtư̆-juă ƀing gơmơi 
ôh; ih kŏn hơmâo mă hơget-gơnam mơ̆ng tơngan hlơi pô lơi.”  

5Samuêl laĭ-glaĭ kơ ƀing gơñu tui anai, “Yahweh yơh jing Pô ngă gơ̆ng-jơlan 
pơkơdơ̆ng glaĭ hăng ƀing gih laih anŭn pô Ñu trôč laih ia-jâo yơh jing pô ngă gơ̆ng-
jơlan hrơi anai kơ tơlơi ƀing gih ƀu hơduah-ƀuh tơlơi soh hơget ôh amăng tơngan 
kâo.”  
ing gơñu laĭ-glaĭ tui anai, “Ñu yơh jing Pô ngă gơ̆ng-jơlan brơi.”  
6Giŏng anŭn, Samuêl laĭ hăng ƀing ană-plei dơ̆ng tui anai, “Yahweh yơh jing Pô ruăh-

mă laih Môseh hăng A ̱rôn kiăng kơ ba ƀing sang-anŏ ơi-adon ta tơbiă mơ̆ng čar Êjip.v 
7Tui anŭn yơh ră anai, dŏ bĕ pơ anai, tui anŭn kâo či phong-kơđi kơ ƀing gih ƀơi anăp 
Yahweh hăng tơlơi pơhơdơr kơ ƀing gih abih-bang bruă tơpă-hơnơ̆ng Yahweh hơmâo 
ngă laih kơ ƀing gih laih anŭn kơ ƀing ơi-adon ta.  

8“Tơdơi kơ ƀing Yakôb mŭt dŏ laih amăng čar Êjip, ƀing ơi-adon ta anŭn ur-kwưh 

kơ Yahweh kơ tơlơi djru yuakơ ƀing Êjip kơtư̆-juă ƀing gơñu laih anŭn Yahweh 
pơkiaŏ rai Môseh hăng A̱rôn jing ƀing ba tơbiă hĭ laih ƀing ơi-adon ta anŭn mơ̆ng čar 
Êjip, giŏng anŭn brơi ƀing gơ̆ dŏ amăng anih-lŏn anai.w  

9“Samơ̆ hơmâo lu wơ̆t ƀing gơñu wơr-bĭt hĭ laih Yahweh Ơi Adai ta. Tui anŭn, Ñu 
jao hĭ ƀing gơ̆ amăng tơngan tơlơi dưi Sisera jing khua git-gai tơhan plei Hazôr, amăng 
tơngan tơlơi dưi ƀing Philistia ƀơi tal pơkŏn laih anŭn ăt amăng tơngan pơtao Môab 
amăng tal pơkŏn dơ̆ng, jing ƀing pơblah pơkơdơ̆ng glaĭ hăng ƀing gơ̆.x 10ing gơñu 
rơkâo-kwưh kơ Yahweh tui anai, ‘ing gơmơi hơmâo ngă soh laih; ƀing gơmơi hơmâo 
đuaĭ ataih hĭ laih mơ̆ng Ih, Ơ Yahweh ăh, laih anŭn mă-bruă kơ ƀing yang Baal laih 
anŭn yang Astôret. Samơ̆ ră anai pơklaih hĭ bĕ ƀing gơmơi mơ̆ng tơngan ƀing rŏh-ayăt 
gơmơi, tui anŭn ƀing gơmơi či kơkuh-pơpŭ kơ Ih yơh.’y 11Giŏng anŭn, Yahweh pơkiaŏ 
rai Yêrub-Baal, Barak, Yêpthah laih anŭn Samuêl, tui anŭn Ñu pơklaih hĭ ƀing gơ̆ 
mơ̆ng tơngan ƀing rŏh-ayăt jum-dar gơñu laih anŭn ƀing gơñu dưi dŏ rơnŭk-rơnua 
yơh.z  

12“Samơ̆ tơdang ƀing gih ƀuh Nahas jing pơtao ƀing Ammôn rai pơkơdơ̆ng glaĭ hăng 
ƀing gih, ƀing gih laĭ hăng kâo, ‘Ơ-ơh, ƀing gơmơi kiăng hơmâo sa čô pơtao git-gai 
ƀing gơmơi’ wơ̆t-tơdah Yahweh Ơi Adai gih jing laih pơtao kơ ƀing gih mơ̆ng hlâo 
adih.a 13Ră anai pơ anai, pô anai yơh jing pơtao ƀing gih hơmâo ruăh-mă laih, jing pô 
ƀing gih hơduah-tơña, samơ̆ sit Yahweh hơmâo brơi laih sa čô pơtao git-gai kơ ƀing 
gih. 14Tơdah ƀing gih huĭ-pơpŭ kơ Yahweh, mă-bruă tui-gưt Ñu laih anŭn ƀu tơgŭ-
pơkơdơ̆ng glaĭ hăng hơdôm tơlơi Ñu pơđar ôh, laih anŭn dơ̆ng, tơdah ƀing gih hăng 
pơtao, jing pô git-gai gih, đuaĭ tui Yahweh Ơi Adai gih, tơlơi anŭn jing hiam yơh! 
15Samơ̆ tơdah ƀing gih ƀu tui-gưt kơ Yahweh laih anŭn tơgŭ-pơkơdơ̆ng glaĭ hăng 
hơdôm tơlơi Ñu pơđar, sit tơngan Ñu či pơkơdơ̆ng glaĭ hăng ƀing gih yơh kar hăng Ñu 
hơmâo pơkơdơ̆ng glaĭ laih hăng ƀing ơi-adon gih.  

16“Hơnŭn yơh ră anai, dŏ-dơ̆ng lăng bĕ tơlơi yom-pơphan Yahweh či ngă ƀơi anăp-
mơta gih! 17Ră anai ƀu djơ̆ bơyan hơpuă pơdai-kơtor ôh hă? Kâo či iâu-laĭ kơ Yahweh 
brơi rai grŏm laih anŭn ia-hơjan wơ̆t-tơdah anai ƀu djơ̆ amăng bơyan hơjan ôh. Giŏng 
anŭn, ƀing gih či thâo-krăn yơh tơlơi sat-ƀai ƀing gih ngă laih ƀơi anăp Yahweh tơdang 
ƀing gih rơkâo kiăng hơmâo pơtao.”  

                                                 
w12:8 Tơlơi Tơbiă 2:23.  
x12:9 ing Khua Phat-Kơđi 4:2; 13:1; 3:12.  
y12:10 ing Khua Phat-Kơđi 10:10-15.  
z12:11 ing Khua Phat-Kơđi 7:1; 4:6; 11:29; 1 Samuêl 3:20.  
a12:12 1 Samuêl 8:19.  

18Giŏng anŭn, Samuêl iâu-laĭ kơ Yahweh laih anŭn amăng hrơi anŭn mơtam, Yahweh 
brơi rai grŏm hăng ia-hơjan. Tui anŭn, abih-bang ană-plei huĭ-pơpŭ biă-mă kơ Yahweh 
laih anŭn kơ Samuêl.  

19Abih-bang ƀing gơñu rơkâo kơ Samuêl tui anai, “Iâu-laĭ bĕ kơ Yahweh Ơi Adai ih 
brơi kơ ƀing gơmơi, jing ƀing ding-kơna ih anai, ƀu či djai hĭ ôh, yuakơ ƀing gơmơi 
hơmâo rơkâo thim dơ̆ng kơ khul tơlơi soh gơmơi jing tơlơi rơkâo kiăng kơ hơmâo 
pơtao anŭn.”  

20Samuêl laĭ-glaĭ tui anai, “Anăm huĭ ôh. ing gih hơmâo ngă laih abih-bang tơlơi 
sat-ƀai anŭn, samơ̆ ƀing gih anăm đuaĭ ataih hĭ mơ̆ng Yahweh ôh; mă-bruă bĕ kơ Ñu 
hăng abih pran-jua gih. 21Anăm wir nao pơ khul rup-trah ƀu tŭ-yua ôh; khul rup anŭn ƀu 
dưi djru kơ ƀing gih tơlơi hiam-klă ôh laih anŭn ƀing rup anŭn kŏn dưi pơklaih hĭ ƀing 
gih lơi yuakơ ƀing gơñu kơnơ̆ng jing gơnam đôč-đač đôč. 22Yahweh ƀu či hơngah hĭ 
ƀing ană-plei Ñu ôh, yuakơ anăn yom-pơphan Ñu. Ñu mơak yơh kiăng kơ pơjing hĭ 
ƀing gih jing ană-plei Ñu pô. 23Bơ kơ kâo, sit yơh kâo ƀu či pơdơi iâu-laĭ ôh brơi kơ 
ƀing gih, tơdah kâo ngă tui anŭn, kâo či ngă soh pơkơdơ̆ng glaĭ hăng Yahweh yơh. 
Samơ̆ kâo ăt či pơtô kơ ƀing gih mơ̆n amăng jơlan hiam-klă laih anŭn djơ̆-găl. 24Samơ̆ 
khŏm pơñe̱n huĭ-pơpŭ bĕ kơ Yahweh laih anŭn mă-bruă kơ Ñu tŏng-ten hăng abih 
pran-jua gih; hơdơr pơmĭn bĕ kơ hơdôm bruă yom-pơphan Ñu hơmâo ngă laih kơ ƀing 
gih. 25Samơ̆ tơdah ƀing gih ăt dŏ ngă nanao tơlơi sat-ƀai, sit ƀing gih wơ̆t-hăng pơtao 
gih mơ̆n Yahweh či pơrai hĭ yơh.”  

13  

Samuêl uăh Kơ Saul  
1Saul hlak klâopluh thŭn tơdang ñu jing pơtao laih anŭn ñu git-gai ƀing Israel amăng 

pă̱pluh-dua thŭn.  
2Saul ruăh klâo-rơbâo čô tơhan mơ̆ng ƀing Israel; dua-rơbâo čô dŏ hăng ñu ƀơi anih 

Mikmas laih anŭn ƀơi anih bŏl-čư̆ Bêthêl, sa-rơbâo čô hrŏm hăng Yônathan ƀơi anih 
Gibeah amăng tring Benyamin. ing mơnuih dŏ glaĭ jing ƀing ñu ƀu ruăh ôh, ñu brơi 
ƀing gơ̆ glaĭ pơ sang ƀing gơ̆ pô yơh.  

3Yônathan, jing ană đah-rơkơi Saul, kơsung-blah kơđông ƀing Philistia ƀơi anih Geba 
laih anŭn ƀing Philistia hơmư̆ kơ tơlơi anŭn yơh. Giŏng anŭn, Saul brơi arăng ayŭp 
tơdiăp djŏp anih amăng lŏn-čar Israel laih anŭn laĭ tui anai, “Brơi kơ ƀing Hêbrơ hơmư̆ 
bĕ!” 4Tui anŭn, ƀing Israel hơmư̆ tơlơi laĭ-pơthâo anŭn tui anai, “ing Saul hơmâo 
kơsung-blah laih kơđông ƀing Philistia, tui anŭn ră anai ƀing Philistia pơrơmut biă-mă 

kơ ƀing Israel.” Giŏng anŭn, arăng iâu pơƀut glaĭ ƀing ling-tơhan Israel kiăng pơgop 
hăng Saul ƀơi anih Gilgal yơh.  

5ing Philistia pơƀut glaĭ tơhan kiăng blah ƀing Israel, ƀing gơñu hơmâo klâo-rơbâo 
rơdêh-aseh, năm-rơbâo ƀing đĭ rơdêh-aseh laih anŭn ƀing ling-tơhan lu hrup hăng čuah 
ƀơi ha ̱ng-ia rơsĭ yơh. ing gơñu đĭ nao dŏ-jưh ƀơi anih Mikmas, jing anih gah ngŏ̱ kơ 
Bet-Awen. 6Tơdang ƀing Israel ƀuh ƀing gơñu dŏ amăng tơlơi rŭng-răng, yuakơ ƀing 
Philistia kiaŏ tui jĕ ƀing gơñu, ƀing gơñu đơđa đuaĭ-kơdŏp amăng pa ̱r laih anŭn ƀơi 
amăng pum drơi, kơplăh-wăh khul boh-pơtâo, amăng khul amăng-luh laih anŭn pơ khul 
amăng-ia yơh. 7Đơđa ƀing Hêbrơ găn krŏng Yurdan nao đuaĭ-kơdŏp pơ anih-lŏn Gad 
laih anŭn Gilead.  

Samơ̆ Saul ăt dŏ glaĭ ƀơi anih Gilgal laih anŭn abih-bang ƀing ling-tơhan hrŏm hăng 
ñu tơtư̆-huĭ. 8Ñu dŏ-tơguăn amăng tơjuh hrơi, yuakơ Samuêl yơh pơkă brơi mông 
anŭn; samơ̆ Samuêl ƀu rai pơ anih Gilgal ôh, tui anŭn ƀing tơhan Saul čơdơ̆ng čơlah 
đuaĭ hĭ yơh.b 9Tui anŭn, Saul pơđar tui anai, “Ba rai bĕ kơ kâo khul gơnam-pơyơr čuh 
laih anŭn gơnam-pơyơr tơlơi pơgop-lir.” Laih anŭn Saul pơyơr đĭ gơnam-pơyơr čuh 
anŭn yơh. 10ơi mông tơdang ñu pơgiŏng hĭ laih tơlơi pơyơr anŭn, Samuêl truh laih 
anŭn Saul tơbiă nao čơkă Samuêl.  

11Samuêl tơña tui anai, “Hơget-tơlơi sat ih hơmâo ngă laih lĕ?” Saul laĭ-glaĭ, 
“Tơdang kâo ƀuh ƀing ling-tơhan čơdơ̆ng čơlah đuaĭ hĭ mơ̆ng kâo laih anŭn ih kŏn rai 
djơ̆ ƀơi mông pơkă lơi, laih dơ̆ng ƀing Philistia rai pơƀut glaĭ ƀơi anih Mikmas, 12kâo 
pơmĭn tui anai, ‘Ră anai ƀing Philistia či trŭn rai pơblah hăng kâo ƀơi anih Gilgal anai 
yơh, laih anŭn kâo aka ƀu hơduah-sem ôh tơlơi pơmơak kơ Yahweh djru kâo.’ Tui 
anŭn, kâo pơmĭn kâo pô khŏm pơyơr gơnam-pơyơr čuh anŭn yơh.”  

13Samuêl pơhiăp kơ ñu tui anai, “Ih ngă hăng tơlơi mlŭk biă-mă. Ih ƀu djă-pioh ôh 
tơlơi pơđar Yahweh Ơi Adai ih brơi laih kơ ih; tơdah ih djă-pioh, Ñu pơkơjăp brơi 
laih lŏn-čar ih wơ̆t-hăng ƀing ană-tơčô ih, jing brơi kơ ƀing Israel nanao yơh. 14Samơ̆ 
ră anai lŏn-čar ih ƀu dŏ nanao ôh; Yahweh hơmâo hơduah-ƀuh laih sa čô mơnuih jing 
pô đuaĭ tui pran-jua Ñu pô laih anŭn hơmâo ruăh laih gơ̆ jing pô či dui-ba ƀing ană-plei 
Ñu tơdơi kơ ih, yuakơ ih ƀu djă-pioh ôh tơlơi Yahweh pơđar.”c  

15Giŏng anŭn, Samuêl đuaĭ hĭ mơ̆ng anih Gilgal laih anŭn đĭ nao pơ anih Gibeah 
amăng tring ƀing Benyamin; Saul yap ƀing mơnuih nao hrŏm hăng ñu. Mrô yap ƀing 
gơñu truh kơ năm-rơtuhd čô.  
                                                 
b13:8 1 Samuêl 10:8.  
c13:14 Bruă-Mơnuă 13:22.  
d13:15: Anai jing 600.  

ing Israel u Hơmâo Gơnam-Blah  
16Saul, ană ñu Yônathan laih anŭn ƀing nao hrŏm hăng ñu hlak dŏ amăng anih Gibeah 

amăng tring Benyamin, tơdang anŭn ƀing Philistia dŏ-jưh ƀơi anih Mikmas. 17Hơmâo sa 
grup ƀing ling-tơhan Philistia tơbiă mơ̆ng anih jưh gơñu kiăng kơ nao pơrăm-pơrai 
amăng klâo grup tui anai: Sa grup anăp nao pơ anih Oprah amăng tơdron-tač Sual; 18sa 
grup anăp nao pơ anih Bêt-Hôrôn laih anŭn grup tal klâo anăp nao pơ čư̆ lăng trŭn pơ 
dơnung Zeboim gah anăp kơ tơdron-ha ̱r.  

19u hơmâo ôh sa čô thâo taih-tia amăng lŏn-čar Israel, yuakơ ƀing Philistia laĭ tui 
anai, “Ngă tui anŭn kiăng kơ khă hĭ ƀing Hêbrơ či pơkra rai khul đao-gưm laih anŭn 
tơbăk yơh!” 20Tui anŭn, abih-bang ƀing Israel trŭn nao pơ ƀing Philistia kiăng kơ săh 
khul čŏng-ka ̱i, čŏng-ji̱k, jo̱ng laih anŭn mơnê ̱k-yuă gơñu. 21Nua-apăh jing dua-črăn-
amăng-klâo sekele pioh kơ tơlơi săh khul čŏng-ka ̱i laih anŭn čŏng-ji̱k; sa-črăn-amăng-
klâo sekelf pioh kơ tơlơi săh khul gai-ƀrơ, jo̱ng laih anŭn kiăng pơkra glaĭ khul gai-
añhuengg gơñu.  

22Tui anŭn, amăng hrơi pơblah anŭn, ƀing ling-tơhan nao hrŏm hăng Saul laih anŭn 
Yônathan ƀu hơmâo sa ƀĕ đao-gưm ƀôdah tơbăk ôh amăng tơngan gơñu; kơnơ̆ng Saul 
hăng ană ñu Yônathan đôč hơmâo.  

Yônathan Kơsung-Blah ing Philistia  
23Hlak anŭn, ƀing Philistia pơkiaŏ sa grup ƀing ling-tơhan gơñu tơbiă nao laih pơ 

anih pơblah jĕ Mikmas klă̱-anăp hăng anih pơ Gibeah, jing ƀơi jơlan gơniă kơplăh-wăh 
dua hơ̆ng-dơ̆ng čư̆ yơh.  

14  
1Hơmâo sa hrơi, Yônathan ană đah-rơkơi Saul, pơhiăp hăng pô tơdăm jing pô djă 

brơi gơnam-blah ñu tui anai, “Bơ ta găn bĕ jơlan gơniă anŭn hăng nao pơ gah adih 
kơđông ƀing Philistia.” Samơ̆ ñu ƀu laĭ-pơthâo hăng ama ñu ôh.  

2Saul hlak dŏ ƀơi guai anih Gibeah gah yŭ phŭn kơyâo pumƀre amăng anih Migron. 
Hrŏm hăng ñu hơmâo năm-rơtuh čô tơhan; 3amăng ƀing gơñu hơmâo Ahiyah jing pô 
băk sa blah êphôd. Ñu jing ană đah-rơkơi Ahitub, adơi Ikhabôd. Ahitub jing ană đah-
rơkơi Phinehas, Phinehas jing ană đah-rơkơi Êli jing khua ngă yang Yahweh pơ anih 
Silôh. u hơmâo hlơi pô thâo ôh tơdang Yônathan tơbiă đuaĭ hĭ.  

                                                 
e13:21 Nua-apăh anai jing pơmă biă-mă amăng rơnŭk anŭn.  
f13:21 Nua-apăh anai jing pơmă biă-mă amăng rơnŭk anŭn.  
g13:21: Anai ăt jing “añrueng” mơ̆n.  

4ơi rĭm bơnăh jơlan Yônathan kiăng găn nao truh pơ kơđông ƀing Philistia anŭn 
le̱ng kơ hơmâo hơ̆ng-dơ̆ng čư̆; hơ̆ng-čư̆ gah anai arăng iâu Bozez laih anŭn hơ̆ng-čư̆ 
gah adih arăng iâu Seneh. 5Hơ̆ng-čư̆ anŭn dŏ pơ gah dư̱r anăp nao pơ anih Mikmas laih 
anŭn hơ̆ng-čư̆ anai anăp nao pơ gah thu ̱ng kơ anih Gaba yơh.  

6Yônathan laĭ hăng pô tơdăm glăm ba gơnam-blah ñu anŭn tui anai, “Bơ ta nao bĕ pơ 
kơđông ƀing ƀu khăt-klĭ anŭn. Năng-ai Yahweh či blah pơala brơi kơ ƀing ta yơh. 
Tơdah ƀing ta jing ƀing mơnuih ƀu lu ôh samơ̆ kơnơ̆ng ƀiă đôč, sit ƀu hơmâo hlơi pô 
ôh dưi pơgăn hĭ Yahweh mơ̆ng tơlơi kiăng pơklaih.”  

7Pô glăm gơnam-blah ñu anŭn laĭ tui anai, “Ngă tui bĕ abih-bang tơlơi ih hơmâo 
pơmĭn laih. Nao bĕ, kâo nao hrŏm ih hăng abih jua-bơngăt kâo yơh.”  

8Yônathan laĭ, “Tui anŭn, rai bĕ; ƀing ta či găn anăp nao pơ ƀing mơnuih adih laih 
anŭn brơi ƀing gơñu ƀuh ƀing ta. 9Tơdah ƀing gơñu laĭ kơ ƀing ta tui anai, ‘Dŏ-tơguăn 
bĕ pơ anŭn tơl ƀing gơmơi nao pơ ƀing gih,’ ƀing ta či dŏ glaĭ pơ anih anŭn ƀu đĭ nao 
pơ ƀing gơñu ôh. 10Samơ̆ tơdah ƀing gơñu laĭ, ‘Đĭ rai pơ ƀing gơmơi bĕ,’ tui anŭn ƀing 
ta či đĭ nao yơh, yuakơ anŭn či jing gru-kơnăl kơ ƀing ta, jing tơlơi Yahweh hơmâo jao 
hĭ laih ƀing gơñu amăng tơngan tơlơi dưi ta.”  

11Tui anŭn, dua gơñu tơbiă nao pơ kơđông Philistia kiăng kơ ƀing arăng ƀuh ƀing 
gơñu. ing Philistia laĭ tui anai, “Lăng adih! ing Hêbrơ rui tơbiă mơ̆ng amăng-luh 
jing anih ƀing gơñu hlak dŏ-kơdŏp adih.” 12ing mơnuih amăng kơđông anŭn pơhiăp 
kraih pơ Yônathan laih anŭn hăng pô glăm gơnam-blah ñu anŭn tui anai, “Đĭ rai pơ 
ƀing gơmơi bĕ, laih anŭn ƀing gơmơi či pơtô kơ ƀing gih sa tơlơi hrăm kiăng kơ 
thâo.”  

Tui anŭn, Yônathan laĭ hăng pô nao hrŏm hăng ñu tui anai, “Đĭ nao tui kâo bĕ; 
Yahweh hơmâo jao-brơi laih ƀing gơñu amăng tơngan ƀing Israel.”  

13Yônathan đĭ nao, yua tơkai tơngan ñu, hrŏm-hăng pô glăm gơnam-blah đuaĭ tui gah 
rŏng ñu. Yônathan kơsung-blah ƀing Philistia gah anăp ñu laih anŭn pô glăm gơnam-
blah ñu đuaĭ tui pơdjai hĭ ƀing Philistia anŭn mơ̆ng gah rŏng ñu yơh. 14Amăng tơlơi 
kơsung-blah blung-hlâo, Yônathan hăng pô glăm gơnam-blah ñu pơdjai hĭ duapluh čô 
amăng sa boh anih rơhaih kơ sa-rơtuh plă̱-tơkai.  

ing Israel Kiaŏ-Blah ing Philistia  
15Giŏng anŭn, tơlơi huĭ-hiưt truh ƀơi abih-bang ƀing ling-tơhan Philistia jing ƀing dŏ 

amăng anih-jưh wơ̆t-hăng ƀing dŏ amăng đang-hơma mơ̆n, ƀơi ƀing dŏ amăng khul 
kơđông laih anŭn ƀơi ƀing tơpul pơrăm-pơrai mơ̆n; lŏn pơpư̆-pơgơi. Ơi Adai yơh brơi 
rai kơ tơlơi huĭ-hiưt anŭn.  

16ing mơnuih Saul pơkiaŏ nao kiăng kơ krăp lăng ƀing Philistia brơi kơ ñu lăng nao 
amăng plei Gibeah amăng guai-lŏn kơnung-djuai Benyamin, laih anŭn ƀuh ƀing ling-
tơhan Philistia čơlah-đuaĭ nao-rai amăng djŏp anih. 17Tui anŭn, Saul pơhiăp hăng ƀing 
mơnuih nao hrŏm hăng ñu tui anai, “Kơsem glaĭ lăng bĕ kiăng kơ thâo hlơi pô tơbiă 
đuaĭ hĭ laih mơ̆ng ƀing ta.” Tơdang ƀing gơñu kơsem glaĭ, ƀing gơñu ƀu ƀuh ôh 
Yônathan wơ̆t-hăng pô glăm gơnam-blah ñu pơ anŭn.  

18Saul laĭ kơ Ahiyah, “Ba rai hip Ơi Adai bĕ.” Hlak anŭn, hip anŭn ăt dŏ hrŏm hăng 
ƀing Israel mơ̆n. 19Tơdang Saul hlak pơhiăp hăng khua ngă yang, tơlơi ngañ-bañh 
amăng anih-jưh ƀing Philistia jai prŏng tui. Tui anŭn, Saul laĭ kơ khua ngă yang, 
“Hơñăki glaĭ tơngan ih bĕ. Anăm hơduah-tơña Yahweh dơ̆ng tah!”  

20Giŏng anŭn, Saul laih anŭn abih-bang ƀing tơhan ñu pơƀut glaĭ đuaĭ nao pơ tơlơi 
pơblah yơh. ing gơñu ƀuh abih-bang ƀing Philistia dŏ amăng tơlơi rŭng-răng, pơkŏh 
tơdruă gơñu hăng khul đao-gưm gơñu pô yơh. 21Hlâo kơ anŭn, hơmâo đơđa ƀing 
Hêbrơ nao hrŏm hăng ƀing Philistia laih anŭn hơmâo đĭ nao hrŏm laih pơ anih-jưh ƀing 
Philistia, samơ̆ ră anai wơ̆t glaĭ pơ ƀing Israel nao hrŏm hăng Saul laih anŭn hăng 
Yônathan yơh. 22Tơdang abih-bang ƀing Israel, jing ƀing dŏ-kơdŏp amăng tring bŏl-čư̆ 
Ephraim, hơmư̆ ƀing Philistia hlak đuaĭ-kơdŏp, ƀing gơñu mơ̆n kiaŏ-blah ƀing Philistia 
kơtang biă-mă. 23Tui anŭn yơh, Yahweh pơklaih hĭ ƀing Israel amăng hrơi anŭn laih 
anŭn tơlơi pơblah anŭn lar truh pơ gah adih anih Bêt-Awen.  

Yônathan ơ̆ng Ia-Hơni  
24Amăng hrơi anŭn ƀing Israel dŏ amăng tơlơi gleh-tơnap biă-mă yuakơ Saul hơmâo 

brơi laih ƀing Israel ƀuăn-rơ̆ng tui anai, “Hơtŏm-păh yơh kơ ƀing hlơi pô ƀơ̆ng-huă 
hlâo kơ hrơi klăm truh, jing hlâo kơ kâo hơmâo rŭ-nua laih kâo pô ƀơi ƀing rŏh-ayăt!” 
Tui anŭn, ƀu hơmâo ôh hlơi pô amăng ƀing ling-tơhan ƀơ̆ng-huă. 25Abih-bang ƀing 
ling-tơhan mŭt amăng glai-gloj laih anŭn hơmâo hơni ƀơi lŏn. 26Tơdang ƀing gơñu mŭt 
amăng glai, ƀing gơñu ƀuh ia-hơni rô tơbiă, samơ̆ ƀu hơmâo hlơi pô ôh pioh tơngan 
ƀơi amăng-bah ñu yuakơ huĭ kơ tơlơi ƀuăn-rơ̆ng. 27Samơ̆ Yônathan ƀu hơmư̆ ôh kơ 
tơlơi ama ñu hơmâo brơi laih kơ ƀing tơhan anŭn ƀuăn-rơ̆ng, tui anŭn ñu yơr nao gai-
jra ƀơi tơngan ñu čut mŭt ƀơi sêng-hơni. Ñu yơr tơngan ñu nao pơ amăng-bah ñu ƀơ̆ng 
tui anŭn mơta ñu rơđah yơh. 28Giŏng anŭn, sa čô tơhan laĭ kơ ñu tui anai, “Ama ih brơi 
ƀing ling-tơhan ƀuăn-rơ̆ng tui anai, ‘Hơtŏm-păh yơh kơ hlơi pô ƀơ̆ng-huă amăng hrơi 

                                                 
h14:19: Anai ăt jing “ngañ-tơbañ” mơ̆n.  

anai!’ Yuakơ anŭn yơh ƀing ling-tơhan gleh-rơmơ̆n biă-mă.”  
29Yônathan laĭ-glaĭ tui anai, “Ama kâo hơmâo pơrŭng laih lŏn-čar. Lăng anai, mơta 

kâo rơđah yơh tơdang kâo ƀơ̆ng ƀiă ia-hơni. 30Hiam hloh yơh tơdah ƀing ling-tơhan 
ƀơ̆ng-huă hrơi anai mơ̆ng gơnam-ƀơ̆ng sua-mă mơ̆ng ƀing rŏh-ayăt. Sit yơh, tơlơi blah 
pơrai hĭ ƀing Philistia ƀu djơ̆ jing prŏng-prin hloh ôh hă?”  

31Amăng hrơi anŭn, tơdơi kơ ƀing Israel hơmâo pơrai hĭ laih ƀing Philistia čơdơ̆ng 
mơ̆ng anih Mikmas truh pơ anih Aiyalôn, ƀing gơñu tơdu-rơmŏn biă-mă yơh. 32ing 
gơñu blŭng-nao pơ gơnam sua-mă; gơñu mă triu, rơmô laih anŭn ană rơmô, pơdjai hĭ 
ƀơi lŏn laih anŭn ƀơ̆ng añăm hrŏm hăng drah. 33Giŏng anŭn, hơmâo mơnuih nao laĭ 
pơthâo kơ Saul tui anai, “Lăng adih, ƀing ling-tơhan ngă soh pơkơdơ̆ng glaĭ hăng 
Yahweh yơh tơdang ƀing gơñu ƀơ̆ng añăm hơmâo hrŏm hăng drah.”  

Saul laĭ tui anai, “ing gih hơmâo hơngah hĭ laih tơlơi đaŏ-kơnang gih. Tơglŭng rai 
bĕ boh-pơtâo prŏng rai pơ anai mơtam.”k 34Giŏng anŭn, ñu pơđar dơ̆ng tui anai, “Đuaĭ 
nao bĕ pơ ƀing ling-tơhan hăng laĭ-pơthâo tui anai, ‘Rĭm čô amăng ƀing gih ba rai bĕ 
kơ kâo rơmô laih anŭn triu gih; giŏng anŭn pơdjai hĭ bĕ hlô-mơnơ̆ng pơ anai laih anŭn 
ƀơ̆ng añăm gơñu. Anăm ngă soh pơkơdơ̆ng glaĭ hăng Yahweh ôh amăng tơlơi ƀơ̆ng 
añăm hrŏm hăng drah anŭn.’”  

Tui anŭn, rĭm čô ba rai rơmô ñu mlam anŭn laih anŭn pơdjai hĭ pơ anŭn. 35Giŏng 
anŭn, Saul pơdơ̆ng đĭ sa boh kơnưl ngă yang kơ Yahweh; anai jing tal blung-hlâo ñu 
hơmâo pơgiŏng hĭ tơlơi anŭn.  

36Saul laĭ tui anai, “Bơ ta kiaŏ tui bĕ ƀing Philistia tơdang mlam laih anŭn sua-mă 
ƀing gơñu tơl truh mơguah, laih anŭn anăm lui brơi ôh sa čô amăng ƀing gơñu dŏ-
hơdip.”  
ing gơñu laĭ-glaĭ tui anai, “Ngă bĕ tui hăng tơlơi ih lăng jing djơ̆.”  
Samơ̆ khua ngă yang laĭ tui anai, “Bơ ta tơña-hơduah bĕ tơlơi Ơi Adai kiăng pơ 

anai.”  
37Tui anŭn, Saul tơña kơ Ơi Adai tui anai, “Kâo či dưi kiaŏ tui ƀing Philistia mơ̆? Ih 
či jao lui hĭ ƀing gơñu amăng tơngan ƀing Israel mơ̆?” Samơ̆ Ơi Adai ƀu laĭ-glaĭ tơlơi 
hơget ôh kơ ñu amăng hrơi anŭn.  

38Hơnŭn yơh Saul laĭ tui anai, “Rai pơ anai bĕ, Ơ abih-bang ƀing gih jing ƀing khua 
djă-akŏ ƀing ling-tơhan, laih anŭn brơi kơ ƀing ta hơduah-sem bĕ hơget tơlơi soh ƀing 
ta hơmâo ngă laih hrơi anai. 39Sit yơh kâo ƀuăn hăng tơlơi hơdip Yahweh jing Pô 
pơklaih hĭ ƀing Israel, wơ̆t-tơdah tơlơi soh anai tơbiă rai mơ̆ng ană đah-rơkơi kâo 

Yônathan, ñu ăt khŏm djai mơ̆n.” Samơ̆ ƀu hơmâo hlơi pô amăng ƀing ling-tơhan 
pơhiăp hơget-get ôh.  

40Giŏng anŭn, Saul laĭ hăng abih-bang ƀing Israel tui anai, “ing gih dŏ-dơ̆ng pơ 
anŭn; kâo laih anŭn ană kâo Yônathan či dŏ-dơ̆ng pơ anai.”  
ing ană-plei laĭ tui anai, “Ngă bĕ tui hăng tơlơi ih pơmĭn jing djơ̆.”  
41Giŏng anŭn, Saul iâu-laĭ tui anai, “Ơ Yahweh, jing Ơi Adai ƀing Israel ăh, yua-

hơget Ih ƀu laĭ-glaĭ ôh kơ kâo hrơi anai lĕ? Tơdah tơlơi soh anai dŏ ƀơi kâo ƀôdah ƀơi 
ană kâo Yônathan, brơi Urim bĕ; samơ̆ tơdah tơlơi soh anai dŏ amăng ƀing Israel, brơi 
Thummim bĕ.” Tui anŭn, Yônathan hăng Saul či kơčrâo tơbiă yua-mơ̆ng tơlơi ngă 
čram yơh, bơ kơ ƀing ling-tơhan ƀu hơmâo tơlơi hơget-get ôh.l 42Saul pơđar tui anai, 
“Ngă bĕ čram tŏng-krah kâo hăng ană kâo Yônathan anai.” Čram anŭn lê ̆ djơ̆ kơ 
Yônathan yơh.  

43Giŏng anŭn, Saul tơña kơ Yônathan tui anai, “Ruai bĕ kơ kâo hơget-tơlơi ih hơmâo 
ngă laih.”  

Tui anŭn, Yônathan ruai kơ ama ñu tui anai, “Kâo ƀơ̆ng laih ƀiă ia-hơni hăng rơjŭng 
gai-jra kâo. Ră anai, kâo khŏm djai hă?”  

44Saul laĭ-glaĭ tui anai, “Ơ Yônathan ăh, rơkâo kơ Ơi Adai brơi tơlơi truh kơ kâo, 
wơ̆t-tơdah kơtang hloh dơ̆ng mơ̆n tơdah ih ƀu djai hĭ ôh.”  

45Samơ̆ ƀing ling-tơhan laĭ kơ Saul tui anai, “Yônathan khŏm djai hă, yuakơ ñu yơh 
hơmâo ba rai laih tơlơi pơklaih prŏng anai amăng Israel? u či jing hrup hăng anŭn ôh! 
Kar hăng Yahweh ăt hơdip, ƀu hơmâo ôh sa ară ƀŭk mơ̆ng akŏ ñu či lê ̆ trŭn ƀơi lŏn 
yuakơ ñu hơmâo ngă laih tơlơi anŭn hrơi anai hăng tơlơi Ơi Adai djru yơh.” Tui anŭn, 
ƀing ling-tơhan pơklaih hĭ Yônathan, tui anŭn ñu ƀu tŭ-mă tơlơi djai ôh.  

46Giŏng anŭn, Saul pơdơi hĭ, ƀu kiaŏ tui blah ƀing Philistia dơ̆ng tah laih anŭn ƀing 
gơñu wơ̆t glaĭ pơ anih-lŏn gơñu pô yơh.  

47Tơdơi kơ Saul hơmâo git-gai wai-lăng ƀing Israel, ñu pơblah pơkơdơ̆ng glaĭ hăng 
ƀing rŏh-ayăt gơñu mơ̆ng rĭm akiăng yơh hăng ƀing anai: ing Môab, ƀing Ammôn, 
ƀing Edôm, ƀing pơtao Zôbah laih anŭn ƀing Philistia. Pơ anih pă ñu wir nao, ñu kiaŏ-
blah dưi-hĭ kơ ƀing rŏh anŭn yơh. 48Ñu blah khĭn-kơtang laih anŭn dưi-hĭ kơ ƀing 
Amalek, pơklaih hĭ ƀing Israel mơ̆ng tơngan ƀing hlơi hơmâo blah-mă laih ƀing gơñu.  

Sang-Anŏ Saul  
49ing ană đah-rơkơi Saul jing Yônathan, Iswi laih anŭn Malki-Sua. Anăn ană-kơčoa 
đah-kơmơi ñu jing H’Merab laih anŭn pô adơi ñu jing H’Mikal. 50Bơnai ñu anăn 

H’Ahinôam, jing ană đah-kơmơi Ahimaaz. Anăn pô khua git-gai tơhan Saul jing Abner 
ană đah-rơkơi Nêr, laih anŭn Nêr jing met Saul. 51Kis jing ama Saul laih anŭn Nêr ama 
Abner; abih-dua Kis hăng Nêr jing ƀing ană đah-rơkơi Abiêl.  

52Amăng abih tơlơi hơdip Saul, hơmâo tơlơi pơblah kơtang-kơtĭt hăng ƀing Philistia; 
tơdang Saul ƀuh hlơi pô khĭn laih anŭn kơtang, ñu ruăh-mă pô anŭn jing pô mă-bruă kơ 
ñu yơh.  

15  

Yahweh Hơngah Hĭ Saul Jing Pơtao  
1Samuêl laĭ kơ Saul tui anai, “Kâo yơh Yahweh jing Pô hơmâo pơkiaŏ rai kiăng trôč 

ia-jâo ƀơi ih jing pơtao kơ ană-plei Ñu Israel; tui anŭn ră anai hơmư̆ bĕ tơlơi pơhiăp 
anai mơ̆ng Yahweh.m 2Anai yơh jing tơlơi Yahweh Dưi Kơtang laĭ, ‘Kâo či pơkơhma ̱l 
hĭ ƀing Amalek, yuakơ tơlơi ƀing gơñu hơmâo ngă laih kơ ƀing Israel tơdang ƀing 
gơñu pơkơdơ̆ng glaĭ laih hăng ƀing gơ̆ jăng-jai ƀing gơ̆ tơbiă mơ̆ng lŏn-čar Êjip.n 3Ră 
anai nao kơsung-blah bĕ ƀing Amalek laih anŭn pơrai hĭ abih-bang hơget-gơnam lŏm 
kơ ƀing Amalek. Anăm lui brơi ƀing gơñu dŏ-hơdip ôh; pơdjai hĭ bĕ ƀing đah-rơkơi, 
đah-kơmơi, čơđai laih anŭn ană nge, rơmô laih anŭn triu bơbe, aseh-samô laih anŭn 
aseh-glai.’”  

4Tui anŭn, Saul iâu-pơƀut glaĭ abih-bang ƀing ling-tơhan ƀơi anih Thelaim, hơmâo 
pluh-rơbâo čô ling-tơhan mơ̆ng ƀing Yudah laih anŭn dua-rơtuh-rơbâo čô ling-tơhan 
mơ̆ng ƀing kơnung-djuai pơkŏn amăng ƀing Israel. 5Saul nao pơ plei Amalek laih anŭn 
krăp-blah amăng dơnung. 6Giŏng anŭn, ñu laĭ kơ ƀing mơnuih Kenơ tui anai, “Đuaĭ bĕ 
mơ̆ng ƀing Amalek tui anŭn kâo ƀu či pơrai hĭ ôh ƀing gih hrŏm hăng ƀing gơñu; 
yuakơ ƀing gih hơmâo ngă laih tơlơi hiam-klă kơ abih-bang ƀing Israel tơdang ƀing gơ̆ 
tơbiă mơ̆ng lŏn-čar Êjip.” Tui anŭn, ƀing Kenơ đuaĭ ataih hĭ mơ̆ng ƀing Amalek yơh.  

7Giŏng anŭn, ƀing Saul kơsung-blah ƀing Amalek čơdơ̆ng mơ̆ng jơlan nao pơ anih 
Hawilah truh pơ anih Sur, jing pơ gah ngŏ̱ kơ guai-lŏn čar Êjip yơh. 8ing gơñu mă 
hơdip Agag jing pơtao Amalek laih anŭn pơdjai hĭ abih-bang ană-plei ñu hăng đao-
gưm. 9Samơ̆ Saul hăng ƀing ling-tơhan ñu djă-pioh hơdip Agag wơ̆t-hăng khul triu 
bơbe, rơmô hiam hloh laih anŭn ană rơmô rơmŏng hrŏm-hăng khul ană triu wơ̆t-hăng 
abih-bang gơnam hiam mơ̆n. Khul tơlơi anŭn yơh ƀing gơñu ƀu kiăng pơrai hĭ abih-
bang ôh, samơ̆ abih-bang dram-gơnam tơdu-rơmŏn ƀu tŭ-yua, ƀing gơñu pơrai hĭ abih.  

10Giŏng anŭn, Yahweh pơhiăp hăng Samuêl tui anai, 11“Kâo rơngot-hơning kơ tơlơi 
Kâo hơmâo brơi laih Saul jing pơtao, yuakơ ñu hơmâo wir đuaĭ ataih hĭ laih mơ̆ng Kâo 
laih anŭn ƀu ngă tui ôh khul tơlơi Kâo pơtă laih.” Samuêl rŭng-răng biă-mă laih anŭn 
ñu iâu-kwưh Yahweh amăng abih mlam anŭn.  

12Mơguah-ưm amăng hrơi tŏ-tui, Samuêl tơgŭ nao bưp Saul, samơ̆ ñu hơmư̆ arăng laĭ 
hăng ñu, “Saul hơmâo nao pơ anih Karmel laih. Pơ anih anŭn yơh ñu pơdơ̆ng đĭ kơ ñu 
pô sa boh hơnăl boh-pơtâo djă-hơdơr tơlơi pơyom ñu pô laih anŭn ñu hơmâo wơ̆t glaĭ 
laih hăng trŭn nao pơ anih Gilgal.”  

13Tơdang Samuêl nao jĕ pơ ñu, Saul laĭ, “Yahweh bơni-hiam kơ ih! Kâo hơmâo ngă 
laih tui hăng tơlơi Yahweh pơtă.”  

14Samơ̆ Samuêl laĭ-glaĭ tui anai, “Tơdah tui anŭn, hơget tơngia kâo asăp triu ur lĕ? 
Hơget tơlơi kâo hơmư̆ asăp rơmô ur lĕ?”  

15Saul laĭ-glaĭ tui anai, “ing ling-tơhan mă ba rai khul hlô anŭn mơ̆ng ƀing Amalek; 
ƀing gơñu ƀu pơrai hĭ ôh khul triu bơbe, rơmô hiam hloh yuakơ kiăng kơ ngă yang 
pơyơr đĭ kơ Yahweh Ơi Adai ih, samơ̆ ƀing gơmơi pơrai hĭ abih-bang gơnam dŏ glaĭ 
pơkŏn yơh.  

16Samuêl pơhiăp kơ Saul tui anai, “Hơdôm anŭn bĕ! Brơi kơ kâo ră ruai kơ ih hơget-
tơlơi Yahweh hơmâo pơhiăp laih hăng kâo mlam tơ̆m-brơi.”  

Saul laĭ-glaĭ, “Ruai glaĭ kơ kâo bĕ.”  
17Samuêl laĭ-glaĭ, “Hlak ih lăng kơ ih pô ƀu yom-pơphan, ƀu djơ̆ ôh hă, ih jing pô 

djă-akŏ abih-bang ƀing kơnung-djuai Israel? Yahweh hơmâo trôč laih ia-jâo ƀơi ih 
kiăng jing pơtao git-gai ƀing Israel. 18Giŏng anŭn, Ñu hơmâo pơkiaŏ laih ih nao amăng 
bruă-jao tui anai, ‘Nao bĕ laih anŭn pơrai hĭ bĕ abih-bang ƀing mơnuih sat-ƀai jing ƀing 
Amalek anŭn; pơblah bĕ hăng ƀing gơñu tơl ih pơrăm hĭ ƀing gơñu abih-bang. 19Tui 
anŭn, yua-hơget ih ƀu tui-gưt ôh kơ Yahweh lĕ? Yua-hơget ih blŭng-nao pơ dram-
gơnam sua-mă laih anŭn ngă tơlơi sat-ƀai ƀơi anăp-mơta Yahweh lĕ?”  

20Saul laĭ-glaĭ tui anai, “Samơ̆ kâo tui-gưt laih Yahweh. Kâo nao laih amăng bruă 
Yahweh jao laih kơ kâo. Kâo ăt pơrai hĭ abih-bang ƀing Amalek laih anŭn ba glaĭ Agag 
jing pơtao gơñu mơ̆n. 21ing ling-tơhan mă khul triu bơbe laih anŭn khul rơmô mơ̆ng 
gơnam sua-mă anŭn, jing gơnam jao laih kơ tơlơi răm-rai, kiăng kơ ngă yang pơyơr đĭ 
khul gơnam anŭn kơ Yahweh Ơi Adai ih ƀơi Gilgal.”  

22Samơ̆ Samuêl laĭ-glaĭ tui anai,  
 

“Yahweh mơak ƀơi khul gơnam-pơyơr čuh laih anŭn gơnam ngă yang  
hloh kơ ƀơi tơlơi tui-gưt boh-hiăp Ñu hă?  

Gưt-tui jing hiam hloh kơ gơnam ngă yang,  
laih anŭn hơmư̆ tui jing hiam hloh kơ añăm rơmuă khul triu-tơno rơmŏng.  

23Yuakơ tơlơi tơgŭ-pơkơdơ̆ng glaĭ anai jing hrup hăng tơlơi soh rơkâo pơjâo iâu-
yang yơh,  

laih anŭn tơlơi pơgao-ang jing hrup hăng tơlơi sat-ƀai kơkuh kơ yang-
rơba ̱ng mơ̆n.  

Yuakơ ih hơmâo hơngah hĭ laih boh-hiăp Yahweh,  
Ñu hơmâo hơngah hĭ laih ih jing pơtao.”  

 
24Giŏng anŭn, Saul laĭ kơ Samuêl tui anai, “Kâo hơmâo ngă soh laih yuakơ ƀu ngă tui 

hăng tơlơi Yahweh pơđar laih anŭn tơlơi ih pơtă. Kâo huĭ kơ ƀing ană-plei yơh tui 
anŭn kâo ngă tui hăng ƀing gơñu kiăng. 25Ră anai, kâo rơkâo-kwưh ih, pap-brơi tơlơi 
soh kâo laih anŭn wơ̆t glaĭ pơ kâo bĕ, tui anŭn yơh kâo či wơ̆t glaĭ kơkuh-pơpŭ kơ 
Yahweh.”  

26Samơ̆ Samuêl laĭ kơ ñu tui anai, “Kâo ƀu či wơ̆t glaĭ pơ ih dơ̆ng tah. Ih hơmâo 
hơngah hĭ laih boh-hiăp Yahweh laih anŭn Yahweh hơmâo hơngah hĭ laih ih jing pơtao 
kơ ƀing Israel!”  

27Tơdang Samuêl wir kiăng kơ đuaĭ, Saul păn-mă ƀơi rơnuč ao-phyung Samuêl tơl tơĭ 
hĭ.o 28Samuêl laĭ kơ ñu tui anai, “Yahweh hơmâo hek hĭ laih lŏn-čar Israel mơ̆ng ih 
hrơi anai laih anŭn jao-brơi laih kơ pô re̱ng-gah ih; ñu anŭn jing năng-lăp hloh kơ ih. 
29Hloh kơ anŭn dơ̆ng, Pô Ang-Yang ƀing Israel ƀu djơ̆ jing hrup hăng mơnuih-mơnam 
ôh. Ñu ƀu pơhiăp ƀlŏr kŏn pơplih hĭ tơlơi pơmĭn Ñu lơi.”  

30Saul laĭ-glaĭ tui anai, “Kâo hơmâo ngă soh laih yơh. Samơ̆ pơyom bĕ kâo ƀơi anăp 
ƀing kŏng-tha ană-plei kâo laih anŭn ƀơi anăp ƀing Israel; wơ̆t glaĭ pơ kâo bĕ, tui anŭn 
kâo či kơkuh-pơpŭ kơ Yahweh Ơi Adai ih.” 31Tui anŭn, Samuêl wơ̆t glaĭ pơ Saul laih 
anŭn Saul kơkuh-pơpŭ kơ Yahweh yơh.  

32Tui anŭn, Samuêl laĭ, “Ba rai bĕ pơ kâo Agag jing pơtao ƀing Amalek anŭn.” Agag 
rai pơ ñu hăng tơlơi hơđơ̆ng yuakơ ñu pơmĭn tui anai, “Sit yơh tơlơi tơnap-tap kơ 
tơlơi kâo tŭ djai hơmâo rơgao hĭ laih.”  

33Samơ̆ Samuêl laĭ,  
 

“Hiư̆m-pă đao-gưm ih hơmâo ngă laih kơ ƀing đah-kơmơi ƀu hơmâo ôh ană-bă 
dơ̆ng tah,  

                                                 
o15:27-28 1 Samuêl 28:17; 1 ing Pơtao 11:30-31.  

ăt tui anŭn mơ̆n amĭ ih jing pô đah-kơmơi ƀu či hơmâo ană-bă ôh.”  
 
Laih anŭn Samuêl pơdjai hĭ Agag ƀơi anăp Yahweh amăng ƀơi Gilgal.  

34Giŏng anŭn, Samuêl glaĭ pơ anih Ramah, samơ̆ Saul glaĭ pơ sang ñu amăng anih 
Gibeah. 35Mơ̆ng hrơi anŭn truh kơ hrơi ñu djai, Samuêl ƀu či nao bưp Saul dơ̆ng tah 
wơ̆t-tơdah ñu rơngot-hơning brơi kơ Saul biă-mă. Yahweh rơngot-hơning yuakơ Ñu 
hơmâo brơi laih Saul jing pơtao kơ ƀing Israel.  

16  

Samuêl Trôč Ia-Jâo Kơ Dawid  
1Yahweh laĭ kơ Samuêl tui anai, “Yuakơ Kâo hơmâo hơngah hĭ laih Saul jing pơtao 

kơ ƀing Israel, tui anŭn hơbĭn-sui dơ̆ng ih ăt dŏ rơngot-hơning kơ bruă Saul ngă anŭn 
lĕ? Hlĭng bă bĕ amăng ge̱t-tơki ih ia-jâo laih anŭn tơgŭ nao bĕ; Kâo či pơkiaŏ ih nao pơ 
Yisai pơ plei Bêtlehem. Kâo hơmâo ruăh laih sa čô amăng ƀing ană đah-rơkơi ñu kiăng 
kơ jing pơtao.”  

2Samơ̆ Samuêl tơña tui anai, “Hiư̆m kâo dưi nao lĕ? Saul či hơmư̆ kơ tơlơi anai laih 
anŭn ñu či pơdjai hĭ kâo yơh.”  

Yahweh laĭ, “Mă ba bĕ sa drơi ană rơmô hrŏm hăng ih laih anŭn laĭ, ‘Kâo hơmâo nao 
laih kiăng kơ pơyơr gơnam ngă yang kơ Yahweh.’ 3Jak-iâu bĕ Yisai nao pơ tơlơi 
pơyơr ngă yang anŭn laih anŭn Kâo či kơčrâo brơi kơ ih hơget-tơlơi či ngă. Ih či trôč 
ia-jâo brơi kơ Kâo ƀơi pô Kâo ruăh.”  

4Samuêl ngă tui tơlơi Yahweh laĭ. Tơdang ñu truh pơ anih plei Bêtlahem, ƀing kŏng-
tha amăng plei rŭng-răng yơh tơdang ƀing gơ̆ ƀuh ñu. ing gơñu tơña tui anai, “Ih rai 
amăng tơlơi rơnŭk-rơnua mơ̆?”  

5Samuêl laĭ-glaĭ, “Ơ, amăng tơlơi rơnŭk-rơnua yơh; kâo rai kiăng kơ pơyơr gơnam 
ngă yang kơ Yahweh. Pơrơgoh hĭ bĕ gih pô laih anŭn rai bĕ pơ anih pơyơr gơnam ngă 
yang hrŏm-hăng kâo.” Giŏng anŭn, ñu pơrơgoh hĭ Yisai wơ̆t-hăng ƀing ană đah-rơkơi 
gơ̆ laih anŭn jak-iâu ƀing gơ̆ nao pơ anih ngă yang yơh.  

6Tơdang ƀing gơñu truh laih, Samuêl ƀuh Êliab laih anŭn pơmĭn, “Sit yơh pô Yahweh 
ruăh anŭn dŏ-dơ̆ng ƀơi anăp Yahweh yơh.”  

7Samơ̆ Yahweh laĭ kơ Samuêl, “Anăm lăng ƀơi rup-rô̆ ƀôdah tơlơi glông ñu ôh, 
yuakơ Kâo hơmâo hơngah hĭ laih tơlơi anŭn. Kâo ƀu či lăng ƀơi hơdôm tơlơi mơnuih-
mơnam lăng nao ôh. Mơnuih-mơnam lăng ƀơi gah rơngiao, samơ̆ Kâo lăng ƀơi pran-
jua.”  

8Giŏng anŭn, Yisai iâu rai Abinadab laih anŭn brơi ñu găn nao ƀơi anăp Samuêl. 
Samơ̆ Samuêl laĭ, “Yahweh kŏn ruăh-mă pô anai lơi.” 9Giŏng anŭn, Yisai brơi Sammah 
găn nao, samơ̆ Samuêl laĭ, “Yahweh ăt ƀu ruăh-mă pô anai ôh.” 10Yisai brơi tơjuh čô 
ană đah-rơkơi ñu găn nao ƀơi anăp Samuêl, samơ̆ Samuêl laĭ kơ ñu, “Yahweh ƀu ruăh-
mă amăng ƀing anai ôh.” 11Tui anŭn, ñu tơña Yisai dơ̆ng tui anai, “Anai jing abih-bang 
ană đah-rơkơi ih hơmâo hă?”  

Yisai laĭ-glaĭ, “Ăt hơmâo pô adơi rơnuč mơ̆n, samơ̆ ñu hlak wai triu.”  
Samuêl laĭ, “Brơi arăng nao iâu ñu bĕ; ƀing ta ƀu či pơyơr gơnam ngă yang ôh tơl ñu 

truh.”  
12Tui anŭn, Yisai pơkiaŏ arăng nao iâu gơ̆ rai. Ñu jing sa čô mơnuih hơmâo pran, 

kơnuih hiam-rơkơi laih anŭn hiam-rô ̆ gah rơngiao.  
Giŏng anŭn, Yahweh laĭ, “Tơgŭ bĕ laih anŭn trôč ia-jâo ƀơi pô anai; ñu yơh jing pô 

Kâo ruăh.”  
13Tui anŭn, Samuêl mă ge̱t-tơki laih anŭn trôč ƀơi gơ̆ ƀơi anăp ƀing ayŏng gơ̆; 
čơdơ̆ng mơ̆ng hrơi anŭn yơh, Yang Bơngăt Yahweh rai dŏ ƀơi Dawid hăng tơlơi 
kơtang. Giŏng anŭn, Samuêl wơ̆t glaĭ pơ plei Ramah yơh.  

Dawid Mă-Bruă Kơ Saul  
14Hlak anŭn, Yang Bơngăt Yahweh hơmâo đuaĭ hĭ laih mơ̆ng Saul, tui anŭn Yahweh 

pơkiaŏ sa yang bơngăt sat rai pơtơnap kơ ñu.  
15ing mă-bruă ƀơi anăp Saul laĭ tui anai, “Anai-nê, yang bơngăt sat mơ̆ng Ơi Adai 

hlak pơtơnap ih. 16Brơi bĕ kơ ding-kơna ih anai hyu hơduah hlơi pô dưi pĕ go̱ng-trưng; 
tui anŭn ñu dưi pĕ brơi kơ ih tơdang yang bơngăt sat mơ̆ng Ơi Adai rai ƀơi ih laih 
anŭn ih či hơmâo glaĭ pran yơh.”  

17Tui anŭn, Saul laĭ kơ ƀing mă-bruă ƀơi anăp ñu tui anai, “Nao hơduah bĕ hlơi pô 
thâo pĕ laih anŭn ba rai ñu pơ kâo.”  

18Sa čô amăng ƀing ding-kơna laĭ-glaĭ, “Kâo hơmâo ƀuh laih sa čô ană đah-rơkơi 
Yisai pơ plei Bêtlehem jing pô thâo pĕ go̱ng-trưng. Ñu ăt jing sa čô khĭn laih anŭn 
tơhan khĭn-kơtang mơ̆n. Ñu thâo pơhiăp laih anŭn ăt hiam-rơkơi mơ̆n. Laih dơ̆ng 
Yahweh dŏ hrŏm hăng ñu.  

19Giŏng anŭn, Saul pơkiaŏ ƀing laĭ-pơthâo nao pơ Yisai hăng laĭ tui anai, “Pơkiaŏ rai 
pơ kâo bĕ ană đah-rơkơi ih Dawid jing pô wai triu anŭn.” 20Tui anŭn, Yisai mă sa drơi 
aseh-glai čơkŭng ƀañ-tơpŭng, ge̱t-klĭ ia tơpai boh-kơƀâo, sa drơi ană bơbe laih anŭn 
brơi hrŏm hăng ană đah-rơkơi ñu Dawid nao pơ Saul.  

21Dawid truh pơ Saul laih anŭn mŭt mă-bruă kơ Saul yơh. Saul khăp kơ ñu biă-mă, 

tui anŭn Dawid jing sa čô amăng ƀing glăm gơnam-blah kơ Saul. 22Giŏng anŭn, Saul 
pơkiaŏ arăng nao laĭ-pơthâo kơ Yisai tui anai, “Brơi bĕ Dawid dŏ glaĭ mă-bruă kơ kâo, 
yuakơ ñu pơmơak kơ kâo biă-mă.”  

23Tơdang mông pă Ơi Adai pơkiaŏ rai yang bơngăt sat ƀơi Saul, Dawid mă go̱ng-
trưng ñu laih anŭn pĕ. Tui anŭn, yang bơngăt sat anŭn đuaĭ hĭ mơ̆ng Saul. Giŏng anŭn, 
ñu hơmâo tơlơi pơrơiêŭ laih anŭn hơmâo glaĭ pran yơh.  

17  

Dawid Laih Anŭn Gôliat  
1Hlak anŭn, ƀing Philistia pơƀut glaĭ ƀing ling-tơhan gơñu kơ tơlơi pơblah laih anŭn 

pơgop glaĭ ƀơi anih Sôkhôh amăng tring Yudah. ing gơñu pơdơ̆ng đĭ anih-jưh ƀơi 
anih Ephes-Dammim, jing anih kơplăh-wăh anih Sôkhôh hăng anih Azêkah. 2Saul laih 
anŭn ƀing Israel ăt pơƀut glaĭ, pơdơ̆ng đĭ anih-jưh amăng dơnung Êlah laih anŭn pơdă 
ƀing ling-tơhan gơñu kiăng pơblah hăng ƀing Philistia. 3ing Philistia dŏ ƀơi sa boh čư̆ 
ha ̱ng gah adih laih anŭn ƀing Israel dŏ ƀơi čư̆ ha ̱ng gah anai; hơmâo sa boh dơnung 
kơplăh-wăh dua ƀing gơñu.  

4Sa čô mơnuih prŏng-glông anăn ñu Gôliat jing mơnuih mơ̆ng anih Gat, tơbiă rai 
mơ̆ng anih-jưh ƀing Philistia. Ñu glông hloh kơ duapăn plă̱-tơkai.p 5Ñu hơmâo muk-
pơgang ngă hăng ko ̱ng ƀơi akŏ ñu; ñu buh sa blah ao pơgang-akăh ngă hăng ko ̱ng 
kơtraŏ truh kơ rơma-rơbâo sekel.q 6ơi pơtĭh-tơkai ñu hơô hrum-pơgang ngă hăng 
ko ̱ng, laih anŭn hơmâo sa ƀĕ tơbăk anet ƀơi rŏng ñu. 7Grŏn tơbăk ñu hrup hăng tơmĕh 
arăng mơñam, rơjŭng gai tơbăk ñu kơtraŏ truh kơ năm-rơtuh sekel. Hơmâo pô djă 
khiơl ñu nao hlâo kơ ñu.  

8Gôliat dŏ-dơ̆ng laih anŭn ur kraih pơ ƀing ling-tơhan Israel tui anai, “Yua-hơget ƀing 
gih tơbiă rai kiăng pơdă kơ tơlơi pơblah lĕ? Kâo ƀu djơ̆ sa čô Philistia ôh hă, laih anŭn 
ƀing gih ƀu djơ̆ ƀing ding-kơna Saul ôh hă? Ruăh-mă bĕ sa čô laih anŭn brơi kơ ñu trŭn 
rai pơ kâo. 9Tơdah ñu dưi blah laih anŭn pơdjai hĭ kâo, ƀing gơmơi či jing ƀing mă-
bruă kơ ƀing gih yơh; samơ̆ tơdah kâo dưi-hĭ kơ ñu laih anŭn pơdjai hĭ ñu, ƀing gih či 
jing hĭ ƀing mă-bruă kơ ƀing gơmơi yơh.” 10Giŏng anŭn, pô Philistia anŭn laĭ dơ̆ng, 
“Hrơi anai kâo pơhaih tơlơi pơblah hăng ƀing ling-tơhan Israel! Brơi rai bĕ kơ kâo sa 
čô mơnuih tui anŭn ƀing gơmơi dưi pơblah hăng tơdruă gơmơi.” 11Hơmư̆ khul tơlơi 
pơhiăp pô Philistia anŭn, Saul laih anŭn ƀing Israel tơdu pran-jua laih anŭn huĭ-bra ̱l biă-

                                                 
p17:4 Sa amăng sŏp-hră Hêbrơ đưm pơblang kơ tơlơi pô Gôliat anŭn glông truh kơ tơjuh plă̱-tơkai.  
q17:5 Kơtraŏ kơplăh-wăh 57 kilôgram.  

mă yơh.  
12Hlak anŭn, Dawid jing ană đah-rơkơi sa čô mơnuih Ephrat anăn gơ̆ Yisai, jing pô 

mơ̆ng plei Bêtlehem amăng tring Yudah. Yisai hơmâo sapăn čô ană đah-rơkơi; amăng 
rơnŭk Saul, Yisai tha laih anŭn lu thŭn laih yơh. 13Klâo čô ană Yisai tha ƀiă, hơmâo 
đuaĭ tui Saul laih amăng tơlơi pơblah: Ană-kơčoa ñu jing Êliab; pô tal dua jing 
Abinadab; pô tal klâo jing Samah. 14Dawid jing pô ană rơnuč. Klâo čô ayŏng tha anŭn 
đuaĭ tui Saul, 15samơ̆ Dawid nao-rai mơ̆ng anih Saul dŏ kiăng wai triu ama ñu pơ 
Bêtlehem.  

16Amăng pă̱pluh hrơi pô Philistia anŭn rai amăng rĭm mơguah hăng klăm kiăng kơ 
jak-pơsŭr.  

17Hlak anŭn, Yisai laĭ kơ ană đah-rơkơi ñu Dawid tui anai, “Mă bĕ sa ephahr pơdai-
hơna anai wơ̆t-hăng pluh tơlŏ ƀañ-tơpŭng anai kơ ƀing ayŏng ih laih anŭn jač-amač nao 
bĕ pơ anih-jưh gơñu. 18Mă ba bĕ pluh tơlŏ rơmuă ia-tơsâo anai kơ pô khua git-gai 
tơpul gơñu. Čuă lăng bĕ ƀing ayŏng ih laih anŭn ba glaĭ bĕ hơget-tơlơi kiăng pơsĭt ƀing 
gơñu ăt dŏ hiam drơi-jan mơ̆n. 19ing gơñu hlak dŏ hăng Saul laih anŭn hăng abih-
bang ƀing ling-tơhan Israel amăng dơnung Êlah kiăng pơblah hăng ƀing Philistia.”  

20Mơguah-ưm amăng hrơi tŏ-tui, Dawid lui brơi tơpul triu kơ pô wai triu, mă ba 
gơnam-ƀơ̆ng anŭn laih anŭn nao tui hăng ama ñu Yisai hơmâo kơčrâo brơi laih. Ñu nao 
truh pơ anih-jưh tơdang ƀing ling-tơhan hlak tơbiă nao pơ anih pơblah, ur-dreo kơ 
tơlơi pơblah. 21ing Israel laih anŭn ƀing Philistia hlak dŏ-dơ̆ng pơ anŭn klă̱-anăp hăng 
tơdruă. 22Dawid brơi gơnam-ƀơ̆ng kơ pô wai-gơnam; ñu đuaĭ nao pơ anih pơblah kiăng 
pơhiăp-kơkuh hăng ƀing ayŏng ñu. 23Tơdang ñu hlak pơhiăp hrŏm hăng ƀing ayŏng ñu, 
Gôliat jing pô prŏng-glông kơtang Philistia mơ̆ng anih Gat, yak tơbiă mơ̆ng anih blah 
ñu laih anŭn ur-kraih hăng jak-pơsŭr, tui anŭn Dawid hơmư̆ kơ tơlơi anŭn yơh. 
24Tơdang ƀing Israel ƀuh pô anŭn, abih-bang ƀing gơñu đuaĭ-kơdŏp hĭ amăng tơlơi huĭ-
hiưt prŏng yơh.  

25Hlak anŭn, ƀing Israel pơlaĭ hăng tơdruă tui anai, “Ih ƀuh mơ̆ hiư̆m-pă pô Philistia 
anai tơbiă rai nanao? Ñu tơbiă rai kiăng čôih ƀing Israel hil. Pơtao ta či pha-brơi lu 
mŭk-drams yom yơh kơ hlơi pô pơdjai hĭ pô anŭn. Ñu ăt či pha-brơi ană đah-kơmơi ñu 
kiăng kơ pơdŏ laih anŭn brơi kơ sang-anŏ ama ñu rơngai hĭ mơ̆ng tơlơi duh jia amăng 
ƀing Israel mơ̆n.”  

26Dawid tơña ƀing mơnuih dŏ-dơ̆ng jĕ ñu tui anai, “Hơget-tơlơi arăng či ngă kơ sa čô 

                                                 
r17:17 Sa ephah jing klâo-črăn amăng-rơma busel, ăt jing 22 lid mơ̆n.  
s17:25: Anai ăt jing “kŏng-ngăn” mơ̆n.  

pơdjai hĭ pô Philistia anai laih anŭn mă-pơđuaĭ hĭ tơlơi pơmlâo anai mơ̆ng ƀing Israel 
lĕ? Hlơi jing pô Philistia ƀu khăt-klĭ anŭn tơl ñu pơmlâo hĭ ƀing ling-tơhan Ơi Adai 
hơdip lĕ?”  

27ing gơñu ruai glaĭ kơ Dawid tơlơi ƀing gơñu hơmâo pơhiăp laih tui anai, “Anai 
yơh jing tơlơi arăng či ngă brơi kơ hlơi pô dưi pơdjai hĭ pô Philistia anŭn.”  

28Tơdang Êliab, ayŏng phŭn Dawid, hơmư̆ gơ̆ pơhiăp hăng ƀing mơnuih pơ anŭn, ñu 
hil biă-mă laih anŭn laĭ kơ Dawid tui anai, “Yua-hơget ih rai pơ anai lĕ? Laih anŭn ih 
lui brơi kơ hlơi wai-lăng tơpul triu amăng tơdron-ha ̱r anŭn lĕ? Kâo thâo tơlơi pơgao ih 
laih anŭn pran-jua sat-ƀai ih; ih rai pơ anai kiăng kơ lăng tơlơi pơblah đôč.”  

29Dawid laĭ-glaĭ tui anai, “Hơget-tơlơi kâo hơmâo ngă laih lĕ? Kâo ăt ƀu dưi pơhiăp 
mơ̆n hă?” 30Giŏng anŭn, ñu đuaĭ nao pơ pô pơkŏn laih anŭn tơña hrup hăng anŭn mơ̆n, 
laih anŭn arăng ăt laĭ-glaĭ kơ ñu hrup hăng pô hlâo mơ̆n. 31Tơdang arăng hơmư̆ tơlơi 
Dawid pơhiăp, arăng ruai glaĭ kơ Saul, tui anŭn Saul brơi arăng ba rai Dawid kơ ñu.  

32Dawid laĭ kơ Saul, “Anăm brơi hlơi pô tơdu hĭ pran-jua ôh ƀơi boh-hiăp pô Philistia 
anŭn; ding-kơna ih anai yơh či nao pơblah hăng ñu.”  

33Saul laĭ-glaĭ, “Ih ƀu dưi nao blah pơkơdơ̆ng glaĭ hăng pô Philistia anŭn ôh; ih 
kơnơ̆ng jing sa čô čơđai đôč, samơ̆ pô anŭn jing pô pơblah čơdơ̆ng mơ̆ng ñu dŏ hlak-ai 
mơtam.”  

34Samơ̆ Dawid laĭ kơ Saul, “Ding-kơna ih anai juăt wai-lăng triu ama kâo. Tơdang sa 
drơi rơmung-dŭl ƀôdah tơgâo rai kiăng mă-pơđuaĭ hĭ sa drơi triu mơ̆ng tơpul, 35kâo 
kiaŏ tui ñu, taih hĭ ñu laih anŭn pơklaih hĭ triu mơ̆ng amăng-bah hlô anŭn. Tơdang ñu 
ngă glaĭ kơ kâo, kâo mă ƀơi blâo ñu, taih hĭ ñu hăng gai-jra kâo laih anŭn pơdjai hĭ ñu 
yơh. 36Ding-kơna ih anai ăt pơdjai hĭ rơmung-dŭl laih anŭn tơgâo mơ̆n; bơ kơ pô 
Philistia ƀu khăt-klĭ anŭn ăt či hrup hăng sa drơi amăng hlô anŭn mơ̆n, yuakơ ñu 
hơmâo pơmlâo hĭ laih ƀing ling-tơhan Ơi Adai hơdip. 37Yahweh yơh jing Pô pơklaih hĭ 
laih kâo mơ̆ng plă̱-tơkâo rơmung-dŭl hăng plă̱-tơkâo tơgâo, Ñu ăt či pơklaih hĭ kâo 
mơ̆ng tơngan pô Philistia anŭn mơ̆n.”  

Saul laĭ kơ Dawid tui anai, “Nao bĕ, rơkâo Yahweh dŏ hrŏm hăng ih.”  
38Giŏng anŭn, Saul buh-hơô ƀơi Dawid hăng khul ao-rơpi̱h ñu pô. Ñu buh brơi gơ̆ ao-

pơgang wơ̆t-hăng sa boh muk-pơgang ngă hăng ko̱ng mơ̆n ƀơi akŏ gơ̆. 39Dawid băk 
đao Saul laih anŭn gir rơbat nao jum-dar yuakơ ñu ƀu juăt yua khul gơnam anŭn ôh.  

Ñu laĭ kơ Saul tui anai, “Kâo ƀu dưi rơbat hăng gơnam anai ôh, yuakơ kâo ƀu juăt 
yua gơñu ôh.” Tui anŭn, ñu tŏh hĭ khul gơnam hơô anŭn yơh. 40Giŏng anŭn, ñu djă gai-

jra amăng tơngan ñu, ruăh rơma sar pơtâo-ƀirt mơ̆ng hơnoh-ia, pioh khul boh-pơtâo 
anai amăng kơdŭng wai triu ñu, laih anŭn ñu djă hrĕ-wŏt boh-pơtâo, rai jĕ pơ pô 
Philistia anŭn.  

41Tơdang anŭn, pô Philistia anŭn hơmâo pô djă khiơl ñu dŏ gah anăp ñu, rơbat rai jĕ 
pơ Dawid. 42Ñu lăng nao pơ Dawid laih anŭn ƀuh gơ̆ kơnơ̆ng jing sa čô čơđai, kơjăp-
rơjăng laih anŭn hiam-rơkơi, tui anŭn ñu djik-djak kơ gơ̆ yơh. 43Ñu laĭ kơ Dawid, “Kâo 
jing sa drơi asâo hă tơl ŏng rai pơ kâo hăng sa ƀĕ gai-jra?” Giŏng anŭn, pô Philistia 
anŭn hơtŏm-păh kơ Dawid hăng anăn ƀing yang-rơba ̱ng ñu. 44Ñu laĭ dơ̆ng, “Rai pơ 
anai bĕ, tui anŭn kâo či brơi drơi-jan ŏng kơ khul čim-brĭm pơ adai laih anŭn kơ khul 
hlô-mơnơ̆ng amăng glai yơh!”  

45Dawid laĭ-glaĭ kơ pô Philistia anŭn tui anai, “Ih rai pơkơdơ̆ng glaĭ kâo hăng đao, 
tơbăk anet laih anŭn tơbăk prŏng, samơ̆ kâo nao pơkơdơ̆ng glaĭ hăng ih amăng anăn 
Yahweh Dưi Kơtang, jing Ơi Adai ƀing ling-tơhan Israel, jing Pô ƀing ih hơmâo 
pơmlâo hĭ laih. 46Hrơi anai Yahweh či jao hĭ ih kơ kâo, tui anŭn kâo či pơdjai hĭ ih laih 
anŭn khăt hĭ tơkuai ih. Hrơi anai yơh kâo či brơi khul atâo-djai ƀing ling-tơhan 
Philistia kơ khul čim-brĭm pơ adai laih anŭn kơ hlô-mơnơ̆ng ƀơi lŏn-tơnah; giŏng anŭn 
abih-bang lŏn-tơnah či thâo-krăn yơh hơmâo Ơi Adai amăng ƀing Israel. 47Abih-bang 
ƀing hlơi pơƀut glaĭ pơ anih anai či thâo-krăn ƀu djơ̆ mơ̆ng đao-gưm ƀôdah tơbăk ôh 
Yahweh pơklaih; yuakơ tơlơi pơblah jing lŏm kơ Yahweh laih anŭn Ñu či jao hĭ abih-
bang ƀing gih amăng tơngan gơmơi yơh.”  

48Tơdang pô Philistia rai jĕ kiăng kơsung-blah ñu, Dawid tañ mơtam đuaĭ anăp nao 
pơ anih pơblah kiăng bưp Gôliat. 49Hoăk tơngan ñu amăng kơdŭng laih anŭn mă tơbiă 
sa sar boh-pơtâo, ñu wŏt laih anŭn glŏm djơ̆ ƀơi athơi pô Philistia anŭn. Boh-pơtâo 
anŭn mŭt amăng-lăm athơi akŏ ñu laih anŭn ñu rơbuh-pơkŭp ƀơi lŏn yơh.  

50Tui anŭn, Dawid dưi-hĭ kơ pô Philistia hăng hrĕ-wŏt laih anŭn hăng sa sar boh-
pơtâo; ƀu hơmâo ôh đao amăng tơngan ñu tơdang ñu blah hăng pô Philistia anŭn laih 
anŭn pơdjai hĭ pô anŭn yơh.u  

51Dawid đuaĭ nao laih anŭn dŏ-dơ̆ng ƀơi pô Philistia anŭn. Dawid mă đĭ đao Philistia 
laih anŭn suă hĭ mơ̆ng hrum. Giŏng kơ ñu pơdjai hĭ laih pô Philistia anŭn, ñu khăt hĭ 
tơkuai gơ̆ hăng đao anŭn yơh.  

Tơdang ƀing Philistia ƀuh pô dưi-kơtang gơñu djai laih, ƀing gơñu wir đuaĭ hĭ yơh.v 
52Giŏng anŭn, ƀing Israel laih anŭn ƀing Yudah tơgŭ đĭ hăng tơlơi ur-dreo kiaŏ-blah 
                                                 
t17:40: Anai ăt jing “pơtâo-dơnăr” mơ̆n.  
u17:50 2 Samuêl 21:19.  
v17:51 2 Samuêl 21:29.  

ƀing Philistia truh pơ bah-amăng plei Gat laih anŭn truh pơ amăng-ja ̱ng plei Ekrôn. 
Atâo-djai gơñu lê̆-rơbuh kơtuai jơlan čơdơ̆ng mơ̆ng jơlan nao pơ anih Saarayim truh 
pơ plei Gat laih anŭn plei Ekrôn yơh. 53Tơdang ƀing Israel wơ̆t glaĭ mơ̆ng tơlơi kiaŏ-
blah ƀing Philistia, ƀing gơñu sua-mă anih-jưh ƀing Philistia yơh. 54Tơdơi kơ anŭn ƀiă, 
Dawid mă akŏ pô Philistia anŭn laih anŭn ba nao pơ plei Yerusalaim; ñu pioh đao 
Philistia anŭn amăng sang khăn ñu pô.  

55Hlâo kơ tơlơi pơblah anŭn ƀiă, tơdang Saul lăng Dawid hlak tơbiă nao bưp Gôliat, 
ñu laĭ hăng khua djă-akŏ ƀing ling-tơhan ñu Abner tui anai, “Pô tơdăm anŭn ană đah-
rơkơi hlơi lĕ?” Abner laĭ-glaĭ, “Ơ pơtao ăh, kâo ƀuăn hăng tơlơi hơdip ih, kâo ƀu thâo-
krăn ôh.”  

56Pơtao pơđar tui anai, “Nao kơsem lăng bĕ, pô tơdăm anŭn jing ană đah-rơkơi hlơi 
lĕ?”  

57ơi mông Dawid wơ̆t glaĭ laih mơ̆ng tơlơi kiaŏ-pơdjai ƀing Philistia, Abner ba 
Dawid nao pơ anăp Saul; tơdang anŭn Dawid ăt dŏ djă akŏ pô Philistia mơ̆n.  

58Saul tơña gơ̆ tui anai, “Ơ dăm, ih jing ană hlơi lĕ?”  
Dawid laĭ-glaĭ tui anai, “Ơ pơtao ăh, kâo jing ană đah-rơkơi ding-kơna ih Yisai jing 

mơnuih pơ plei Bêtlehem.”  

18  

Tơlơi Saul Pơiăngw Kơ Dawid  
1Giŏng kơ Dawid pơhiăp laih hăng Saul, Yônathan jing hĭ sa pran-jua gơyut-gơyâo 

hăng Dawid laih anŭn ñu khăp kơ gơ̆ kar hăng ñu khăp kơ ñu pô yơh. 2Čơdơ̆ng mơ̆ng 
hrơi anŭn, Saul djă-pioh Dawid hrŏm hăng ñu laih anŭn ƀu brơi ôh gơ̆ wơ̆t glaĭ pơ sang 
ama gơ̆. 3Giŏng anŭn, Yônathan pơjing tơlơi pơgop gơyut-gơyâo hăng Dawid yuakơ 
ñu khăp kơ gơ̆ kar hăng ñu khăp kơ ñu pô. 4Yônathan tŏh hĭ ao-jao ñu hlak buh laih 
anŭn brơi kơ Dawid wơ̆t-hăng ao-rơpi ̱h ñu, đao ñu, hraŏ ñu laih anŭn drăng-kơiăng ñu 
mơ̆n.  

5Hơget-tơlơi Saul pơkiaŏ ñu ngă, Dawid ngă dưi-jing hĭ soh-sel, tui anŭn Saul jao 
brơi kơ ñu bruă yom amăng ƀing ling-tơhan. Tơlơi anŭn pơmơak kơ abih-bang ană-
plei laih anŭn kơ ƀing khua-moa mă-bruă kơ Saul mơ̆n.  

6Tơdang ƀing ling-tơhan wơ̆t glaĭ pơ sang tơdơi kơ Dawid pơdjai hĭ laih pô Philistia 
anŭn, ƀing đah-kơmơi tơbiă rai mơ̆ng rĭm plei-pla ƀing Israel rai čơkă pơtao Saul hăng 
tơlơi adoh, tơlơi soang, hăng khul tơlơi adoh mơak hrŏm-hăng khul hơgơr-bŏ, khul 

                                                 
w18:1: Anai ăt jing “moăñ” mơ̆n.  

go ̱ng-lut mơ̆n. 7Tơdang ƀing gơñu soang, ƀing gơñu adoh tui anai,  
 

“Saul hơmâo pơdjai hĭ lu rơbâo,  
samơ̆ Dawid hơmâo pơdjai hĭ lu rơbăn.”x  

 
8Saul hil biă-mă yuakơ tơlơi adoh anŭn ƀu pơmơak kơ ñu ôh. Ñu pơmĭn tui anai, 

“ing gơñu yap-kơnăl Dawid hăng lu rơbăn, samơ̆ kơ kâo kơnơ̆ng lu rơbâo đôč. 
Hơget-tơlơi ñu hơmâo dơ̆ng rơngiao kơ lŏn-čar lĕ?” 9Čơdơ̆ng mơ̆ng anŭn Saul ƀlah-
moăñ hăng Dawid nanao yơh.  

10Amăng hrơi tŏ-tui, sa drơi yang bơngăt sat Ơi Adai pơkiaŏ rai dŏ ƀơi Saul. Ñu hlak 
pơhiăp ča-čot amăng sang ñu hrup hăng mơnuih hưt, tơdang Dawid hlak pĕ go̱ng-trưng 
kar hăng ñu juăt pĕ. Saul djă sa ƀĕ tơbăk ƀơi tơngan ñu, 11laih anŭn ñu pơmĭn tui anai, 
“Kâo či klâŏ hĭ Dawid ƀơi pơnăng yơh.” Tui anŭn, ñu hră̱-glŏm tơbăk anŭn dua wơ̆t 
pơ Dawid, samơ̆ rĭm wơ̆t anŭn Dawid pơpĕ đuaĭ hĭ.  

12Saul huĭ kơ Dawid yuakơ Yahweh dŏ hrŏm hăng Dawid samơ̆ đuaĭ hĭ laih mơ̆ng ñu. 
13Tui anŭn yơh, ñu pơkiaŏ Dawid đuaĭ hĭ mơ̆ng ñu laih anŭn pơđar gơ̆ djă-akŏ kơ sa 
grup sa-rơbâo čô laih anŭn Dawid dui-ba ƀing ling-tơhan anŭn amăng hơdôm tơlơi 
kơsung-blah yơh. 14Amăng djŏp-mơta tơlơi ñu ngă, ñu ngă dưi-jing bruă soh-sel yuakơ 
Yahweh dŏ hrŏm hăng ñu. 15Tơdang Saul ƀuh Dawid mă-bruă dưi-jing soh-sel, ñu huĭ 
kơ gơ̆ yơh. 16Samơ̆ abih-bang ƀing Israel laih anŭn ƀing Yudah khăp kơ Dawid yuakơ 
ñu dui-ba ƀing gơ̆ amăng khul tơlơi kơsung-blah ƀing gơ̆.  

17Saul laĭ kơ Dawid tui anai, “Anai yơh jing ană-kơčoa đah-kơmơi kâo H’Merab. Kâo 
či brơi ñu pơdŏ kơ ih yơh; kơnơ̆ng mă-bruă kơ kâo hăng tơlơi khĭn laih anŭn blah 
amăng tơlơi pơblah Yahweh.” Yuakơ Saul pơmĭn amăng pran-jua ñu tui anai, “Kâo ƀu 
či yơr tơngan ngă sat kơ ñu dơ̆ng tah, samơ̆ lui brơi kơ ƀing Philistia yơh pơrai hĭ ñu!”  

18Samơ̆ Dawid laĭ kơ Saul tui anai, “Ơ pơtao ăh, hlơi kâo, sang-anŏ kâo ƀôdah djuai 
ama kâo jing amăng ƀing Israel, tơl kâo năng jing han kơ ih lĕ?” 19Tui anŭn, truh mông 
H’Merab, jing ană-kơčoa đah-kơmơi Saul, khŏm brơi kơ Dawid dŏ, samơ̆ Saul jao hĭ 
gơ̆ dŏ kơ Adriêl, jing mơnuih Mehôlah.  

20Hlak anŭn, H’Mikal, jing ană dra Saul, pơkhăp hăng Dawid laih anŭn tơdang Saul 
thâo kơ tơlơi anŭn, ñu mơak yơh. 21Ñu pơmĭn tui anai, “Kâo či jao-brơi ñu kơ Dawid, 
tui anŭn ñu či jing sa boh čơđo̱ng kơ Dawid yơh laih anŭn dơ̆ng tơngan ƀing Philistia 
či pơkơdơ̆ng glaĭ hăng ñu mơ̆n.” Tui anŭn, Saul laĭ kơ Dawid tui anai, “Ră anai ih 

hơmâo mông mơyŭn tal dua kiăng kơ jing han kâo.”  
22Giŏng anŭn, Saul pơđar kơ ƀing khua mă-bruă ñu tui anai, “Pơhiăp bĕ hăng Dawid 

hăng tơlơi hơgŏm tui anai, ‘Anai-nê, pơtao mơak hăng ih laih anŭn abih-bang ƀing 
khua mă-bruă ñu khăp kơ ih mơ̆n; tui anŭn ră anai, jing hĭ bĕ han ñu.’”  

23ing gơñu pơhiăp glaĭ khul tơlơi pơhiăp anŭn hăng Dawid. Samơ̆ Dawid laĭ-glaĭ tui 
anai, “ing gih pơmĭn tơlơi jing han pơtao anŭn jing sa tơlơi anet đôč hă? Kâo kơnơ̆ng 
jing sa čô mơnuih ƀun-rin laih anŭn ƀu hing-ang ôh.”  

24Tơdang ƀing mă-bruă kơ Saul ruai glaĭ kơ Saul hơget-tơlơi Dawid hơmâo laĭ laih, 
25Saul laĭ-glaĭ, “Laĭ bĕ kơ Dawid, ‘Pơtao ƀu kiăng nua-pơnŭ pơkŏn ôh kơ tơlơi pơdŏ 
rơngiao kơ sa-rơtuh boh klĭ-akŏ-pơjĕh ƀing Philistia kiăng kơ rŭ-nua ƀơi ƀing rŏh-ayăt 
ñu.’” Hơdră Saul anai kiăng kơ Dawid djai hĭ gah yŭ tơngan ƀing Philistia yơh.  

26Tơdang ƀing khua mă-bruă Saul ruai glaĭ khul tơlơi anŭn kơ Dawid, ñu mơak kiăng 
kơ jing han pơtao yơh. Tui anŭn, hlâo kơ mông pơkơčăh rơgao hĭ, 27Dawid hăng ƀing 
ling-tơhan ñu tơbiă nao pơdjai hĭ dua-rơtuh čô ƀing Philistia. Ñu ba rai khul klĭ-akŏ-
pơjĕh gơñu laih anŭn pơyơr đĭ kơ pơtao djŏp mrô, kiăng kơ jing hĭ han pơtao. Giŏng 
anŭn, Saul jao kơ gơ̆ ană dra ñu H’Mikal amăng tơlơi pơdŏ.  

28Tơdang Saul thâo-krăn Yahweh dŏ hrŏm hăng Dawid laih anŭn ană dra ñu H’Mikal 
ăt khăp kơ Dawid mơ̆n, 29Saul huĭ lu hloh dơ̆ng kơ Dawid, tui anŭn ñu ăt dŏ ngă rŏh-
ayăt hăng Dawid amăng abih hrơi ñu dŏ hơdip yơh.  

30ing khua git-gai Philistia tơbiă nao pơ tơdron-blah; kar hăng tơlơi ƀing gơñu juăt 
tơbiă nao laih, Dawid hơmâo tơlơi dưi-jing hloh kơ abih-bang ƀing khua-moa Saul, tui 
anŭn yơh anăn ñu jing hĭ hing-ang.  

19  

Saul Gir Pơdjai Hĭ Dawid  
1Saul pơtă kơ ană đah-rơkơi ñu Yônathan laih anŭn kơ abih-bang ƀing khua mă-bruă 

kơ ñu kiăng kơ pơdjai hĭ Dawid. Samơ̆ Yônathan khăp kơ Dawid biă-mă 2laih anŭn 
pơkơđiăng kơ gơ̆ tui anai, “Ama kâo Saul hlak hơduah mơneč kiăng pơdjai hĭ ih. Răng 
bĕ kơ ih pô amăng mơguah pơgi; tơbiă nao bĕ pơ anih đuaĭ-kơdŏp amăng đang-hơma 
laih anŭn dŏ pơ anŭn. 3Kâo či tơbiă nao laih anŭn dŏ-dơ̆ng hrŏm-hăng ama kâo amăng 
đang-hơma ih hlak dŏ-kơdŏp anŭn. Kâo či pơhiăp hăng ñu kơ tơlơi ih laih anŭn kâo či 
ruai kơ ih yơh hơget-tơlơi kâo hơduah-ƀuh.”  

4Yônathan pơhiăp hăng ama ñu Saul kiăng pơgang brơi Dawid tui anai, “Ơ pơtao 
anăm ngă sat ôh kơ ding-kơna ih Dawid anŭn; ñu ƀu hơmâo ngă sat kơ ih ôh laih anŭn 

hơget-tơlơi ñu hơmâo ngă laih, jing hơmâo tơlơi tŭ-yua kơ ih prŏng biă-mă. 5Ñu 
hơmâo pơsăn laih tơlơi hơdip ñu tơdang ñu pơdjai hĭ pô Philistia anŭn. Yahweh dưi-hĭ 
laih sa tơlơi dưi-hĭ prŏng-prin kơ abih-bang ƀing Israel laih anŭn ih ƀuh laih, ăt hơ̆k-
mơak mơ̆n. Tui anŭn, yua-hơget ih ngă sat kơ sa čô mơnuih ƀu hơmâo tơlơi soh hrup 
hăng Dawid anŭn laih anŭn kiăng pơdjai hĭ gơ̆ ƀu hơmâo tơhnăl-tơlơi ôh lĕ?”  

6Saul hơmư̆ Yônathan laĭ laih anŭn ƀuăn-rơ̆ng tui anai, “Kâo ƀuăn hăng Yahweh 
hơdip, Dawid ƀu či djai hĭ ôh.”  

7Tơdơi kơ anŭn, Yônathan iâu rai Dawid laih anŭn ruai glaĭ abih-bang tơlơi ră ruai 
anŭn. Ñu ăt ba rai Dawid pơ Saul, tui anŭn Dawid dŏ hăng Saul kar hăng hlâo adih 
yơh.  

8Sa wơ̆t dơ̆ng hơmâo tơlơi pơblah, tui anŭn Dawid tơbiă nao pơblah hăng ƀing 
Philistia. Ñu pơrai hĭ ƀing ayăt anŭn hăng sa tơlơi kơsung-blah kơtang biă-mă tơl ngă 
kơ ƀing rŏh-ayăt čơlah-đuaĭ hĭ mơ̆ng anăp ñu.  

9Samơ̆ sa bơngăt yang sat mơ̆ng Yahweh pơkiaŏ rai ƀơi Saul tơdang ñu hlak dŏ be̱r 
amăng sang ñu hăng sa ƀĕ tơbăk ƀơi tơngan ñu. Tơdang anŭn Dawid hlak pĕ go̱ng-
trưng, 10Saul gir hră̱ kiăng klâŏ hĭ Dawid ƀơi pơnăng sang hăng tơbăk anŭn, samơ̆ 
Dawid pơpĕ hĭ tơdang Saul hră̱ tơbăk anŭn ƀơi pơnăng. Mlam anŭn Dawid đuaĭ-kơdŏp 
hĭ mlam anŭn mơtam yơh.  

11Saul pơkiaŏ nao ƀing mơnuih pơ sang Dawid kiăng lăng-sŭ laih anŭn kiăng pơdjai 
hĭ gơ̆ ƀơi mơguah. Samơ̆ H’Mikal jing bơnai Dawid, pơtă kơ gơ̆ tui anai, “Tơdah ih ƀu 
đuaĭ-kơdŏp hĭ ôh yuakơ tơlơi hơdip ih mlam anai, hrơi pơgi arăng či pơdjai hĭ ih 
yơh.” 12Tui anŭn, H’Mikal brơi kơ Dawid trŭn mơ̆ng sa boh amăng-phă̱, tui anŭn gơ̆ 
đuaĭ-kơdŏp hĭ yơh. 13Giŏng anŭn, H’Mikal mă sa boh rup-trah, pơđih hĭ rup anŭn 
amăng sưng, go̱m hĭ rup anŭn hăng sa blah ao laih anŭn pioh blâo bơbe ƀơi akŏ rup 
anŭn.  

14Tơdang Saul pơkiaŏ mơnuih nao mă Dawid, H’Mikal laĭ, “Ñu dŏ ruă.”  
15Giŏng anŭn, Saul pơkiaŏ rai mơnuih kiăng lăng Dawid laih anŭn pơtă, “Ba rai bĕ 

Dawid pơ kâo amăng sưng ñu, tui anŭn kâo dưi pơdjai hĭ ñu.” 16Samơ̆ tơdang ƀing 
mơnuih anŭn mŭt nao, pơ anŭn kơnơ̆ng hơmâo sa boh rup-trah đôč amăng sưng laih 
anŭn ƀơi akŏ rup anŭn hơmâo blâo bơbe.  

17Saul laĭ kơ ană dra ñu H’Mikal tui anai, “Yua-hơget ih pơblư̆ hĭ kâo kar hăng anŭn 
laih anŭn brơi hĭ pô rŏh-ayăt kâo anŭn đuaĭ-kơdŏp hĭ laih lĕ?”  

H’Mikal laĭ-glaĭ tui anai, “Ñu laĭ hăng kâo, ‘Brơi kâo đuaĭ bĕ, tơdah ih ƀu brơi ôh, 
kâo či pơdjai hĭ ih yơh.’”  

18Tơdang Dawid đuaĭ-kơdŏp tơklaih laih, ñu nao pơ Samuêl ƀơi anih Ramah adih laih 

anŭn ră ruai hăng gơ̆ abih-bang tơlơi Saul hơmâo ngă laih kơ ñu. Giŏng anŭn, Dawid 
hăng Samuêl nao pơ anih Naiot laih anŭn dŏ pơ anih anŭn yơh. 19Arăng rai laĭ-pơthâo 
kơ Saul tui anai, “Dawid dŏ ƀơi plei Naiot amăng anih Ramah.” 20Tui anŭn, ñu pơkiaŏ 
ƀing ling-tơhan nao mă Dawid. Samơ̆ tơdang ƀing gơñu ƀuh sa grup ƀing pô-pơala 
pơhiăp tơlơi laĭ-lui-hlâo, hrŏm-hăng Samuêl mơ̆n pơ anŭn jing pô djă-akŏ gơñu, Yang 
Bơngăt Ơi Adai trŭn rai ƀơi ƀing ling-tơhan Saul anŭn, tui anŭn ƀing gơñu ăt laĭ-lui-
hlâo mơ̆n. 21Arăng ruai glaĭ kơ Saul tơlơi anŭn, tui anŭn ñu pơkiaŏ nao ƀing ling-tơhan 
pơkŏn dơ̆ng laih anŭn ƀing gơñu ăt laĭ-lui-hlâo mơ̆n. Saul pơkiaŏ nao ƀing ling-tơhan 
tal klâo dơ̆ng, samơ̆ ƀing gơñu ăt pơhiăp tơlơi laĭ-lui-hlâo mơ̆n. 22Tơhơnăl-tuč, Saul pô 
yơh nao pơ anih Ramah laih anŭn nao truh pơ anih ia-dơmŭn prŏng ƀơi plei-pơnăng 
Sekhu. Ñu tơña tui anai, “Pơpă Samuêl hăng Dawid lĕ?”  
ing gơñu laĭ-glaĭ tui anai, “Amăng plei Naiot ƀơi anih Ramah anŭn.”  
23Tui anŭn, Saul nao pơ plei Naiot ƀơi Ramah. Samơ̆ Yang Bơngăt Ơi Adai rai ƀơi 

ñu, tui anŭn yơh tơdang ñu hlak rơbat nao, ñu pơhiăp tơlơi laĭ-lui-hlâo mơ̆n tơl ñu truh 
pơ anih Naiot. 24Ñu tŏh hĭ ao-phyung ñu laih anŭn ăt laĭ-lui-hlâo mơ̆n ƀơi anăp Samuêl; 
ñu dŏ pơ anŭn kar hăng anŭn amăng abih hrơi hăng mlam anŭn. Yuakơ tơlơi anŭn yơh, 
hơmâo tơlơi arăng laĭ tui anai, “Saul ăt jing sa čô amăng ƀing pô-pơala mơ̆n hă?”y  

20  

Dawid Laih Anŭn Yônathan  
1Giŏng anŭn, Dawid đuaĭ-kơdŏp mơ̆ng anih Naiot amăng plei-pơnăng Ramah laih 

anŭn nao tơña kơ Yônathan tui anai, “Ama ih hlak pơkiaŏ ƀing arăng rai pơdjai hĭ kâo, 
wơ̆t-tơdah kâo ƀu hơmâo ngă tơlơi soh hơget ôh pơkơdơ̆ng glaĭ hăng ñu! Yua-hơget 
ñu hlak hơduah pơdjai hĭ kâo lĕ?”  

2Yônathan laĭ-glaĭ tui anai, “u djơ̆ ôh! Ih ƀu či djai hĭ ôh! Lăng bĕ, ama kâo ƀu ngă 
sa tơlơi prŏng ƀôdah anet ôh jing tơlơi hơgŏm mơ̆ng kâo. Sit yơh ñu ƀu pơdŏp hĭ tơlơi 
anai mơ̆ng kâo ôh. u djơ̆ hrup hăng anŭn ôh!”  

3Samơ̆ Dawid ƀuăn-rơ̆ng tui anai, “Ama ih thâo rơđah biă-mă kâo hơmâo tơlơi mơak 
ƀơi anăp ih laih anŭn ñu hơmâo pơhiăp laih amăng pran-jua ñu, ‘Yônathan ƀu dưi thâo 
kơ tơlơi anai ôh huĭdah ñu či tŭ tơlơi rơngot-hơning yơh.’ Samơ̆ kâo ƀuăn hăng tơlơi 
hơdip Yahweh laih anŭn hăng tơlơi hơdip ih mơ̆n, kơnơ̆ng hơmâo sa yak đôč tŏng-
krah kâo hăng tơlơi djai yuakơ arăng či pơdjai hĭ kâo.”  

4Yônathan laĭ kơ Dawid tui anai, “Hơget-tơlơi ih kiăng kâo ngă brơi kơ ih, kâo či 

ngă yơh.”  
5Tui anŭn, Dawid laĭ tui anai, “Anai-nê, hrơi pơgi jing tơlơi phet Blan Phrâo, djơ̆ biă-

mă ñu, kâo ƀơ̆ng-huă hăng pơtao, samơ̆ brơi bĕ kâo nao đuaĭ-kơdŏp amăng đang-hơma 
tơl truh pơ klăm amăng hrơi kơdih.z 6Tơdah ama ih hơdơr kơ kâo, laĭ bĕ kơ ñu, 
‘Dawid kwưh-rơkâo tơlơi dưi mơ̆ng kâo kiăng jač-amač nao pơ plei Bêtlehem jing plei 
ñu pô, yuakơ gơnam ngă yang rĭm thŭn arăng pơkra laih pơ anŭn kơ abih-bang djuai 
sang-anŏ ñu.’ 7Tơdah ñu laĭ tui anai, ‘Hiam yơh,’ tui anŭn kâo, ding-kơna ih anai, 
rơnŭk-rơnua yơh. Samơ̆ tơdah ñu ƀrŭk-hil, ih dưi thâo-krăn yơh ñu kiăng ngă sat kơ 
kâo. 8Bơ kơ ih, pơrơđah brơi bĕ tơlơi hiam-klă kơ ding-kơna ih anai, yuakơ ih hơmâo 
ba rai laih kâo amăng tơlơi pơgop hăng ih ƀơi anăp Yahweh. Tơdah kâo soh, tui anŭn 
ih pô pơdjai hĭ bĕ kâo! Anăm jao hĭ kâo kơ ama ih ôh.”  

9Yônathan laĭ tui anai, “u dưi ôh! Tơdah kâo thâo hơget-tơlơi ama kâo ngă kiăng 
pơrai hĭ ih, kâo či ră-pơthâo kơ ih yơh.”  

10Dawid tơña dơ̆ng tui anai, “Hlơi pô či ruai kơ kâo tơdah ama ih laĭ-glaĭ kơ ih khŭt-
khăt lĕ?”  

11Yônathan laĭ-glaĭ tui anai, “Rai bĕ, ƀing ta tơbiă nao bĕ amăng đang-hơma.” Tui 
anŭn, ƀing gơñu tơbiă nao pơ anŭn hrŏm-hăng tơdruă yơh.  

12Giŏng anŭn, Yônathan laĭ kơ Dawid tui anai, “Yahweh jing Ơi Adai ƀing Israel yơh 
ngă gơ̆ng-jơlan brơi, ƀơi mông anai amăng hrơi pơgi ƀôdah hrơi kơdih kâo či tơña-bla 
lăng ama kâo yơh; tơdah ñu hơmâo tơlơi mơak hăng ih, kâo či brơi arăng laĭ-pơthâo 
kơ ih yơh. 13Samơ̆ tơdah ama kâo kiăng ngă sat kơ ih, rơkâo kơ Yahweh pơtơnap 
kơtang kơ kâo yơh tơdah kâo ƀu brơi ôh kơ ih thâo laih anŭn brơi ih đuaĭ-kơdŏp hĭ 
rơnŭk-rơnua. Rơkâo kơ Yahweh dŏ hăng Ih kar hăng Ñu hơmâo dŏ hrŏm laih hăng 
ama kâo hlâo adih. 14Samơ̆ tơdah kâo ăt dŏ hơdip, pơrơđah bĕ kơ kâo tơlơi hiam-klă 
ƀu răm-rơngiă kar hăng tơlơi hiam-klă Yahweh amăng abih tơlơi hơdip kâo. 15Laih 
anŭn dơ̆ng, Ơ Dawid ăh, tơdah kâo djai hĭ, anăm hơngah lui hĭ ôh tơlơi hiam-klă ih kơ 
sang-anŏ kâo wơ̆t-tơdah tơdang Yahweh hơmâo pơrai hĭ laih abih-bang ƀing rŏh-ayăt 
ih mơ̆ng rŏng lŏn-tơnah anai.”a  

16Tui anŭn, Yônathan pơjing sa tơlơi pơgop hăng sang-anŏ Dawid tui anai, “Ơ Dawid 
ăh, rơkâo kơ Yahweh rŭ-nua brơi kơ ih ƀơi ƀing rŏh-ayăt ih yơh.” 17Giŏng anŭn, 
Yônathan brơi kơ Dawid pơkơjăp tơlơi gơ̆ ƀuăn hăng tơlơi khăp kơ ñu, yuakơ ñu khăp 
kơ gơ̆ kar hăng ñu khăp kơ ñu pô.  

18Giŏng anŭn, Yônathan laĭ kơ Dawid tui anai, “Hrơi pơgi yơh jing hrơi phet Blan 
Phrâo, arăng či hơdơr kơ ih yơh yuakơ anih-dŏ ih anŭn jing hŏng hĭ. 19Hrơi kơdih, 
amăng hrơi klăm, nao bĕ pơ anih ih đuaĭ-kơdŏp tơdang tơlơi rŭng-răng anai truh rai 
laih anŭn dŏ-tơguăn bĕ ƀơi anih boh-pơtâo Ezel. 20Kâo či pơnăh klâo ƀĕ ƀrŏm-hraŏ ƀơi 
djeo anih anŭn kar hăng kâo pơnăh nao pơ sa anih kơñăm. 21Giŏng anŭn, kâo či pơkiaŏ 
nao sa čô čơđai laih anŭn pơtă tui anai, ‘Nao hơduah bĕ khul ƀrŏm anŭn!’ Tơdah kâo 
laĭ kơ ñu, ‘Anai-nê, khul ƀrŏm-hraŏ dŏ gah anai kơ ih; ba rai gơñu pơ anai bĕ,’ tui 
anŭn rai bĕ, yuakơ kâo ƀuăn hăng Yahweh hơdip, ih hơmâo tơlơi rơnŭk-rơnua laih, ƀu 
hơmâo tơlơi huĭ-hiưt ôh. 22Samơ̆ tơdah kâo laĭ kơ čơđai anŭn, ‘Anai-nê, khul ƀrŏm-
hraŏ dŏ gah adih kơ ih,’ tui anŭn ih khŏm đuaĭ bĕ, yuakơ Yahweh hơmâo brơi ih đuaĭ 
yơh. 23Bơ kơ tơlơi ih hăng kâo hơmâo pơhiăp laih anŭn, hơdơr bĕ, Yahweh yơh jing 
Pô ngă gơ̆ng-jơlan tŏng-krah ih hăng kâo hlŏng-lar.”  

24Tui anŭn, Dawid dŏ-kơdŏp amăng đang-hơma; tơdang hrơi phet Blan Phrâo truh, 
pơtao dŏ be̱r kiăng kơ ƀơ̆ng-huă. 25Ñu dŏ ƀơi anih ñu juăt dŏ jĕ pơnăng, klă̱-anăp hăng 
Yônathan laih anŭn Abner dŏ be̱r jĕ Saul, samơ̆ anih-dŏ Dawid jing hŏng. 26Saul ƀu 
pơhiăp tơlơi hơget ôh amăng hrơi anŭn yuakơ ñu pơmĭn, “Năng-ai Dawid hơmâo ngă 
laih tơlơi ƀu rơgoh, sit tui anŭn yơh ñu ƀu dŏ pơ anai.” 27Samơ̆ amăng hrơi tŏ-tui, jing 
hrơi tal dua amăng blan anŭn, anih-dŏ Dawid ăt dŏ hŏng mơ̆n. Giŏng anŭn, Saul laĭ kơ 
ană đah-rơkơi ñu Yônathan tui anai, “Yua-hơget ană đah-rơkơi Yisai ƀu hơmâo rai ôh 
kơ tơlơi ƀơ̆ng-huă anai lĕ, amăng tôm-brơi laih anŭn hrơi anai mơ̆n?”  

28Yônathan laĭ-glaĭ tui anai, “Dawid tơña-rơkâo ƀơi kâo tơlơi dưi kiăng nao pơ plei 
Bêtlehem. 29Ñu laĭ, ‘Brơi kâo nao bĕ, yuakơ sang-anŏ gơmơi hlak pơkra sa tơlơi ngă 
yang amăng plei laih anŭn ƀing ayŏng kâo pơđar kơ kâo nao pơ anŭn. Tơdah kâo 
hơmâo tơlơi mơak ƀơi anăp ih, brơi kâo nao bĕ kiăng kơ bưp ƀing ayŏng kâo.’ Anŭn 
yơh jing yua-hơget ñu ƀu hơmâo rai ôh pơ kơƀa ̱ng ƀơ̆ng-huă pơtao anai.”  

30Saul hil-ƀrŭkb kơ Yônathan laih anŭn ñu pơhiăp kơ gơ̆, “Ŏng jing ană đah-rơkơi kơ 
sa čô đah-kơmơi ƀrưh-mơhiăh sat-ƀai biă-mă! Kâo thâo sit, ŏng hơmâo ruăh-mă laih dŏ 
gah ană đah-rơkơi Yisai anŭn jing tơlơi mlâo kơ ŏng pô laih anŭn kơ amĭ ŏng jing pô 
tơkeng rai kơ ŏng yơh. 31Tơdang dơ̆ pă ană đah-rơkơi Yisai anŭn dŏ-hơdip ƀơi lŏn-
tơnah anai, ŏng laih anŭn lŏn-čar ŏng ƀu či kơjăp-kơtang ôh. Ră anai pơkiaŏ nao bĕ 
laih anŭn ba rai bĕ ñu pơ kâo, yuakơ ñu khŏm djai yơh!”  

32Yônathan tơña kơ ama ñu tui anai, “Yua-hơget ñu năng tŭ-mă tơlơi djai lĕ? Hơget-
tơlơi ñu hơmâo ngă soh laih lĕ?” 33Samơ̆ Saul hră̱ tơbăk ñu ƀơi gơ̆ kiăng pơdjai hĭ gơ̆. 

Giŏng anŭn, Yônathan thâo-krăn ama ñu kơñăm kiăng pơdjai hĭ Dawid yơh.  
34Yônathan tơgŭ mơ̆ng kơƀa ̱ng ƀơ̆ng-huă ñu hăng tơlơi hil biă-mă, amăng hrơi tal 

dua amăng blan anŭn, ñu ƀu ƀơ̆ng-huă ôh yuakơ ñu rơngot-hơning kơ tơlơi mlâo-mlañ 
ama ñu ngă kơ Dawid.  

35Amăng hrơi mơguah Yônathan tơbiă nao pơ đang-hơma kiăng kơ bưp Dawid. Ñu 
hơmâo sa čô čơđai nao hrŏm-hăng ñu, 36laih anŭn ñu laĭ kơ čơđai anŭn, “Đuaĭ nao 
hơduah bĕ khul ƀrŏm-hraŏ kâo pơnăh.” Tơdang čơđai anŭn đuaĭ nao, ñu pơnăh sa ƀĕ 
ƀrŏm gah adih kơ gơ̆. 37Tơdang čơđai anŭn nao truh pơ anih ƀrŏm Yônathan hơmâo lĕ 
laih anŭn, Yônathan pơhiăp kraih nao pơ gơ̆ tui anai, “rŏm-hraŏ gah adih kơ ih djơ̆ 
mơ̆?” 38Giŏng anŭn, ñu pơhiăp kraih dơ̆ng, “Jač-amač bĕ! Nao tañ bĕ! Anăm dơ̆ng glaĭ 
ôh!” Pô čơđai anŭn nao duñ-mă ƀrŏm laih anŭn wơ̆t glaĭ pơ Yônathan jing khua gơ̆ 
yơh. 39Samơ̆ pô čơđai anŭn ƀu thâo hơget-get ôh kơ tơlơi Yônathan ngă anŭn, kơnơ̆ng 
Yônathan laih anŭn Dawid đôč yơh thâo. 40Giŏng anŭn, Yônathan brơi khul gơnam-
blah ñu kơ čơđai anŭn hăng laĭ, “Ba glaĭ bĕ khul gơnam anai amăng plei.”  

41Tơdơi kơ čơđai anŭn hơmâo đuaĭ laih, Dawid tơgŭ mơ̆ng anih gah thu ̱ng kơ boh-
pơtâo laih anŭn bon-kơkuh ƀơi anăp Yônathan klâo wơ̆t hăng ƀô̆-mơta ñu sŏ̱ lŏn. Giŏng 
anŭn, ƀing gơñu čum-kơkuh kơ tơdruă laih anŭn hia hrŏm-hơbĭt, samơ̆ Dawid yơh hia 
lu.  

42Yônathan laĭ kơ Dawid tui anai, “Nao amăng tơlơi rơnŭk-rơnua bĕ, yuakơ ƀing ta 
hơmâo ƀuăn ngă laih gơyut-gơyâo hăng tơdruă amăng anăn Yahweh tui anai, ‘Yahweh 
yơh jing Pô ngă gơ̆ng-jơlan tŏng-krah ih hăng kâo laih anŭn tŏng-krah ƀing kơnung-
djuai ih hăng ƀing kơnung-djuai kâo hlŏng-lar.’” Giŏng anŭn, Dawid đuaĭ hĭ laih anŭn 
Yônathan wơ̆t glaĭ pơ plei yơh.  

21  

Dawid ơi Plei Nob  
1Dawid nao pơ plei Nob, pơ khua ngă yang Ahimelek. Ahimelek huĭ tơtư̆-tơtơ̆ng yơh 

tơdang ñu ƀuh Dawid laih anŭn ñu tơña tui anai, “Yua-hơget ih rai kơnơ̆ng hơjăn đôč 
lĕ? Yua-hơget ƀu hơmâo ôh hlơi pô nao hrŏm hăng ih lĕ?”c  

2Dawid laĭ-glaĭ kơ khua ngă yang Ahimelek tui anai, “Pơtao jao kơ kâo sa bruă laih 
anŭn pơtă kơ kâo tui anai, ‘u hơmâo hlơi pô ôh dưi thâo bruă ih laih anŭn khul tơlơi 
pơtă ih anai.’ Bơ kơ ƀing tơhan kâo, kâo hơmâo pơtă laih kơ ƀing gơñu rai bưp kâo 
ƀơi sa boh anih. 3Tui anŭn yơh ră anai, hơget gơnam-ƀơ̆ng ih hơmâo ră anai lĕ? Pha-

brơi bĕ kơ kâo rơma tơlŏ ƀañ-tơpŭng ƀôdah hơget-gơnam ih dưi hơmâo.”  
4Samơ̆ khua ngă yang anŭn laĭ-glaĭ kơ Dawid tui anai, “Kâo ƀu hơmâo ôh ƀañ-tơpŭng 

juăt ƀơ̆ng, samơ̆ hơmâo mơ̆n khul ƀañ-tơpŭng rơgoh pơ anai, jing khul ƀañ-tơpŭng 
kơnơ̆ng pha-brơi kơ ƀing đah-rơkơi hlơi pô ƀu đih-hrŏm hăng đah-kơmơi yơh.”  

5Dawid laĭ-glaĭ tui anai, “Sit yơh ƀing gơmơi ƀu đih-hrŏm hăng ƀing đah-kơmơi ôh 
čơdơ̆ng mơ̆ng kâo tơbiă nao. Khul gơnam-blah gơñu rơgoh-hiam wơ̆t-tơdah nao 
amăng khul bruă ƀu rơgoh-hiam ôh. Truh pơ hrơi anai jing rơgoh-hiam biă-mă yơh!” 
6Tui anŭn yơh, khua ngă yang anŭn brơi kơ ñu ƀañ rơgoh-hiam; yuakơ ƀu hơmâo ƀañ-
tơpŭng pơkŏn ôh pơ anŭn rơngiao kơ ƀañ-tơpŭng pơyơr ƀơi anăp Ơi Adai, jing ƀañ 
arăng mă-pơđuaĭ hĭ mơ̆ng anăp Yahweh laih anŭn pơplih hĭ hăng ƀañ-tơpŭng hlơr ƀơi 
hrơi arăng mă-pơđuaĭ hĭ ƀañ anŭn.d  

7Hlak anŭn, hơmâo sa čô ding-kơna Saul pơ anŭn amăng hrơi anŭn, jing pô mă hlak 
pơgiŏng hĭ tơlơi-bruă ƀuăn-rơ̆ng ñu ƀơi anăp Yahweh. Anăn ñu jing Doeg mơnuih 
Edôm laih anŭn ñu jing khua kơ ƀing wai triu Saul.  

8Dawid tơña Ahimelek tui anai, “Ih ƀu hơmâo ôh hă sa ƀĕ tơbăk ƀôdah sa ƀĕ đao pơ 
anai? Kâo ƀu hơmâo djă ba ôh đao kâo ƀôdah gơnam-blah kâo, yuakơ bruă pơtao anai 
jač-amač biă-mă.”  

9Pô khua ngă yang anŭn laĭ-glaĭ tui anai, “Pơ anai kơnơ̆ng hơmâo đao Gôliat mơnuih 
Philistia, jing pô ih hơmâo pơdjai hĭ laih ƀơi dơnung Êlah anŭn; arăng đŭng hĭ ñu 
amăng khăn gah rŏng kơ ao êphôd, jing ao pô khua ngă yang. Tơdah ih kiăng kơ đao 
anŭn, mă-tŭ bĕ; ƀu hơmâo ôh đao-gưm pơ anih anai, kơnơ̆ng đao anŭn yơh.”  

Dawid laĭ, “u hơmâo đao pơkŏn ôh hrup hăng đao anŭn; brơi bĕ ñu kơ kâo.”e  

Dawid ơi Anih Gat  
10Hrơi anŭn yơh, Dawid ăt tŏ-tui đuaĭ-kơdŏp hĭ mơ̆ng Saul laih anŭn ñu nao pơ anih-

lŏn ƀing Philistia, jing truh pơ Akis, pơtao plei Gat. 11Samơ̆ ƀing khua ding-kơna Akis 
laĭ hăng pơtao gơñu anŭn tui anai, “u djơ̆ Dawid anai ôh hă, jing pô pơtao kơ anih-
lŏn anŭn? Sit ñu yơh jing pô arăng adoh laih amăng tơlơi arăng soang tui anai,  
 

“‘Saul hơmâo pơdjai hĭ laih lu rơbâo,  
laih anŭn Dawid hơmâo pơdjai hĭ laih lu rơbăn.’”f  

12Dawid hơmư̆ ƀing gơñu pơlaĭ laih anŭn djă-pioh khul boh-hiăp anŭn amăng pran-jua 
ñu, tui anŭn ñu huĭ biă-mă kơ Akis jing pơtao plei Gat anŭn. 13Tui anŭn yơh, ñu ngă-mă 
ñu pô jing kar hăng mơnuih hưt-dư ƀơi anăp gơñu; tui anŭn yơh tơdang ñu hlak dŏ ƀơi 
anăp gơñu, ñu ngă hrup hăng mơnuih hưt-dư hyu čih-kač ƀơi khul bah-amăng amăng-
ja ̱ng laih anŭn brơi ia-bah ñu rô trŭn ƀơi blâo-ka ̱ng ñu.  

14Tui anŭn, Akis pơhiăp hăng ƀing ding-kơna ñu tui anai, “Lăng bĕ ƀơi mơnuih anai! 
Ñu jing mơnuih hưt! Yua-hơget ba rai ñu pơ kâo lĕ? 15Kâo kơƀah ƀing mơnuih hưt hă, 
tơl ƀing gih ba rai mơnuih anai pơ anai kiăng ngă kar hăng anŭn ƀơi anăp kâo? Kâo ƀu 
kiăng ôh mơnuih anai mŭt amăng sang kâo!”  

22  

Dawid ơi plei-pơnăng Adulam Laih Anŭn plei-pơnăng Mizpah  
1Dawid tơbiă mơ̆ng Gat laih anŭn đuaĭ-kơdŏp pơ pa ̱r čư̆ jĕ plei-pơnăng Adulam. 

Tơdang ƀing ayŏng ñu laih anŭn ƀing sang-anŏ ñu hơmư̆ kơ tơlơi Dawid dŏ pơ pa ̱r čư̆ 
anŭn, ƀing gơñu trŭn nao pơ gơ̆ pơ anih anŭn yơh. 2Abih-bang ƀing hlơi tơnap-tap laih 
anŭn đo̱m hnưh ƀôdah ƀing hơmâo pran-jua rơngot-hơning, pơƀut glaĭ hăng ñu, tui 
anŭn ñu jing hĭ khua djă-akŏ kơ ƀing gơ̆ yơh. Hơmâo truh kơ pă̱-rơtuhg čô nao hrŏm 
hăng ñu.  

3Mơ̆ng anih anŭn Dawid đuaĭ nao pơ plei-pơnăng Mizpah amăng tring Môab laih 
anŭn pơhiăp hăng pơtao ƀing Môab tui anai, “Rơkâo kơ ih brơi bĕ kơ ƀing amĭ ama 
kâo nao dŏ hăng ih tơl kâo thâo-krăn hơget-tơlơi Ơi Adai či ngă brơi kơ kâo.” 4Tui 
anŭn, ñu brơi ƀing amĭ ama ñu dŏ hăng pơtao Môab, tui anŭn ƀing gơ̆ dŏ pơ anih anŭn 
nanao tơdang Dawid dŏ amăng kơđông-kơjăp anŭn.  

5Samơ̆ pô-pơala Gad laĭ kơ Dawid tui anai, “Anăm dŏ amăng kơđông ôh. Nao bĕ 
amăng anih-lŏn ƀing Yudah.” Tui anŭn, Dawid tơbiă nao pơ glai-kơmrơ̆ng anih Heret 
yơh.  

Saul Pơdjai Hĭ ing Khua Ngă Yang ơi plei-pơnăng Nob  
6Hlak anŭn, Saul hơmư̆ arăng hơduah-ƀuh laih Dawid wơ̆t-hăng ƀing tơhan ñu mơ̆n. 

Laih anŭn Saul, tơngan ñu djă tơbăk, hlak dŏ gah yŭ kơyâo tamaris ƀơi bŏl-čư̆ anih 
Gibeah, hrŏm-hăng ƀing khua-moa ñu dŏ-dơ̆ng jum-dar ñu. 7Saul pơhiăp hăng ƀing 
gơñu tui anai, “Ơ ƀing Benyamin! Ană đah-rơkơi Yisai či pha-brơi kơ ƀing gih khul 
đang-hơma laih anŭn đang boh-kơƀâo hă? Ñu či pha-brơi kơ ƀing gih jing ƀing khua 

djă-akŏ kơ khul rơbâo čô laih anŭn kơ khul rơtuh čô hă? 8Ih hlak gir pơglưh hĭ kâo jing 
pơtao, yuakơ ih pơmĭn ană đah-rơkơi Yisai či djru ih hă? u hơmâo hlơi pô ôh ruai kơ 
kâo tơdang ană đah-rơkơi kâo pơjing sa tơlơi pơgop hăng ană đah-rơkơi Yisai. u 
hơmâo ôh hlơi pô amăng ƀing gih ƀlơ̆ng kơ kâo ƀôdah ruai kơ kâo hơget-tơlơi ană 
đah-rơkơi kâo hơmâo pơtrŭt laih ding-kơna kâo, pơkra mơneč kiăng pơkơdơ̆ng glaĭ 
hăng kâo, tui hăng tơlơi ñu ngă laih hrơi anai.”  

9Samơ̆ Doeg mơnuih Edôm, jing pô hlak dŏ-dơ̆ng hrŏm hăng ƀing khua-moa Saul laĭ 
tui anai, “Kâo ƀuh ană đah-rơkơi Yisai nao pơ Ahimelek jing ană đah-rơkơi Ahitub ƀơi 
plei-pơnăng Nob.h 10Ahimelek iâu-kwưh Yahweh brơi kơ ñu; Ahimelek ăt pha-brơi 
gơnam-ƀơ̆ng laih anŭn đao Gôliat mơnuih Philistia kơ ñu mơ̆n.”  

11Giŏng anŭn, pơtao pơkiaŏ mơnuih nao iâu rai khua ngă yang Ahimelek ană đah-
rơkơi Ahitub wơ̆t-hăng abih-bang sang-anŏ ama gơ̆, jing ƀing khua ngă yang ƀơi plei-
pơnăng Nob; giŏng anŭn abih-bang ƀing gơ̆ rai pơ pơtao yơh. 12Saul laĭ, “Ră anai 
hơmư̆ bĕ, Ơ ană đah-rơkơi Ahitub.”  

Gơ̆ laĭ-glaĭ tui anai, “Ơ khua ăh.”  
13Saul laĭ kơ gơ̆ tui anai, “Yua-hơget ƀing gih, ih hăng ană đah-rơkơi Yisai anŭn, ngă 

mơneč kiăng pơglưh hĭ kâo jing pơtao lĕ? Ih hơmâo pha-brơi laih kơ ñu ƀañ-tơpŭng, 
đao laih anŭn iâu-kwưh Ơi Adai brơi kơ ñu mơ̆n, tui anŭn yơh ñu hơmâo tơgŭ-
pơkơdơ̆ng glaĭ laih hăng kâo laih anŭn pơkra mơneč sat kiăng ngă kơ kâo, jing tơlơi 
ñu ngă ră anai.”  

14Ahimelek laĭ-glaĭ kơ pơtao tui anai, “Hlơi amăng abih-bang ƀing ding-kơna ih jing 
pô tŏng-ten hrup hăng Dawid, jing han pơtao, khua kơ ƀing gak-răng brơi kơ ih laih 
anŭn arăng pơpŭ-pơyom biă-mă amăng sang-anŏ ih lĕ? 15Hrơi anŭn jing hrơi blung-
hlâo hă jing hrơi kâo iâu-kwưh Ơi Adai brơi kơ ñu? Sit ƀu djơ̆ ôh! Pơtao anăm phong-
kơđi kơ kâo, ding-kơna ih anai, ƀôdah kơ hlơi pô amăng sang-anŏ ama kâo ôh, yuakơ 
kâo, ding-kơna ih anai, ƀu thâo ôh kơ tơlơi prŏng ƀôdah tơlơi anet anŭn.”  

16Samơ̆ pơtao laĭ kơ ñu tui anai, “Sit ih či djai yơh, Ơ Ahimelek, ih wơ̆t-hăng abih-
bang sang-anŏ ama ih yơh.”  

17Giŏng anŭn, pơtao pơđar ƀing răng-gak dŏ jĕ ƀơi ñu tui anai, “Wir pơdjai hĭ bĕ ƀing 
khua ngă yang Yahweh anŭn, yuakơ ƀing gơñu hơmâo dŏ laih gah Dawid. ing gơñu 
thâo-krăn Dawid hlak đuaĭ-kơdŏp, samơ̆ ƀing gơñu ƀu laĭ-pơthâo kơ kâo ôh.”  

Samơ̆ ƀing khua-moa pơtao ƀu kiăng yơr tơngan pơdjai hĭ ƀing khua ngă yang 
Yahweh ôh.  

18Giŏng anŭn, pơtao pơđar Doeg, “Ih wir pơdjai hĭ bĕ ƀing khua ngă yang anŭn.” Tui 
anŭn, Doeg mơnuih Edôm anŭn wir pơdjai hĭ ƀing gơ̆ yơh. Amăng hrơi anŭn ñu pơdjai 
hĭ sapănpluh-rơma čô jing ƀing buh-hơô ao bơnăl-ƀlĭ êphôd, jing ao khua ngă yang. 
19Ñu ăt pơdjai hĭ ƀing ană-plei amăng plei-pơnăng Nob anŭn hăng đao mơ̆n, jing plei 
ƀing khua ngă yang, wơ̆t-hăng ƀing đah-rơkơi đah-kơmơi, ƀing čơđai ană nge, rơmô, 
aseh laih anŭn triu bơbe yơh.  

20Samơ̆ Abiathar, jing ană đah-rơkơi Ahimelek, tơčô Ahitub, đuaĭ-kơdŏp laih anŭn 
nao pơgop hrŏm hăng Dawid. 21Ñu ruai kơ Dawid tơlơi Saul hơmâo pơdjai hĭ laih ƀing 
khua ngă yang Yahweh. 22Giŏng anŭn, Dawid laĭ kơ Abiathar tui anai, “Amăng hrơi 
anŭn, tơdang Doeg jing mơnuih Edôm dŏ pơ anŭn, kâo thâo sit ñu či ruai hăng Saul 
yơh. Kâo yơh jing pô grơ̆ng-glăm kơ tơlơi djai abih-bang sang-anŏ ama ih anai. 23Dŏ 
hăng kâo bĕ; anăm huĭ ôh. Pô Saul anŭn hơduah-sem kiăng pơdjai hĭ ih, ñu ăt hơduah-
sem kiăng pơdjai hĭ kâo mơ̆n. Ih či dŏ hơdip rơnŭk-rơnua hăng kâo yơh.”  

23  

Dawid Pơklaih Hĭ plei-pơnăng Keilah  
1Tơdang Dawid hơmư̆ tui anai, “Anai-nê, ƀing Philistia hlak pơblah hăng ƀing 

mơnuih amăng plei-pơnăng Keilah laih anŭn hlak klĕ-mă khul pơdai arăng prăh laih pơ 
anih prăh-pơdai,” 2ñu hơduah-tơña mơ̆ng Yahweh tui anai, “Dưi mơ̆ kâo nao blah ƀing 
Philistia anai?”  

Yahweh laĭ-glaĭ kơ ñu, “Nao bĕ, kơsung-blah bĕ ƀing Philistia laih anŭn pơklaih hĭ bĕ 
plei Keilah.”  

3Samơ̆ ƀing tơhan Dawid laĭ kơ ñu, “ing ta huĭ yơh pơ anai jing amăng anih Yudah. 
Tui anŭn, ƀing ta či huĭ hloh dơ̆ng yơh, tơdah ƀing ta nao pơ plei Keilah kiăng kơ 
pơkơdơ̆ng glaĭ hăng ƀing ling-tơhan Philistia jĕ guai-lŏn gơñu anŭn!”  

4Sa wơ̆t dơ̆ng Dawid hơduah-tơña Yahweh laih anŭn Yahweh laĭ-glaĭ kơ ñu tui anai, 
“Trŭn nao bĕ pơ plei Keilah, yuakơ Kâo či jao hĭ ƀing Philistia amăng tơngan tơlơi dưi 
ih yơh.” 5Tui anŭn, Dawid hăng ƀing tơhan ñu trŭn nao pơ plei Keilah, pơblah hăng 
ƀing Philistia laih anŭn mă-đuaĭ hĭ khul hlô-mơnơ̆ng gơñu. Ñu pơrai hĭ lu ƀing Philistia 
laih anŭn pơklaih hĭ ƀing mơnuih plei Keilah yơh. 6Hlâo kơ anŭn, khua ngă yang 
Abiathar, ană đah-rơkơi Ahimelek, hơmâo djă ba laih ao êphôd hrŏm-hăng ñu tơdang 
ñu đuaĭ nao pơ Dawid ƀơi plei Keilah.  

Pơtao Saul Kiaŏ Mă Dawid  
7Saul hơmư̆ Dawid hơmâo đuaĭ nao laih pơ plei Keilah, tui anŭn ñu laĭ tui anai, “Ơi 

Adai hơmâo jao hĭ laih Dawid kơ kâo, yuakơ ñu hơmâo krư̆ hĭ laih ñu pô tơdang ñu 
mŭt amăng sa boh plei hơmâo khul amăng-ja̱ng laih anŭn khul čơnŭh-khoă anŭn.” 8Tui 
anŭn, Saul iâu-pơƀut glaĭ abih-bang ƀing ling-tơhan ñu kơ tơlơi pơblah, kiăng trŭn nao 
wa ̱ng-blah plei-pơnăng Keilah kiăng kơ kơsung-blah Dawid wơ̆t-hăng ƀing tơhan gơ̆.  

9Tơdang Dawid hơmư̆ Saul ngă mơneč sat kiăng pơkơdơ̆ng glaĭ hăng ñu, ñu laĭ kơ 
khua ngă yang Abiathar tui anai, “Ba rai êphôd bĕ, tui anŭn ƀing ta dưi thâo hơget tơlơi 
Ơi Adai kiăng kơ ƀing ta ngă.” 10Dawid iâu-laĭ tui anai, “Ơ Yahweh Ơi Adai ƀing 
Israel hơi, ding-kơna Ih anai hơmâo hơmư̆ rơđah laih Saul pơkra hơdră kiăng rai pơrai 
hĭ plei Keilah anai yuakơ kâo. 11Saul či trŭn rai pơ anai tui hăng tơlơi kâo, ding-kơna 
Ih anai, hơmâo hơmư̆ laih mơ̆? ing ană-plei Keilah anai či jao hĭ kâo kơ ñu mơ̆? Ơ 
Yahweh Ơi Adai Israel hơi, laĭ-pơthâo kơ ding-kơna Ih anai đa.”  

Giŏng anŭn, Yahweh laĭ, “Ñu či rai yơh.”  
12Dawid tơña dơ̆ng tui anai, “Bơ kơ ƀing ană-plei plei Keilah anai či jao hĭ kâo laih 

anŭn ƀing tơhan kâo kơ Saul mơ̆?”  
Yahweh laĭ-glaĭ tui anai, “ing gơñu či jao hĭ yơh.”  
13Tui anŭn, Dawid laih anŭn ƀing tơhan ñu truh kơ năm-rơtuh čô, tơbiă mơ̆ng plei 

Keilah laih anŭn đuaĭ nao mơ̆ng anih anai truh pơ anih pơkŏn yơh. Tơdang Saul hơmư̆ 
Dawid hơmâo đuaĭ-kơdŏp laih mơ̆ng plei Keilah, ñu ƀu nao pơ plei anŭn dơ̆ng tah.  

14Dawid hăng ƀing tơhan ñu dŏ pơ anih đuaĭ-kơdŏp amăng tơdron-ha ̱r laih anŭn 
amăng khul bŏl-čư̆ tơdron-ha ̱r Zip. Rĭm hrơi Saul tui hơduah Dawid, samơ̆ Khua Yang 
Ơi Adai ƀu brơi kơ Saul mă hĭ Dawid ôh.  

15Tơdang Dawid ăt dŏ ƀơi anih Hôrsah amăng tơdron-ha ̱r Zip anŭn, ñu hơmư̆ Saul 
hơmâo rai laih kiăng mă hĭ tơlơi hơdip ñu. 16Laih anŭn Yônathan ană đah-rơkơi Saul 
rai pơ Dawid ƀơi anih Hôrsah kiăng kơ pơkơjăp ñu kơ tơlơi Ơi Adai či wai pơgang 
brơi kơ ñu yơh. 17Ñu laĭ tui anai, “Anăm huĭ ôh. Ơi Adai ƀu či brơi kơ ama kâo ngă sat 
kơ ih ôh. Ih či jing pơtao kơ ƀing Israel laih anŭn kâo či jing pô khua tŏ-tui ih yơh, 
wơ̆t-tơdah ama kâo Saul thâo-krăn mơ̆n kơ tơlơi anai.” 18Gơñu dua pơphrâo glaĭ tơlơi 
pơgop gơñu ƀơi anăp Yahweh kơ tơlơi ƀing gơñu či jing gơyut-gơyâo nanao yơh. 
Giŏng anŭn, Yônathan glaĭ pơ sang, samơ̆ Dawid ăt dŏ ƀơi anih Hôrsah.i  

19ing mơnuih Zip đĭ nao pơ Saul ƀơi plei-pơnăng Gibeah laih anŭn laĭ pơthâo tui 
anai, “ing gơmơi thâo-krăn kơ tơlơi Dawid hlak dŏ-kơdŏp amăng ƀing gơmơi ƀơi 
anih kơđông Hôrsah, jing ƀơi bŏl-čư̆ Hakilah, jing gah thu ̱ng kơ anih Yêsimon anŭn. 
20Ră anai, Ơ pơtao ăh, trŭn nao bĕ ƀơi mông pă ih kiăng ngă kơ tơlơi anŭn, laih anŭn 

ƀing gơmơi yơh či grơ̆ng-glăm kơ bruă djru ih mă hĭ ñu yơh.”  
21Saul laĭ-glaĭ tui anai, “Yahweh yơh bơni-hiam kơ ƀing gih yuakơ gih ƀlơ̆ng-pơmĭn 

kơ kâo. 22Nao bĕ laih anŭn prap-rơmet lu hloh dơ̆ng bĕ. Hơduah-ƀuh bĕ anih Dawid 
juăt nao laih anŭn hlơi ƀing ƀuh ñu pơ anŭn. ing gơñu hơmâo ruai pơthâo laih kơ kâo 
kơ tơlơi Dawid jing pô thâo pleč biă-mă. 23Hơduah-ƀuh bĕ abih-bang anih đuaĭ-kơdŏp 
ñu dŏ laih anŭn rai laĭ-pơthâo kơ kâo abih-bang tơlơi. Giŏng anŭn, kâo či nao hrŏm-
hăng ƀing gih yơh; tơdah ñu dŏ amăng anih tring anai, kâo či kiaŏ mă ñu djŏp anih 
amăng guai-lŏn ƀing Yudah yơh.”  

24Tui anŭn, ƀing gơñu tơbiă nao pơ anih Zip hlâo kơ Saul. Hlak anŭn, Dawid hăng 
ƀing tơhan ñu dŏ amăng tơdron-ha ̱r Maôn, jing anih amăng tring Arabah gah thu̱ng kơ 
anih Yêsimon. 25Saul laih anŭn ƀing ling-tơhan ñu čơdơ̆ng hơduah-kơsem; tơdang 
Dawid hơmư̆ kơ tơlơi anŭn, ñu đuaĭ nao pơ anih boh-pơtâo laih anŭn dŏ amăng 
tơdron-ha ̱r Maôn. Tơdang Saul hơmư̆ kơ tơlơi anŭn, ñu nao pơ tơdron-ha ̱r Maôn kiăng 
kiaŏ-mă Dawid yơh.  

26Saul hlak đuaĭ nao gah anai kơ čư̆, tơdang anŭn Dawid laih anŭn ƀing tơhan ñu đuaĭ 
nao pơ gah adih kơ čư̆, jač-amač kiăng đuaĭ klaih hĭ mơ̆ng Saul. Tơdang Saul laih anŭn 
ƀing ling-tơhan ñu hlak kiaŏ tui jĕ Dawid hăng ƀing tơhan gơ̆ laih kiăng kơ mă ƀing 
gơ̆, 27hơmâo mơnuih rai laĭ-pơthâo kơ Saul tui anai, “Rai tañ bĕ! ing Philistia hlak 
wa ̱ng-blah lŏn-čar ta anai.” 28Giŏng anŭn, Saul lui hĭ tơlơi kiaŏ-mă Dawid laih anŭn 
nao bưp ƀing Philistia. Yuakơ anŭn yơh ƀing gơñu pơanăn anih anai jing Sela-
Hammahlekot.j 29Giŏng anŭn, Dawid đĭ nao mơ̆ng anih anŭn laih anŭn dŏ hơdip amăng 
khul anih đuaĭ-kơdŏp tơdron-ha ̱r En-Gedi.  

24  

Dawid Pap-Brơi Tơlơi Hơdip Saul  
1Tơdơi kơ Saul wơ̆t glaĭ mơ̆ng tơlơi kiaŏ-blah ƀing Philistia, hơmâo mơnuih rai laĭ-

pơthâo kơ ñu kơ tơlơi Dawid tui anai, “Dawid hlak dŏ amăng tơdron-ha ̱r En-Gedi.” 
2Tui anŭn, Saul djă ba klâo-rơbâo čô tơhan khĭn-kơtang hloh mơ̆ng abih-bang ƀing 
Israel laih anŭn tơbiă nao hơduah mă Dawid wơ̆t-hăng ƀing tơhan gơ̆ amăng anih anăp 
nao pơ boh-pơtâo Bơbe Glai yơh.  

3Ñu nao truh pơ sa boh war triu kơtuai jơlan anŭn; pơ anŭn hơmâo sa boh amăng-čư̆, 
tui anŭn Saul pô mŭt pơ anih anŭn kiăng kơ juă-glai. Dawid laih anŭn ƀing tơhan ñu dŏ 
pơ gah-lăm hloh ăt amăng pa ̱r čư̆ anŭn mơ̆n. 4ing tơhan ñu laĭ tui anai, “Anai yơh 

hrơi Yahweh pơhiăp laih hăng ih tơdang Ñu laĭ, ‘Kâo či jao hĭ rŏh-ayăt ih amăng 
tơngan ih kiăng kơ ngă bĕ tui hăng tơlơi ih kiăng.’” Giŏng anŭn, Dawid rui nao hơgŏm 
laih anŭn khăt hĭ akiăng ao-phyung Saul.  

5Tơdơi kơ anŭn, Dawid hơƀlơ̆k-glaĭ yuakơ ñu hơmâo khăt hĭ laih akiăng ao-phyung 
gơ̆. 6Dawid laĭ kơ ƀing tơhan ñu tui anai, “Yahweh khă hĭ kâo, ƀu dưi ngă sa tơlơi kar 
hăng anŭn ôh kơ khua kâo, jing pô Yahweh hơmâo trôč laih ia-jâo ruăh kiăng kơ jing 
pơtao, ƀôdah yơr đĭ tơngan kâo pơkơdơ̆ng glaĭ hăng ñu; yuakơ ñu jing pô Yahweh 
hơmâo trôč ruăh laih.”k 7Hăng khul tơlơi pơhiăp anŭn yơh Dawid ƀuăh khă hĭ kơ ƀing 
tơhan ñu ƀu brơi kơ ƀing gơñu kơsung-blah Saul ôh. Giŏng anŭn, Saul tơbiă mơ̆ng 
anih pa ̱r anŭn laih anŭn nao amăng jơlan ñu.  

8Giŏng anŭn, Dawid tơbiă mơ̆ng pa ̱r anŭn laih anŭn iâu tui pơtao Saul tui anai, “Ơ 
pơtao, khua kâo hơi!” Tơdang Saul wir lăng glaĭ, Dawid bon-kơkuh ñu pô hăng ƀô̆-
mơta ñu sŏ̱ lŏn. 9Ñu laĭ kơ Saul tui anai, “Yua-hơget ih pơđi ̱ng hơmư̆ tui tơlơi arăng 
laĭ tui anai lĕ, ‘Dawid hơduah mơneč sat kiăng ngă kơ ih’? 10Hrơi anai ih hơmâo ƀuh 
laih hăng mơta ih pô hiư̆m Yahweh hơmâo jao hĭ laih ih amăng tơngan kâo amăng pa ̱r 
anŭn. Đơđa mơnuih pơtrŭt kâo kiăng pơdjai hĭ ih, samơ̆ kâo pap-brơi tơlơi hơdip ih; 
kâo laĭ, ‘Kâo ƀu či yơr tơngan kâo pơkơdơ̆ng glaĭ hăng khua kâo ôh, yuakơ ñu jing pô 
Yahweh trôč laih.’ 11Anai-nê, Ơ ama kâo hơi, lăng bĕ bơnăl ƀơi tơngan kâo anai! Kâo 
khăt hĭ laih mơ̆ng akiăng ao-phyung ih samơ̆ ƀu pơdjai hĭ ih ôh. Ră anai, brơi kơ ih 
thâo-hluh bĕ, kâo ƀu ngă soh ôh kŏn ngă tơlơi wĕ-wŏ pơkơdơ̆ng glaĭ hăng ih lơi. Kâo 
ƀu ngă tơlơi soh pơkơdơ̆ng glaĭ hăng ih ôh, samơ̆ ih lua-mă kâo kiăng mă-pơđuaĭ hĭ 
tơlơi hơdip kâo. 12Rơkâo kơ Yahweh phat-kơđi tŏng-krah ih hăng kâo. Rơkâo kơ 
Yahweh rŭ-nua ƀơi tơlơi soh ih hơmâo ngă laih kơ kâo, samơ̆ kâo ƀu či ngă sat kơ ih 
ôh. 13Tui hăng tơlơi pơhiăp arăng juăt laĭ laih, ‘Mơ̆ng ƀing mơnuih soh-sat yơh pơtơbiă 
rai khul bruă sat-ƀai,’ tui anŭn kâo ƀu či ngă kơ ih ôh.  

14“Ih anăm kiaŏ mă kâo dơ̆ng tah, yuakơ kâo jing mơnuih đôč-đač kar hăng sa drơi 
asâo djai ƀôdah sa drơi kơtâo asâo yơh.l 15Rơkâo kơ Yahweh jing Pô phat-kơđi ta laih 
anŭn pơrơđah brơi tŏng-krah ƀing ta. Rơkâo kơ Ñu pơmĭn brơi tơlơi tơpă-hơnơ̆ng kâo 
laih anŭn djă-pioh; rơkâo kơ Ñu phat brơi djơ̆-găl hăng pơklaih hĭ kâo mơ̆ng ih.”  

16Tơdang Dawid pơhiăp giŏng laih hơdôm tơlơi anŭn, Saul tơña tui anai, “Anŭn jing 
hiăp ih hă, Ơ Dawid ană kâo hơi?” Laih anŭn ñu hia kraih. 17Ñu laĭ tui anai, “Ih yơh 
jing pô tơpă-hơnơ̆ng hloh kơ kâo. Ih hơmâo ngă laih tơlơi hiam kơ kâo, samơ̆ kâo ngă 

tơlơi sat kơ ih. 18Ră anai ih phrâo ruai glaĭ laih tơlơi hiam ih ngă laih kơ kâo; Yahweh 
jao hĭ laih kâo amăng tơngan tơlơi dưi ih, samơ̆ ih ƀu pơdjai hĭ kâo ôh. 19Sit yơh 
tơdang sa čô hơduah-ƀuh pô rŏh ñu, ñu ƀu pơklaih hĭ rŏh-ayăt ñu anŭn ôh. Rơkâo kơ 
Yahweh bơni-hiam kơ ih hăng tơlơi hiam-klă yuakơ tơlơi ih hơmâo ngă laih kơ kâo 
hrơi anai. 20Kâo thâo sit ih či jing pơtao laih anŭn čar-pơtao Israel či dŏ kơjăp amăng 
tơngan ih yơh. 21Ră anai, ƀuăn-rơ̆ng bĕ hăng kâo ƀơi anăp Yahweh kơ tơlơi ih ƀu či 
pơdjai hĭ ôh abih-bang ană-tơčô kâo, samơ̆ brơi bĕ ƀing gơñu hơdip djă tŏ-tui amăng 
anăn kâo.”  

22Tui anŭn, Dawid ƀuăn-rơ̆ng kiăng kơ ngă tui hăng tơlơi Saul rơkâo yơh. Giŏng 
anŭn, Saul wơ̆t glaĭ pơ sang, samơ̆ Dawid hăng ƀing tơhan ñu đĭ nao pơ anih kơđông-
kơjăp yơh.  

25  

Dawid, Nabal Laih Anŭn H’Abigail  
1Hlak anŭn, Samuêl tơĭ-pran laih, tui anŭn abih-bang ƀing Israel pơƀut glaĭ laih anŭn 
čŏk-hia kơ ñu; gơñu dơ̱r gơ̆ amăng anih Ramah, jing plei gơ̆ pô.  

Giŏng anŭn, Dawid hăng ƀing tơhan ñu đuaĭ nao pơ tơdron-ha ̱r Maôn yơh. 2Hơmâo 
sa čô mơnuih pơdrŏng biă-mă amăng tring Maôn anŭn yuakơ hơmâo pưk-sang đang-
hơma amăng anih Karmel anŭn. Ñu hơmâo sa-rơbâo drơi bơbe laih anŭn klâo-rơbâo 
drơi triu; ñu hlak yuă blâo khul triu ƀơi anih Karmel. 3Anăn ñu jing Nabal laih anŭn 
anăn bơnai ñu jing H’Abigail. Bơnai ñu jing đah-kơmơi rơgơi laih anŭn hiam-bơnai, 
samơ̆ rơkơi ñu jing mơnuih mơ̆ng djuai Kalêb, jing pô khăng akŏ laih anŭn juăt pơmĭn 
sat amăng bruă ñu ngă.  

4Tơdang Dawid hlak dŏ amăng tơdron-ha ̱r, ñu hơmư̆ Nabal hlak yuă blâo triu. 5Tui 
anŭn, ñu pơkiaŏ nao pluh čô hlak-ai laih anŭn pơtă kơ ƀing gơñu tui anai, “Nao bĕ pơ 
Nabal ƀơi anih Karmel adih laih anŭn pơhiăp: Dawid mơit tơlơi tơña-bla anai kơ ih. 
6Laĭ bĕ kơ ñu tui anai, ‘Kwưh-kiăng kơ ih hơdip sui! Kwưh tơlơi hiam drơi-jan kơ ih 
laih anŭn kơ sang-anŏ ih! Laih anŭn tơlơi hiam drơi-jan kơ abih-bang lŏm kơ ih!  

7“‘Ră anai kâo hơmư̆ truh mông yuă blâo triu laih. Tơdang ƀing wai triu ih dŏ hăng 
ƀing gơmơi, ƀing gơmơi ƀu ngă sat kơ ƀing gơ̆ ôh; laih anŭn amăng abih hrơi-mông 
ƀing gơñu dŏ ƀơi anih Karmel, ƀing gơñu ƀu hơmâo pơrơngiă hĭ hơget-gơnam lŏm kơ 
ƀing gơñu ôh. 8Tơña bĕ ƀing ding-kơna ih laih anŭn ƀing gơñu či ruai kơ ih yơh. 
Hơnŭn yơh, pơmơak bĕ kơ ƀing hlak-ai kâo, yuakơ ƀing gơmơi rai ƀơi hrơi phet. 
Rơkâo ih pha-brơi bĕ kơ ƀing tơhan kâo anai, jing ƀing kar hăng ding-kơna ih, laih 

anŭn kơ Dawid, jing pô kar hăng ană ih, hơdôm gơnam ih dưi hơduah-hơmâo kơ ƀing 
gơñu.’”  

9Tơdang ƀing ding-kơna Dawid truh laih, ƀing gơñu laĭ hăng Nabal tơlơi pơhiăp anŭn 
amăng anăn Dawid. Giŏng anŭn, ƀing gơñu dŏ-tơguăn yơh kơ tơlơi Nabal laĭ-glaĭ.  

10Nabal laĭ-glaĭ kơ ƀing ding-kơna Dawid tui anai, “Hlơi jing pô Dawid anŭn lĕ? Hlơi 
jing ană đah-rơkơi Yisai anŭn lĕ? Hơmâo lu biă-mă yơh ƀing ding-kơna čơlah đuaĭ hĭ 
mơ̆ng khua gơñu rơnŭk anai. 11Yua-hơget kâo khŏm mă ƀañ-tơpŭng kâo, ia-mơñum 
kâo laih anŭn añăm-mơnơ̆ng kâo hơmâo pơdjai laih kơ ƀing ding-kơna yuă blâo triu 
kâo, laih anŭn pha-brơi kơ ƀing mơnuih rai mơ̆ng anih arăng ƀu thâo ôh anŭn lĕ?”  

12ing ding-kơna Dawid đuaĭ glaĭ yơh. Tơdang ƀing gơñu truh laih, ƀing gơñu ruai 
glaĭ rĭm boh-hiăp Nabal pơhiăp anŭn. 13Dawid laĭ kơ ƀing tơhan ñu tui anai, “Băk đao 
gih bĕ!” Tui anŭn, ƀing gơñu băk đao gơñu laih anŭn Dawid ăt băk mă đao ñu mơ̆n. 
Hơmâo kơplăh-wăh pă̱-rơtuh čô nao hrŏm hăng Dawid, tơdang anŭn dua-rơtuh čô dŏ 
glaĭ wai khul gơnam-djru.  

14Sa čô amăng ƀing ding-kơna ruai glaĭ kơ bơnai Nabal, jing H’Abigail, tui anai, 
“Dawid pơkiaŏ rai ƀing ding-kơna ñu rai mơ̆ng tơdron-ha ̱r kiăng pơhiăp-kơkuh hăng 
khua ta, samơ̆ khua ta pơhiăp djik-djak kơ ƀing gơ̆. 15Samơ̆ ƀing mơnuih anŭn ngă 
hiam kơ ƀing gơmơi biă-mă. ing gơñu ƀu ngă sat kơ ƀing gơmơi ôh laih anŭn amăng 
abih hrơi-mông ƀing gơmơi tơbiă nao wai jĕ ƀing gơñu, ƀu hơmâo hlô-mơnơ̆ng pă ôh 
rơngiă hĭ. 16Hrơi mlam ƀing gơñu jing kar hăng bơnư̆ yơh pơgang jum-dar ƀing gơmơi 
tơdang ƀing gơmơi wai triu gơmơi jĕ ƀing gơñu. 17Ră anai, pơmĭn bĕ kơ tơlơi anai laih 
anŭn hơduah bĕ hơdôm tơlơi ih dưi ngă, yuakơ tơlơi răm rai hlak rai ƀơi khua ta laih 
anŭn ƀơi abih-bang sang-anŏ ñu mơ̆n. Ñu jing sa čô mơnuih sat-ƀai biă-mă tơl ƀu 
hơmâo hlơi pô ôh dưi pơhiăp hăng ñu.”  

18H’Abigail ƀu dŏ-tơguăn dơ̆ng tah. Ñu mă dua-rơtuh tơlŏ ƀañ-tơpŭng, dua klĭ-ia boh-
kơƀâo, añăm rơma drơi triu arăng hơmâo pơdjai laih, rơma hơnŏng pơdai-hơna, sa-
rơtuh boh ƀañ boh-kơƀâo, dua-rơtuh boh ƀañ boh-hra laih anŭn yŏng pioh ƀơi rŏng 
khul aseh-glai. 19Giŏng anŭn, ñu laĭ kơ ƀing ding-kơna ñu tui anai, “Nao hlâo kơ kâo bĕ 
kiăng kơ bưp ñu laih anŭn kâo či đuaĭ tui ƀing gih yơh.” Samơ̆ ñu ƀu laĭ-pơthâo kơ 
rơkơi ñu Nabal ôh.  

20Tơdang ñu đĭ rai aseh-glai ñu găn nao pơ khul bŏl-čư̆, Dawid hăng ƀing tơhan ñu ăt 
trŭn rai anăp nao pơ gơ̆ mơ̆n, tui anŭn yơh gơ̆ bưp ƀing Dawid yơh. 21Dawid phrâo laĭ 
laih tui anai, “Anŭn jing sa tơlơi đôč-đač yơh, abih-bang tơlơi kâo wai-lăng brơi kơ 
dram-gơnam pô anŭn amăng tơdron-ha ̱r, tơl ƀu hơmâo sa drơi hlô pă ôh rơngiă hĭ. Ñu 
hơmâo kla glaĭ laih kơ kâo tơlơi sat pơala brơi kơ tơlơi hiam kâo ngă. 22Rơkâo kơ Ơi 

Adai pơrăm hĭ Dawid kơtang-kơtit, tơdah ƀơi mơguah kâo pioh hơdip sa čô đah-rơkơi 
amăng abih-bang ƀing lŏm kơ pô sat anŭn dŏ-hơdip!”  

23Tơdang H’Abigail ƀuh Dawid, ñu jač-amač trŭn mơ̆ng aseh-glai anŭn laih anŭn bon-
kơkuh ƀơi anăp Dawid hăng ƀô̆-mơta ñu sŏ̱ lŏn. 24Ñu bon ƀơi tơkai Dawid laih anŭn laĭ 
tui anai, “Ơ khua kâo, brơi bĕ tơlơi ƀuăh anŭn kơnơ̆ng lê ̆ ƀơi hơjăn kâo đôč yuakơ 
hơdôm tơlơi rơkơi kâo hơmâo ngă laih. Brơi bĕ kâo, ding-kơna ih anai, pơhiăp hăng ih 
laih anŭn hơmư̆ bĕ hơget-tơlơi kâo, ding-kơna ih anai, khŏm pơhiăp. 25Rơkâo kơ ih 
anăm lăng kơ mơnuih sat-ƀai Nabal anŭn ôh. Ñu kơnơ̆ng hrup hăng anăn ñu pô đôč, 
anăn ñu jing mlŭk, laih anŭn ñu hơmâo tơlơi mlŭk yơh. Bơ kơ kâo, ding-kơna ih anai, 
kâo ƀu ƀuh ôh ƀing ding-kơna ih pơkiaŏ nao.”  

26Ñu laĭ dơ̆ng tui anai, “Ră anai yuakơ Yahweh hơmâo răk-wai laih ih, Ơ khua kâo 
hơi, mơ̆ng tơlơi tuh drah laih anŭn mơ̆ng tơlơi rŭ-nua kơ ih pô hăng tơngan ih pô, kâo 
ƀuăn hăng Yahweh hơdip laih anŭn hăng ih, kwưh-kiăng kơ Yahweh pơkơhma ̱l hĭ 
abih-bang ƀing rŏh-ayăt ih laih anŭn abih ƀing hlơi kiăng pơrai hĭ ih, jing hĭ hrup tơlơi 
Ñu či pơkơhma ̱l hĭ Nabal anŭn yơh. 27Laih anŭn rơkâo kơ ih mă bĕ gơnam brơi-pơyơr 
anai, jing gơnam kâo, ding-kơna ih anai, hơmâo ba rai laih kơ ih hăng pha-brơi bĕ kơ 
ƀing mơnuih đuaĭ tui ih. 28Rơkâo ih pap-brơi bĕ tơlơi gao-hơnơ̆ng kâo, ding-kơna ih 
anai, yuakơ Yahweh či pơkơjăp sang-anŏ ih hlŏng-lar, yuakơ ih blah khul tơlơi pơblah 
Yahweh. Anăm brơi arăng hơduah-ƀuh tơlơi soh-sat ih ôh amăng abih hrơi ih dŏ-
hơdip. 29Wơ̆t-tơdah hlơi pô hlak kiaŏ-mă ih kiăng pơrai hĭ tơlơi hơdip ih, Yahweh Ơi 
Adai ih yơh či brơi tơlơi kơjăp-hơđơ̆ng amăng rơnŭk ƀing hơdip. Samơ̆ tơlơi hơdip 
ƀing rŏh-ayăt ih, Ñu či bluh pơđuaĭ hĭ kar hăng boh-pơtâo suar đuaĭ hĭ mơ̆ng hrĕ-wŏt 
yơh. 30Tơdang Yahweh hơmâo pơgiŏng hĭ laih kơ ih abih-bang tơlơi hiam-klă Ñu 
hơmâo ƀuăn laih hăng ih, laih anŭn hơmâo ruăh-mă laih ih jing khua wai-lăng abih-
bang ƀing Israel, 31ih ƀu či hơƀlơ̆k glaĭ ôh amăng pran-jua ih kơ tơlơi tuh drah ƀôdah 
tơlơi rŭ-nua kơ ih pô ƀu tŭ-yua. Laih anŭn tơdang Yahweh hơmâo dui-ba laih ih dưi-
jing hĭ, hơdơr kơ kâo đa.”  

32Dawid laĭ kơ H’Abigail tui anai, “Bơni-hơơč kơ Yahweh Ơi Adai ƀing Israel, jing 
Pô hơmâo ba rai laih ih hrơi anai kiăng kơ bưp kâo. 33Kwưh-kiăng ih hơmâo tơlơi 
bơni-hiam kơ tơlơi ih phat-kơđi anŭn laih anŭn kơ tơlơi pơgăn hĭ kâo mơ̆ng tơlơi ngă 
tuh drah hrơi anai kiăng rŭ-nua kơ kâo pô hăng tơngan kâo pô. 34Rơngiao kơ tơlơi 
anai, kâo ƀuăn hăng Yahweh Ơi Adai ƀing Israel hơdip jing Pô hơmâo pơgăn hĭ laih 
kâo mơ̆ng tơlơi ngă sat kơ ih, tơdah ih ƀu rai tañ ôh kiăng kơ bưp kâo, sit ƀu hơmâo 
ôh sa čô đah-rơkơi pă lŏm kơ Nabal dưi dŏ-hơdip truh kơ mơguah.”  

35Giŏng anŭn, Dawid mă-tŭ mơ̆ng tơngan gơ̆ hơdôm gơnam gơ̆ hơmâo ba rai laih 

hăng laĭ tui anai, “Glaĭ bĕ pơ sang hăng tơlơi rơnŭk-rơno ̱m. Kâo hơmâo hơmư̆ laih 
tơlơi pơhiăp ih laih anŭn pha-brơi laih tơlơi ih rơkâo.”  

36Tơdang H’Abigail glaĭ pơ Nabal, ñu hlak dŏ amăng sang pơkra gơnam ƀơ̆ng-huă 
prŏng kar hăng sa čô pơtao. Ñu hlak hơ̆k-mơak laih anŭn măt biă-mă. Tui anŭn, 
H’Abigail ƀu ruai kơ ñu ôh tơl mơguah. 37Giŏng anŭn, amăng mơguah, tơdang Nabal 
abih măt laih, bơnai ñu ruai glaĭ abih-bang khul tơlơi anŭn, tui anŭn hơtai-boh ñu ruă 
rơwen jing khăng hĭ kar hăng boh-pơtâo yơh. 38Pluh hrơi tơdơi kơ anŭn, Yahweh taih 
Nabal tui anŭn ñu djai hĭ yơh.  

39Tơdang Dawid hơmư̆ Nabal djai laih, ñu laĭ tui anai, “Bơni-hơơč kơ Yahweh jing 
Pô djă-pioh tơlơi tơpă-hơnơ̆ng kơ kâo samơ̆ pơkơdơ̆ng glaĭ hăng Nabal yơh yuakơ 
djik-djak laih kơ kâo. Ñu hơmâo pơkơ̆ng hĭ ding-kơna Ñu anai mơ̆ng bruă soh laih 
anŭn ba nao laih tơlơi soh Nabal lê ̆ glaĭ ƀơi akŏ ñu pô.” Giŏng anŭn, Dawid mơit hiăp 
nao kơ H’Abigail, rơkâo kơ gơ̆ kiăng jing bơnai ñu. 40ing ding-kơna ñu nao pơ anih 
Karmel laih anŭn pơhiăp hăng H’Abigail tui anai, “Dawid hơmâo pơkiaŏ rai laih ƀing 
gơmơi kiăng ba glaĭ ih jing hĭ bơnai ñu.”  

41Ñu bon-kơkuh ƀô̆-mơta ñu sŏ̱ lŏn laih anŭn laĭ tui anai, “Kâo yơh anai, jing ding-
kơna đah-kơmơi ih, prap-pre kiăng kơ mă-bruă kơ ih laih anŭn kiăng kơ rao tơkai ƀing 
ding-kơna ih, jing khua kâo yơh.” 42H’Abigail tañ mơtam đĭ ƀơi aseh-glai laih anŭn 
hơmâo rơma čô ƀing ding-kơna đah-kơmơi ñu nao hrŏm djru ñu; ƀing gơñu nao hrŏm 
hăng ƀing ding-kơna Dawid laih anŭn H’Abigail jing hĭ bơnai Dawid yơh. 43Dawid ăt 
dŏ kơ H’Ahinôam mơnuih Yizreel; tui anŭn abih-dua gơñu jing bơnai Dawid. 44Samơ̆ 
Saul brơi hĭ ană dra ñu H’Mikal, bơnai Dawid, dŏ kơ Paltiel ană đah-rơkơi Lais, jing 
mơnuih mơ̆ng tring Gallim.m  

26  

Dawid Pap-Brơi Tơlơi Hơdip Saul Dơ̆ng  
1ing mơnuih mơ̆ng plei-pơnăng Zip nao pơ Saul amăng plei-pơnăng Gibeah laih 

anŭn laĭ tui anai, “Sit yơh Dawid hlak dŏ-kơdŏp ƀơi bŏl-čư̆ Hakilah, jing anih anăp nao 
pơ anih Yêsimon mơ̆n.”  

2Tui anŭn, Saul trŭn nao pơ tơdron-ha ̱r Zip hrŏm-hăng klâo-rơbâo čô tơhan khĭn-
kơtang amăng ƀing Israel kiăng hơduah-kơsem Dawid pơ anŭn. 3Saul pơdơ̆ng đĭ anih-
jưh ñu jĕ ƀơi jơlan nao pơ bŏl-čư̆ Hakilah anăp nao pơ anih Yêsimon, samơ̆ Dawid dŏ 
amăng tơdron-ha ̱r. Tơdang ñu ƀuh Saul đuaĭ tui ñu pơ anih anŭn, 4ñu pơkiaŏ nao ƀing 

ep-kơsem kiăng thâo-krăn Saul hơmâo rai laih aka.  
5Giŏng anŭn, Dawid tơbiă nao pơ anih Saul hơmâo jưh laih. Ñu ƀuh anih Saul hăng 

Abner jing ană đah-rơkơi Nêr, khua git-gai ƀing ling-tơhan, hơmâo pĭt đih laih. Saul 
hlak đih pĭt gah-lăm anih-jưh laih anŭn hơmâo ƀing ling-tơhan dŏ-jưh jum-dar ñu.  

6Giŏng anŭn, Dawid tơña Ahimelek, jing mơnuih Hit, laih anŭn Abisai, jing ană đah-
rơkơi H’Zeruyah, tui anai, “Hlơi či nao hrŏm hăng kâo kiăng mŭt amăng anih-jưh pơ 
anih Saul anŭn lĕ?” H’Zeruyah jing amĭ kơ Yôab hăng Abisai.  

Abisai laĭ-glaĭ tui anai, “Kâo yơh či nao hrŏm hăng ih.”  
7Tui anŭn, Dawid hăng Abisai nao pơ anih-jưh tơdang mlam, pơ anŭn yơh Saul hlak 

pĭt pơ gah-lăm anih-jưh, tơbăk ñu hơtŏp ƀơi lŏn jĕ akŏ ñu. Abner laih anŭn ƀing ling-
tơhan hlak pĭt jum-dar ñu.  

8Abisai laĭ kơ Dawid tui anai, “Hrơi anai Ơi Adai hơmâo jao hĭ laih rŏh-ayăt ih 
amăng tơngan tơlơi dưi ih. Ră anai brơi bĕ kâo klâŏ ñu ƀơi lŏn anai hăng sa wơ̆t hơtŏp 
klâŏ hăng tơbăk kâo anai; kâo ƀu či klâŏ dua wơ̆t ôh.”  

9Samơ̆ Dawid laĭ kơ Abisai tui anai, “Anăm pơdjai hĭ ñu ôh! Sit Yahweh či 
pơkơhma ̱l hĭ hlơi pô ngă sat kơ pơtao, jing pô Ñu hơmâo trôč ruăh laih kiăng kơ jing 
pơtao yơh.” 10Dawid laĭ dơ̆ng tui anai, “Kâo ƀuăn hăng Yahweh hơdip, Yahweh pô yơh 
či pơrai hĭ ñu; mông ñu truh laih anŭn ñu či djai hĭ ƀôdah ñu či nao amăng tơdron-blah 
hăng djai hĭ yơh. 11Samơ̆ Yahweh khă kâo, ƀu dưi yơr tơngan ngă sat ôh kơ pô Yahweh 
hơmâo trôč ruăh laih. Ră anai, mă-tŭ bĕ tơbăk laih anŭn ge̱t-ia jĕ ƀơi akŏ ñu anŭn laih 
anŭn tơbiă bĕ ta.”n  

12Tui anŭn, Dawid mă tơbăk laih anŭn sa boh ge̱t-ia jĕ akŏ Saul hăng đuaĭ hĭ. u 
hơmâo hlơi pô ƀuh ƀôdah thâo-krăn kơ tơlơi anŭn ôh, kŏn hơmâo sa čô mơdưh lơi. 
Abih-bang ƀing gơñu hlak pĭt yuakơ Yahweh hơmâo ngă laih kơ ƀing gơñu pĭt wơr.  

13Giŏng anŭn, Dawid găn nao pơ anih gah adih laih anŭn dŏ-dơ̆ng ƀơi kơčŏng bŏl-čư̆ 
ataih ƀiă; hơmâo sa rơhaih prŏng kơplăh-wăh ƀing gơñu. 14Dawid iâu kraih kơ ƀing 
ling-tơhan laih anŭn kơ Abner jing ană đah-rơkơi Nêr tui anai, “Ih či laĭ-glaĭ kơ kâo 
mơ̆, Ơ Abner?”  

Abner laĭ-glaĭ tui anai, “Hlơi ih, jing pô iâu kơ pơtao lĕ?”  
15Dawid laĭ tui anai, “Sit yơh ih jing sa čô mơnuih yom-pơphan laih anŭn ƀu hơmâo 

hlơi pô ôh hrup hăng ih amăng ƀing Israel anai. Yua-hơget ih ƀu gak-wai khua ih, jing 
pơtao anŭn lĕ? Hơmâo mơnuih nao kiăng pơrai hĭ khua ih, pơtao anŭn. 16Hơget-tơlơi 
ih hơmâo ngă laih, jing tơlơi ƀu hiam ôh. Kâo ƀuăn hăng Yahweh hơdip, ih wơ̆t-hăng 

ƀing ling-tơhan ih năng tŭ tơlơi djai yơh, yuakơ ƀing gih ƀu gak-wai khua gih ôh, jing 
pô Yahweh hơmâo trôč ruăh laih. Lăng bĕ jum-dar ƀing gih, pơpă tơbăk laih anŭn ge̱t-
ia pơtao pioh jĕ akŏ ñu lĕ?”  

17Saul thâo-krăn hiăp Dawid laih anŭn ñu laĭ tui anai, “Anŭn jing hiăp ih hă, Ơ Dawid 
ană kâo hơi?” Dawid laĭ-glaĭ tui anai, “Ơ djơ̆ yơh, Ơ pơtao, khua kâo hơi.” 18Giŏng 
anŭn, ñu laĭ dơ̆ng tui anai, “Yua-hơget ih kiaŏ-mă ding-kơna ih anai lĕ? Hơget-tơlơi 
kâo hơmâo ngă laih lĕ, laih anŭn hơget-tơlơi soh kâo pơsoh laih lĕ? 19Ră anai rơkâo kơ 
ih, Ơ pơtao khua kâo hơi, hơmư̆ bĕ kơ tơlơi pơhiăp ding-kơna ih anai. Tơdah Yahweh 
hơmâo pơtrŭt laih ih kiăng pơkơdơ̆ng glaĭ hăng kâo, tui anŭn rơkâo kơ Ñu mă-tŭ sa 
gơnam-pơyơr bĕ. Samơ̆ tơdah, ƀing mơnuih hơmâo pơtrŭt laih ih kiăng kơ ngă tơlơi 
anŭn, brơi bĕ kơ ƀing gơñu mă-tŭ tơlơi hơtŏm-păh ƀơi anăp Yahweh! Ră anai ƀing 
gơñu hơmâo puh-pơđuaĭ hĭ laih kâo mơ̆ng anih-lŏn kŏng-ngăn pha-brơi kơ kâo amăng 
lŏn kŏng-ngăn Yahweh anai; giŏng anŭn ƀing gơñu laĭ, ‘Nao kơkuh-pơpŭ kơ ƀing 
yang-rơba ̱ng bĕ.’ 20Ră anai, anăm brơi ôh drah kâo tuh ƀơi lŏn ataih hĭ mơ̆ng anăp 
Yahweh. Pơtao ƀing Israel hơmâo tơbiă rai laih kiăng hơduah-sem sa čô ƀu yom-
pơphan kar hăng hơduah sa drơi kơtâo-asâo, jing kar hăng sa čô lua-mă čim glai amăng 
čư̆-čan adih yơh.”  

21Giŏng anŭn, Saul laĭ tui anai, “Kâo hơmâo soh laih. Wơ̆t glaĭ bĕ, Ơ Dawid ană kâo 
hơi. Yuakơ ih hơmâo pơyom laih tơlơi hơdip kâo hrơi anai, kâo ƀu či hơduah ngă sat 
kơ ih dơ̆ng tah. Sit yơh kâo hơmâo ngă laih kar hăng mơnuih mlŭk laih anŭn pơsoh hĭ 
prŏng-prin.”  

22Dawid laĭ-glaĭ tui anai, “Anai yơh jing tơbăk pơtao. Brơi bĕ sa čô hlak-ai amăng 
ƀing gih rai mă ñu bĕ. 23Yahweh či bơni-hiam kơ ƀing hlơi pô yuakơ tơlơi tơpă-
hơnơ̆ng laih anŭn tơlơi tŏng-ten gơñu yơh. Yahweh jao hĭ laih ih amăng tơngan tơlơi 
dưi kâo hrơi anai, samơ̆ kâo ƀu či yơr tơngan kâo ngă sat kơ pô Yahweh hơmâo trôč 
ruăh laih ôh. 24Sit yơh tơdang kâo pơyom kơ tơlơi hơdip ih hrơi anai, tui anŭn mơ̆n 
rơkâo kơ Yahweh pơyom tơlơi hơdip kâo laih anŭn pơklaih hĭ kâo mơ̆ng abih-bang 
tơlơi rŭng-răng.”  

25Giŏng anŭn, Saul laĭ kơ Dawid, “Rơkâo kơ ih hơmâo tơlơi bơni-hiam, Ơ Dawid 
ană kâo hơi, ih či ngă khul tơlơi prŏng-prin laih anŭn dưi-hĭ yơh.”  

Tui anŭn, Dawid đuaĭ nao jơlan ñu pô laih anŭn Saul wơ̆t glaĭ pơ sang yơh.  

27  

Dawid Dŏ Hơdip Amăng ing Philistia  

1Samơ̆ Dawid pơmĭn amăng pran-jua ñu pô tui anai, “Sa amăng khul hrơi anai, Saul 
či pơdjai hĭ kâo yơh. Tơlơi hiam hloh kơ kâo dưi ngă jing nao đuaĭ-kơdŏp amăng anih-
lŏn ƀing Philistia yơh. Tui anŭn, Saul ƀu či hơduah-sem kâo dơ̆ng tah amăng djŏp anih-
lŏn Israel laih anŭn kâo či tơklaih hĭ yơh mơ̆ng tơngan tơlơi dưi ñu yơh.”  

2Tui anŭn, Dawid laih anŭn năm-rơtuh čô hrŏm-hăng ñu đuaĭ nao pơ Akis ană đah-
rơkơi Maok, jing pơtao plei Gat yơh. 3Dawid laih anŭn ƀing tơhan ñu dŏ amăng anih 
Gat hrŏm hăng Akis. Rĭm čô hơmâo sang-anŏ nao-hrŏm, laih anŭn Dawid hơmâo dua 
čô bơnai anai: H’Ahinôam mơ̆ng anih Yizreel laih anŭn H’Abigail mơ̆n anih Karmel, 
jing bơnai-kơmai Nabal. 4Tơdang Saul hơmư̆ Dawid hơmâo đuaĭ-kơdŏp pơ anih Gat 
laih, ñu ƀu hơduah-sem gơ̆ dơ̆ng tah.  

5Giŏng anŭn, Dawid laĭ kơ Akis tui anai, “Tơdah ih pơmĭn kâo jing gơyut hăng ih, 
pha-brơi bĕ kơ kâo sa boh anih amăng plei-pơnăng pơkŏn, tui anŭn kâo dưi hơdip pơ 
anŭn. Ding-kơna ih anai ƀu năng ôh hơdip amăng plei prŏng hrŏm hăng ih.”  

6Tui anŭn, ƀơi hrơi anŭn mơtam Akis pha-brơi kơ Dawid plei Ziklag; yuakơ anŭn 
yơh plei anŭn jing lŏm hĭ kơ ƀing pơtao Yudah čơdơ̆ng mơ̆ng anŭn truh kơ tă anai. 
7Dawid hơdip amăng guai-lŏn ƀing Philistia sa thŭn pă̱ blan.  

8Hơmâo sa hrơi, Dawid laih anŭn ƀing tơhan ñu đĭ nao wa ̱ng-blah ƀing Gesur, ƀing 
Girzit laih anŭn ƀing Amalek. Čơdơ̆ng mơ̆ng rơnŭk đưm hlâo adih, ƀing mơnuih anŭn 
hơdip lar nao truh pơ anih Sur laih anŭn lŏn-čar Êjip yơh. 9Pơpă anih Dawid kơsung-
blah, ñu pơdjai hĭ abih-bang mơnuih, jing ƀing đah-rơkơi hăng ƀing đah-kơmơi yơh, 
samơ̆ ñu mă-tŭ khul triu, rơmô, aseh, aseh-samô laih anŭn băn-ao. Giŏng anŭn, ñu wơ̆t 
glaĭ pơ Akis yơh.  

10Tơdang Akis tơña tui anai, “Pơpă ƀing gih nao wa ̱ng-blah hrơi anai lĕ?” Dawid laĭ-
glaĭ tui anai, “ing gơmơi pơkơdơ̆ng glaĭ hăng anih Negewơ pơ gah thu̱ng ƀing 
Yudah, pơkơdơ̆ng glaĭ hăng anih tơdron-ha ̱r ƀing djuai Yerahmeêl” ƀôdah “kâo 
pơkơdơ̆ng glaĭ hăng ƀing Ken pơ anih tơdron-ha ̱r” yơh. 11Ñu ƀu pioh hơdip sa čô đah-
rơkơi ƀôdah đah-kơmơi ôh kiăng kơ ba glaĭ pơ plei Gat, yuakơ ñu pơmĭn tui anai, 
“ing gơñu či ruai glaĭ kơ tơlơi ƀing gơmơi tui anai, ‘Anai yơh jing tơlơi Dawid ngă 
laih.’” Anŭn yơh jing tơlơi-bruă ñu ngă laih tơdang ñu ăt dŏ hơdip amăng guai-lŏn 
ƀing Philistia. 12Akis đaŏ biă-mă kơ hơdôm tơlơi Dawid ruai hăng ñu laih anŭn pơmĭn 
tui anai, “Ñu hơmâo pơjing hĭ laih ñu pô jing tơlơi pơrơmut kơ ƀing ană-plei ñu, jing 
ƀing Israel, tui anŭn ñu či jing ding-kơna kơ kâo nanao yơh.”  

28  

Saul Laih Anŭn Pô Pơjâo Pơ Anih In-Đôr  

1Tơdang amăng rơnŭk anŭn, ƀing Philistia pơƀut glaĭ ƀing ling-tơhan gơñu kiăng blah 
pơkơdơ̆ng glaĭ hăng ƀing Israel. Akis laĭ hăng Dawid tui anai, “Ih khŏm thâo-hluh, ih 
laih anŭn ƀing tơhan ih či nao hrŏm hăng kâo amăng tơlơi pơblah anai.”  

2Dawid laĭ-glaĭ tui anai, “Tui anŭn, ih či ƀuh hăng mơta ih pô yơh hơdôm tơlơi ding-
kơna ih anai dưi ngă.”  

Akis laĭ-glaĭ tui anai, “Hiam yơh anŭn, kâo či pơjing ih jing pô răng-pơgang kơ kâo 
amăng abih tơlơi hơdip yơh.”  

3Hlâo kơ anŭn ƀiă, Samuêl djai laih, tui anŭn ƀing Israel čŏk-hia kơ gơ̆ hăng dơ̱r gơ̆ 
amăng anih plei gơ̆ pô pơ Ramah. Saul hơmâo puh-pơđuaĭ hĭ laih ƀing pơjâo laih anŭn 
ƀing juăt iâu yang-rơba ̱ng mơ̆ng anih-lŏn anai.o  

4ing Philistia rai pơƀut glaĭ laih anŭn pơdơ̆ng đĭ anih-jưh gơñu ƀơi anih Sunêm, 
tơdang Saul pơƀut glaĭ abih-bang ƀing ling-tơhan Israel laih anŭn nao pơdơ̆ng anih-jưh 
ƀơi anih Gilboa. 5Tơdang Saul ƀuh ƀing ling-tơhan ƀing Philistia, ñu huĭ-bra ̱l biă-mă 
yơh. 6Ñu hơduah-tơña kơ Yahweh hơget tơlơi ñu khŏm ngă, samơ̆ Yahweh ƀu laĭ-glaĭ 
ôh kơ ñu mơ̆ng tơlơi rơpơi, mơ̆ng Urim ƀôdah mơ̆ng ƀing pô-pơala.p 7Giŏng anŭn, 
Saul laĭ kơ ƀing khua mă-bruă kơ ñu tui anai, “Hơduah-sem bĕ sa čô đah-kơmơi jing 
pô pơjâo, tui anŭn kâo dưi nao tơña kơ ñu kơ tơlơi djru-pơmĭn.”  
ing gơñu laĭ tui anai, “Hơmâo sa čô dŏ amăng anih In-Đôr.”  
8Tui anŭn, Saul pơhrôp ñu pô kiăng kơ arăng ƀu thâo-krăn; ñu buh-hơô ao pơkŏn laih 

anŭn tơdang mơmŏt ñu hăng dua čô dơ̆ng nao pơ đah-kơmơi anŭn. Ñu rơkâo tui anai, 
“Tơña-hơduah yang brơi kơ kâo bĕ laih anŭn ba đĭ kơ kâo pô kâo či laĭ brơi anăn 
anai.”  

9Samơ̆ pô đah-kơmơi pơjâo anŭn laĭ-glaĭ, “Sit ih thâo-hluh yơh hơget-tơlơi Saul 
hơmâo ngă laih. Ñu hơmâo puh-pơđuaĭ hĭ laih abih-bang ƀing pơjâo, ƀing iâu-hơduah 
yang-rơba ̱ng mơ̆ng anih-lŏn anai. Yua-hơget ih pioh sa boh čơđo̱ng ƀač kơ tơlơi hơdip 
kâo kiăng kơ kâo djai lĕ?”  

10Saul ƀuăn-rơ̆ng hăng gơ̆ amăng anăn Yahweh tui anai, “Kâo ƀuăn hăng Yahweh 
hơdip, ih ƀu či djai ôh yuakơ tơlơi anai.”  

11Giŏng anŭn, pô pơjâo anai tơña tui anai, “Hlơi kâo či ba đĭ kơ ih lĕ?”  
Ñu laĭ-glaĭ tui anai, “Ba đĭ Samuêl bĕ.”  
12Tơdang pô pơjâo anŭn ƀuh Samuêl, ñu ur kraih hăng jua-hiăp ñu laih anŭn laĭ kơ 

Saul tui anai, “Yua-hơget ih hơmâo pơblư̆ hĭ laih kâo lĕ? Ih yơh jing Saul!”  

                                                 
o28:3 1 Samuêl 25:1; Tơlơi-Bruă Lêwi 20:27; Tơlơi Juăt 18:10-11.  
p28:6 Urim hăng Thummim pơklep ƀơi ao khua ngă yang êphôd (Tơlơi Yap 27:21).  

13Pơtao Saul laĭ kơ ñu tui anai, “Anăm huĭ ôh. Hơget-tơlơi ih ƀuh lĕ?” Pô pơjâo anŭn 
laĭ, “Kâo ƀuh sa bơngăt yang hlak tơgŭ đĭ mơ̆ng lŏn.”  

14Saul tơña tui anai, “Ñu hrup hăng hơget lĕ?”  
Pô pơjâo anai laĭ-glaĭ, “Sa čô tha buh ao-phyung hlak đĭ rai.”  
Tui anŭn, Saul thâo mơtam anŭn jing Samuêl yơh, laih anŭn ñu bon-kơkuh ñu pô 

hăng ƀô̆-mơta ñu sŏ̱ lŏn yơh.  
15Samuêl laĭ kơ Saul tui anai, “Yua-hơget ih pơrŭng kâo hăng ba đĭ kâo lĕ?”  
Saul laĭ, “Kâo hlak hơmâo tơlơi rŭng-răng prŏng biă-mă. ing Philistia hlak či 

pơblah pơkơdơ̆ng glaĭ hăng kâo laih anŭn Ơi Adai hơmâo đuaĭ hĭ laih mơ̆ng kâo. Ñu 
ƀu laĭ-glaĭ kơ kâo dơ̆ng tah, wơ̆t-tơdah mơ̆ng ƀing pô-pơala ƀôdah mơ̆ng tơlơi rơpơi. 
Tui anŭn yơh, kâo hơmâo iâu đĭ ih kiăng laĭ brơi kơ kâo hơget-tơlơi či ngă.”  

16Samuêl laĭ-glaĭ tui anai, “Yua-hơget ih hơduah-tơña mơ̆ng kâo lĕ? Hiư̆m-ngă, hlâo 
kơ anai Yahweh hơmâo đuaĭ ataih hĭ laih mơ̆ng ih laih anŭn jing hĭ rŏh-ayăt hăng ih 
laih hă? 17Yahweh či pơkrep truh hĭ yơh hrơi anai hơdôm tơlơi Ñu hơmâo laĭ-lui-hlâo 
laih mơ̆ng kâo. Yahweh hek hĭ laih dêh-čar ih mơ̆ng tơngan ih laih anŭn brơi hĭ kơ pô 
re̱ng-gah ih jing Dawid.q 18Yuakơ ih ƀu tui-gưt kơ Yahweh ôh laih anŭn kŏn ngă tui 
tơlơi Ñu hil-ƀrŭk pơkơdơ̆ng glaĭ hăng ƀing Amalek mơ̆n, Yahweh yơh či pơgiŏng hĭ 
kơ ih hrơi anai.r 19Yahweh či jao hĭ ƀing Israel laih anŭn ih amăng tơngan tơlơi dưi 
ƀing Philistia, tui anŭn yơh hrơi pơgi ih hăng ƀing ană đah-rơkơi ih či djai laih anŭn rai 
dŏ hăng kâo yơh. Yahweh ăt či jao hĭ ƀing ling-tơhan Israel amăng tơngan tơlơi dưi 
ƀing Philistia mơ̆n.”  

20ơi mông anŭn mơtam Saul rơbuh kup ƀô̆ ñu ƀơi lŏn, huĭ-bra ̱l biă-mă yuakơ hơdôm 
tơlơi Samuêl pơhiăp anŭn. Tơlơi kơtang ñu rơngiă hĭ, yuakơ ñu ƀu hơmâo ƀơ̆ng djơ̆ 
hơget ôh amăng abih hrơi mlam.  

21Tơdang pô đah-kơmơi pơjâo anŭn rai pơ Saul laih anŭn ƀuh ñu tơtư̆-huĭ biă-mă, ñu 
laĭ, “Anai-nê, kâo ding-kơna đah-kơmơi ih anai hơmâo pơsăn-drơi laih tơlơi hơdip kâo 
kiăng kơ tui-gưt ih laih anŭn ngă laih tui hăng tơlơi ih brơi kơ kâo ngă. 22Ră anai, 
rơkâo kơ ih hơmư̆ bĕ kơ ding-kơna ih anai, brơi kâo ba rai gơnam-ƀơ̆ng tui anŭn kiăng 
kơ ih dưi ƀơ̆ng laih anŭn hơmâo pran ƀiă amăng jơlan ih či nao anŭn.”  

23Ñu hơngah hĭ laih anŭn laĭ, “Kâo ƀu či ƀơ̆ng ôh.”  
Samơ̆ ƀing tơhan ñu hrŏm-hăng pô đah-kơmơi anŭn pơtrŭt ñu, tui anŭn ñu hơmư̆ tui 
ƀing gơ̆. Ñu tơgŭ mơ̆ng lŏn laih anŭn dŏ be̱r ƀơi grê-đih yơh.  

                                                 
q28:17 1 Samuêl 15:28.  
r28:18 1 Samuêl 15:3-9.  

24Pô đah-kơmơi anŭn mă sa drơi ană rơmô rơmŏng amăng sang ñu; ñu pơdjai hĭ laih 
anŭn ñu mă tơpŭng, păt-jơlit laih anŭn pơkra ƀañ-tơpŭng ƀu hơmâo tơpơi yơh. 25Giŏng 
anŭn, ñu yŏng gơnam ƀơ̆ng-huă ƀơi anăp Saul laih anŭn ƀing tơhan ñu, tui anŭn ƀing 
gơñu ƀơ̆ng. Amăng mlam anŭn mơ̆n ƀing gơñu tơgŭ laih anŭn đuaĭ hĭ.  

29  

Akis Pơkiaŏ Dawid Glaĭ Pơ Ziklag  
1ing Philistia pơƀut glaĭ abih-bang ƀing ling-tơhan gơñu ƀơi anih Aphêk, laih anŭn 
ƀing Israel dŏ jưh ƀơi anih ia-bluh Yizreel. 2Tơdang ƀing khua djă-akŏ Philistia tơbiă 
nao hăng ƀing ling-tơhan gơñu tui hăng khul rơtuh, khul rơbâo; Dawid laih anŭn ƀing 
tơhan ñu ăt tơbiă nao jĕ hrŏm hăng Akis mơ̆n. 3Pô khua git-gai ƀing Philistia pơkŏn 
tơña tui anai, “Hiư̆m-pă kơ ƀing Hêbrơ anai lĕ?” Akis laĭ-glaĭ, “Anai jing Dawid yơh, 
hlâo adih ñu jing sa čô khua-moa pơtao Saul ƀing Israel. Ñu hơmâo dŏ hăng kâo rơbeh 
kơ sa thŭn laih čơdơ̆ng mơ̆ng hrơi ñu tơbiă đuaĭ hĭ mơ̆ng Saul truh kơ tă anai, kâo ƀu 
hơduah-ƀuh tơlơi soh hơget ôh amăng ñu.”  

4Samơ̆ ƀing khua git-gai ƀing Philistia anŭn hil kơ Akis laih anŭn laĭ tui anai, “Brơi 
bĕ mơnuih anŭn glaĭ pơ plei-pơnăng ih brơi laih kơ ñu dŏ. Ñu ƀu dưi nao hrŏm hăng 
ƀing ta ôh huĭdah ñu či pơkơdơ̆ng glaĭ hăng ƀing ta tơdang pơblah. Ñu či pơmơak glaĭ 
khua ñu biă-mă yơh hăng pơdjai hĭ ƀing ling-tơhan ta. 5Ăt Dawid anai mơ̆n ƀing gơñu 
adoh laih amăng tơlơi ƀing gơñu suang tui anai,  
 

“‘Saul hơmâo pơdjai hĭ laih lu rơbâo čô,  
laih anŭn Dawid hơmâo pơdjai hĭ laih lu rơbăn čô.’”s  

 
6Tui anŭn, Akis iâu rai Dawid laih anŭn laĭ kơ ñu tui anai, “Kâo ƀuăn hăng Yahweh 

hơdip ƀing Israel, ih hơmâo jing laih anih kâo kơnang laih anŭn kâo mơak yơh kiăng 
kơ ih mă-bruă hăng kâo amăng ƀing ling-tơhan anai. Čơdơ̆ng mơ̆ng hrơi ih rai pơ kâo 
truh pơ tă anai, kâo ƀu hơduah-ƀuh tơlơi hơget ôh soh amăng ih, samơ̆ ƀing khua djă-
akŏ pơkŏn ƀu ju ̱m ih ôh. 7Wơ̆t glaĭ bĕ laih anŭn nao amăng tơlơi rơnŭk-rơnua; anăm 
ngă hơget ôh kiăng kơ ƀing khua djă-akŏ ƀing Philistia anŭn hil-nač.”  

8Dawid tơña tui anai, “Samơ̆ hơget-tơlơi kâo hơmâo ngă laih lĕ? Hơget-tơlơi ih 
hơmâo hơduah-ƀuh kiăng pơkơdơ̆ng glaĭ hăng ding-kơna ih anai čơdơ̆ng mơ̆ng hrơi 
kâo rai pơ ih truh kơ tă anai lĕ? Ơ khua kâo pơtao ăh, yua-hơget kâo ƀu dưi nao pơblah 

                                                 
s29:5 1 Samuêl 18:7; 21:11.  

pơkơdơ̆ng glaĭ hăng ƀing rŏh-ayăt ih lĕ?”  
9Akis laĭ-glaĭ tui anai, “Kâo thâo ih hơmâo ngă laih tơlơi hiam pơmơak ƀơi anăp kâo 

kar hăng ling-jang Ơi Adai yơh; wơ̆t-tơdah tui anŭn, ƀing khua djă-akŏ Philistia pơkŏn 
hơmâo laĭ laih tui anai, ‘Ñu khŏm anăm nao hrŏm hăng ƀing ta pơ tơdron-blah ôh.’ 
10Hơnŭn yơh, tơgŭ bĕ mơ̆ng mơguah-ưm wơ̆t-hăng ƀing ding-kơna khua ih mơ̆n, jing 
ƀing hơmâo rai pơ anai hrŏm-hăng ih, laih anŭn tơbiă đuaĭ bĕ ƀơi mơguah tơdang hrơi 
bơngač laih.”  

11Tui anŭn, Dawid laih anŭn ƀing ling-tơhan ñu tơgŭ mơguah-ưm kiăng wơ̆t glaĭ pơ 
anih-lŏn ƀing Philistia laih anŭn ƀing Philistia đĭ nao pơ anih Yizreel yơh.  

30  

Dawid Pơrai Hĭ ing Amalek  
1Dawid laih anŭn ƀing tơhan ñu wơ̆t glaĭ pơ anih Ziklag amăng hrơi tal klâo tơdơi kơ 
đuaĭ mơ̆ng anih Aphek laih. Hlak anŭn, ƀing Amalek hơmâo rai wa ̱ng-blah anih 
Negewơ laih anŭn anih Ziklag. ing gơñu hơmâo kơsung-blah Ziklag laih anŭn čuh hĭ, 
2laih anŭn mă mơnă ƀing đah-kơmơi wơ̆t-hăng abih-bang mơnuih amăng anŭn, wơ̆t-
hăng čơđai laih anŭn tha. ing gơñu ƀu pơdjai hĭ ƀing gơñu ôh, samơ̆ ba-pơđuaĭ hĭ 
ƀing mơnă anŭn tơdang gơñu glaĭ pơ jơlan gơñu pô.  

3Tơdang Dawid laih anŭn ƀing tơhan ñu truh pơ Ziklag, ƀing gơñu ƀuh arăng čuh hĭ 
hăng apui laih anŭn ƀing ană bơnai gơñu arăng mă ngă mơnă laih. 4Tui anŭn, Dawid 
laih anŭn ƀing tơhan ñu hia kraih biă-mă tơl ƀing gơñu ƀu hơmâo tơlơi kơtang dơ̆ng 
tah kiăng kơ hia. 5Dua čô bơnai Dawid arăng hơmâo mă jing mơnă laih, anŭn jing 
H’Ahinôam mơnuih Yizreel laih anŭn H’Abigail jing đah-kơmơi-kơmai Nabal pơ anih 
Karmel.t 6Dawid rŭng-răng biă-mă yuakơ ƀing tơhan ñu pơlaĭ kiăng kơ pơdjai hĭ ñu 
hăng tơlơi glŏm boh-pơtâo ƀơi ñu. Rĭm čô ruă-pran biă-mă yuakơ ƀing ană đah-rơkơi 
đah-kơmơi gơñu. Samơ̆ Dawid đaŏ-kơnang kơ Yahweh Ơi Adai ñu jing Pô pơkơtang 
ñu.  

7Giŏng anŭn, Dawid laĭ kơ khua ngă yang Abiathar jing ană đah-rơkơi Ahimelek tui 
anai, “Ba rai ao êphôd kơ kâo bĕ kiăng tơña kơ Ơi Adai hơget tơlơi či ngă.” Abiathar 
ba rai ao êphôd kơ ñu,u 8laih anŭn Dawid hơduah-tơña kơ Yahweh tui anai, “Kâo či 
kiaŏ tui ƀing wa ̱ng-blah anŭn mơ̆? Kâo či dưi-hĭ kơ ƀing gơñu mơ̆?”  

Yahweh laĭ-glaĭ tui anai, “Kiaŏ-blah ƀing gơñu bĕ. Sit yơh ih či blah dưi-hĭ kơ ƀing 

gơñu laih anŭn dưi pơklaih hĭ ƀing ană-plei ih yơh.”  
9Dawid laih anŭn năm-rơtuhv čô ling-tơhan nao truh pơ anih čroh-ia Besor, jing anih 
đơđa hơmâo mơnuih amăng ƀing gơñu dŏ glaĭ pơ anŭn. 10Anŭn jing dua-rơtuhw čô dŏ 
glaĭ yuakơ ƀing gơñu gleh-rơmơ̆n biă-mă kiăng găn nao čroh-ia anŭn. Samơ̆ Dawid 
laih anŭn pă̱-rơtuhx čô adih ăt kiaŏ tui mơ̆n.  

11ing tơhan Dawid hơduah-ƀuh sa čô mơnuih Êjip amăng đang-hơma laih anŭn ba 
rai pơ Dawid. ing gơñu brơi kơ gơ̆ ia mơñum laih anŭn gơnam-ƀơ̆ng, 12anŭn jing črăn 
mơ̆ng ƀañ boh-hra hăng dua boh ƀañ boh-kơƀâo. Ñu ƀơ̆ng laih anŭn hơmâo glaĭ pran. 
Hlâo kơ anŭn, ñu ƀu ƀơ̆ng kŏn mơñum lơi amăng klâo hrơi klâo mlam.  

13Dawid tơña gơ̆ tui anai, “Ih lŏm kơ ƀing hlơi lĕ laih anŭn mơ̆ng pă ih rai lĕ?”  
Gơ̆ laĭ tui anai, “Kâo jing sa čô mơnuih Êjip, hlŭn kơ sa čô amăng ƀing Amalek. 

Khua kâo lui-raih hĭ kâo tơdang kâo ruă amăng klâo hrơi hlâo kơ anai. 14ing gơmơi 
wa ̱ng-blah anih Negewơ ƀing Keret laih anŭn guai-lŏn lŏm kơ ƀing Yudah, wơ̆t-hăng 
anih Negewơ ƀing Kalêb mơ̆n. Giŏng anŭn, ƀing gơmơi čuh hĭ plei Ziklag.”  

15Dawid tơña kơ ñu tui anai, “Dưi mơ̆ ih dui-ba kâo nao pơ ƀing mơnuih wa ̱ng-blah 
anŭn?”  

Ñu laĭ-glaĭ tui anai, “uăn-rơ̆ng bĕ hăng kâo ƀơi anăp Ơi Adai, ih ƀu či pơdjai hĭ kâo 
ƀôdah jao glaĭ kâo kơ khua kâo ôh, tui anŭn kâo či ba ih trŭn nao pơ ƀing gơñu.”  

16Ñu ba jơlan kơ Dawid, ƀuh ƀing gơñu bra hyu djŏp anih, ƀơ̆ng-huă, mơñum laih 
anŭn yŭn-suang yuakơ khul gơnam ƀing gơñu sua-mă lu biă-mă mơ̆ng anih-lŏn ƀing 
Philistia laih anŭn mơ̆ng anih-lŏn Yudah. 17ơi mơguah-ưm hrơi tŏ-tui, Dawid pơblah 
hăng ƀing gơñu hlŏng truh pơ hơhuñ yơh. Dawid hăng ƀing tơhan ñu pơdjai hĭ abih-
bang ƀing gơñu, kơnơ̆ng pă̱-rơtuh čô ƀing tơdăm jing ƀing đĭ aseh-samô đôč dưi đuaĭ 
tơklaih hĭ. 18Dawid mă glaĭ abih-bang gơnam ƀing Amalek hơmâo mă-pơđuaĭ laih, wơ̆t-
hăng dua čô bơnai ñu mơ̆n. 19u hơmâo hlơi pô ƀôdah gơnam hơget ôh rơngiă hĭ: 
Čơđai ƀôdah tha, đah-rơkơi ƀôdah đah-kơmơi, gơnam sua-mă ƀôdah hơget gơnam 
pơkŏn dơ̆ng jing gơnam ƀing gơñu hơmâo mă-pơđuaĭ hĭ. Dawid mă glaĭ abih-bang 
tơlơi yơh. 20Ñu mă abih-bang khul triu, khul rơmô laih anŭn ƀing tơhan ñu puh-wa ̱ng 
nao hlâo kơ hlô-mơnơ̆ng anŭn pơtă tui anai, “Anai jing gơnam sua-mă Dawid yơh.”  

21Giŏng anŭn, Dawid nao truh pơ anih dua-rơtuhy čô tơhan jing ƀing gleh-rơmơ̆n biă-
mă kiăng đuaĭ tui ñu, jing ƀing dŏ glaĭ pơ anih čroh-ia Besor anŭn. ing gơñu tơbiă 
                                                 
v30:9: Anai jing 600.  
w30:10: Anai jing 200.  
x30:10: Anai jing 400.  
y30:21: Anai jing 200.  

kiăng bưp Dawid laih anŭn ƀing mơnuih hrŏm-hăng ñu. Tơdang Dawid laih anŭn ƀing 
ling-tơhan ñu rai jĕ pơ ƀing anŭn, ñu pơhiăp-kơkuh hăng ƀing gơ̆ yơh. 22Samơ̆ abih-
bang ƀing sat-ƀai laih anŭn ƀing ngă brơi kơ arăng pơrơdjơ̆-pơrơsao amăng ƀing ling-
tơhan Dawid laĭ tui anai, “Yuakơ ƀing gơñu ƀu tơbiă nao hrŏm hăng ƀing ta ôh, ƀing ta 
ƀu či pơpha hăng ƀing gơñu ôh gơnam sua-mă ta hơmâo mă laih anai. Samơ̆, rĭm čô 
dưi mă glaĭ bơnai ñu, ană-bă ñu laih anŭn đuaĭ yơh.”  

23Dawid laĭ-glaĭ tui anai, “u djơ̆ ôh, Ơ ƀing ayŏng adơi kâo hơi, ƀing gih khŏm 
anăm ngă ôh hăng hơget-tơlơi Yahweh hơmâo jao-brơi laih kơ ƀing ta. Ñu hơmâo 
pơgang brơi laih kơ ƀing ta laih anŭn djru laih ƀing ta blah dưi-hĭ kơ ƀing ling-tơhan 
rai pơkơdơ̆ng glaĭ hăng ƀing ta. 24ing gih pơmĭn kơ tơlơi ƀing arăng či hơmư̆ kơ 
tơlơi ƀing gih laĭ lĕ? Gơnam pơpha kơ mơnuih dŏ glaĭ wai gơnam-djru anŭn ăt hrup 
hăng gơnam pơpha kơ mơnuih nao pơ tơdron-blah mơ̆n. Abih-bang jing kar-kaĭ soh-
sel.” 25Dawid pơkra tơlơi juăt laih anŭn tơlơi phiăn anai kơ ƀing Israel čơdơ̆ng mơ̆ng 
hrơi anŭn truh kơ tă anai.  

26Tơdang Dawid truh pơ anih plei Ziklag, ñu mơit ƀiă gơnam sua-mă kơ ƀing kŏng-
tha Yudah jing ƀing gơyut ñu hlâo adih laih anŭn laĭ tui anai, “Anai yơh jing sa gơnam 
brơi kơ ƀing gih jing gơnam sua-mă mơ̆ng ƀing rŏh-ayăt Yahweh.”  

27Ñu ăt mơit nao gơnam sua-mă kơ ƀing dŏ pơ plei Bêthêl, Ramôt-Negewơ laih anŭn 
plei Yattir mơ̆n; 28kơ ƀing dŏ pơ plei Arôêr, Sipmot, Estemôa, 29laih anŭn plei Rakal; 
kơ ƀing dŏ amăng plei-pla ƀing Yerahmeêl laih anŭn ƀing Ken; 30kơ ƀing dŏ amăng plei 
Hormah, Bôrasan, Athak, 31laih anŭn plei Hebrôn; kơ ƀing dŏ amăng abih-bang khul 
anih pơkŏn jing anih Dawid laih anŭn ƀing đuaĭ tui ñu hơmâo găn nao laih.  

31  

Saul Pơdjai Hĭ Ñu Pô  

(1 Hră-Ruai 10:1-12)  
1Hơmâo sa wơ̆t, tơdang ƀing Philistia pơblah hăng ƀing Israel, ƀing Israel čơlah-đuaĭ 

hĭ mơ̆ng anăp gơñu laih anŭn lu ƀing tơhan Israel rơbuh djai hĭ ƀơi čư̆ Gilboa anŭn. 
2ing Philistia kiaŏ-tui kơtang biă-mă gah rŏng Saul wơ̆t-hăng ƀing ană đah-rơkơi ñu 
laih anŭn ƀing gơñu pơdjai hĭ klâo čô ană đah-rơkơi Saul jing Yônathan, Abinadab laih 
anŭn Malki-Sua. 3Tơlơi pơblah ƀrư̆ kơtang tui jum-dar Saul tơl ƀing pơnăh hraŏ pơnăh 
djơ̆ ñu hăng pơruă hĭ ñu kơtang biă-mă.  

4Saul laĭ kơ pô glăm gơnam-blah ñu tui anai, “Suă đao ih laih anŭn klâŏ pơdjai hĭ kâo 
bĕ huĭ kơ ƀing ƀu khăt klĭ anŭn, jing ƀing ƀu thâo-krăn Ơi Adai, či rai pơruă-pơtơnap 

hĭ kâo hăng klâŏ pơdjai hĭ kâo.”  
Samơ̆ pô glăm gơnam-blah Saul ƀu ngă ôh yuakơ ñu huĭ-bra ̱l biă-mă. Tui anŭn, Saul 

mă đao ñu pô laih anŭn pơrơbuh ñu pô ƀơi đao anŭn kiăng kơ pơdjai hĭ ñu pô. 5Tơdang 
pô glăm gơnam-blah ñu ƀuh Saul djai laih, ñu ăt pơrơbuh ñu pô ƀơi đao ñu laih anŭn 
djai hĭ hrŏm hăng Saul mơ̆n. 6Tui anŭn, Saul, klâo čô ană đah-rơkơi ñu, pô glăm 
gơnam-blah ñu laih anŭn abih-bang ƀing tơhan ñu djai hrŏm-hơbĭt amăng hrơi anŭn.  

7Tơdang ƀing Israel dŏ kơtuai dơnung laih anŭn ƀing dŏ gah adih krong Yurdan ƀuh 
tơhan ƀing Israel hơmâo čơlah-đuaĭ hĭ laih, laih dơ̆ng, Saul hăng ƀing ană đah-rơkơi gơ̆ 
ăt djai hĭ mơ̆n, ƀing gơñu lui-raih hĭ hơdôm plei-pla gơñu hăng đuaĭ-kơdŏp pơ anih 
pơkŏn yơh. Tui anŭn yơh, ƀing Philistia rai mă-tŭ hĭ hơdôm plei-pla anŭn yơh.  

8Amăng hrơi tŏ-tui, tơdang ƀing Philistia rai kiăng mă-tŭ gơnam ƀing djai, ƀing gơñu 
ƀuh atâo Saul wơ̆t-hăng atâo klâo čô ană đah-rơkơi Saul djai ƀơi čư̆ Gilboa. 9Tui anŭn, 
ƀing gơñu khăt hĭ akŏ Saul laih anŭn tŏh mă hĭ ao-pơgang gơ̆. Giŏng anŭn, ƀing gơñu 
pơkiaŏ ƀing laĭ-pơthâo djă ba ao-pơgang hăng akŏ gơ̆ nao djŏp amăng anih-lŏn Philistia 
kiăng pơhaih tơlơi djai pơtao Saul amăng sang yang rup-trah gơñu laih anŭn hăng ƀing 
ană-plei Philistia. 10ing gơñu mă pioh ao-pơgang Saul amăng sang yang lŏm kơ yang 
H’Astôret laih anŭn yol drơi-jan Saul ƀơi pơnăng plei Bêt-Sean.  

11Tơdang ƀing ană-plei pơ plei-pơnăng Yabês-Gilead hơmư̆ hơdôm tơlơi ƀing 
Philistia hơmâo ngă laih kơ pơtao gơñu Saul, 12abih-bang ƀing mơnuih khĭn-kơtang 
gơñu găn nao amăng mlam truh pơ plei Bêt-Sean. ing gơñu mă trŭn khul drơi-jan 
Saul laih anŭn drơi-jan ƀing klâo čô ană đah-rơkơi gơ̆ mơ̆ng pơnăng plei Bêt-Sean 
hăng ba glaĭ čuh hĭ pơ plei Yabes. 13Giŏng anŭn, ƀing gơñu mă khul tơlang-tơleh ƀing 
gơ̆ laih anŭn dơ̱r hĭ gah yŭ kơ sa phŭn kơyâo tamaris ƀơi plei Yabes. Giŏng anŭn, ƀing 
gơñu kŏm ƀơ̆ng-huă amăng tơjuh hrơi kiăng pơrơđah kơ tơlơi kơŭ-kơuăn gơñu kơ 
pơtao Saul yơh.z  

 
z31:13 1 Samuêl 11:1-11.  


